
Korteniemi - Vanhapuoli

Mie

Mie, joka tässä muistelen menheitä, olen  Taimi Wilhelmiina Korteniemi. Olen Petter August (Pekka) Korteniemen ja Kristiina (o.s. Anttila) Korteniemen yheksän lapsisen perheen viieneksi vanhin. Mie olen syntyny 26. päivänä toukokuuta 1908.


Äijäfaari ja ämmi

Isovanhempani olit Pekka Heikinpoika Korteniemi (1832 ‑ 1899) ja Matilda Kustaava (o.s. Niemi) Korteniemi (1842 ‑ 1924). Met kuttuima niitä äijäfaariksi ja ämmiksi. Ämmi oli äijäfaarin toinen vaimo. Äijäfaarin ensimmäinen vaimo oli Eeva Olavintyär Hannunjuntti (1842 ‑ 1867).

Äijäfaari on kuolu 9 vuotta ennen minun syntymää, joten hänestä mulla on tietoa vain kuulopuhheina. Ämmi oon huomattavasti tutumpi. Ämmin kuolessa olin jo kuustoistavuotias.

Äijäfaari myi pojihleen Anttoonile ja Pekale omistamansa Korteniemi nimisen ykskuuesosa (1/6) manttaalin veroisen perintötilan N:o 3 Turtolan kappelin Pellon kylästä.

Isän ja äijäfaarin välisessä kauppakirjassa helmikuun viienneltätoista päivältä 1894 oli sovittu muun muassa

”Ostaja maksaa minulle (äijäfaarille ) ja vaimolleni Tilda Pekantyttärelle vuosittain eläkettä elämämme ajalla, alkain ensi Mikonpäivästä maan vastaan otettuaan: seitsemän (7) hehtolitraa hyviä ohria, sata (100) kiloa ruisjauhoja, kolmekymmentä neljä (34) kiloa raavaanlihaa, kolmekymmentä neljä kiloa (34) suolakalaa, seitsemän (7) kiloa kahvia, seitsemän kiloa (7) sokeria, kaksikymmentä seitsemän (27) litraa suoloja, 2 kiloa kynttilöitä, 9 metriä liinaa, kahdeksasosa (1/8) hehtaaria peltoa pottumaan lannoituksella, 2 paria kenkiä, 6 kiloa tupakkia, kaksi (2) lammasta keritä, yksi elävä vasikka, yksi kirkkokyyti, kaikki vuosittain; röijy ja housut miehelle tampatusta kankaasta ja puolivillanen hame ja röijy vaimolle joka toinen vuosi; viisi litraa maitoa päivässä; perätupa rakenusasuinhuoneeksi varustettuna leipomouunilla ja valmis polttopuu kahteen huoneeseen.” 

Äijäfaari kuoli 1899. Soli kuollessaan 67‑vuotias. Äijäfaarin kuoltua ämmi jäi isän huolettavaksi. Ämmi eli parikymmentä viimestä vuotta sokeana. Näkö oli menny parissa viikossa. Sen jälkheen se ei  voinu ottaa ossaa mihinkhään työhön. Mutta siisti soli itteään kohtaan. Sauna lämmitethiin kerran viikossa. Ämmi myös käytethiin aina saunassa. Saunassa se hiutti tarkoin hiertiäiset joka puolelta. Saunavihan latvapäälä piti hiuttaa sölkä. Sitten vasta se anto luvan alkaa pesehmään.

Mulla on jääny miehleen ämmin hiusten kampaus. Se istu sängyn laiala. Sillä oli valkonen liina, jonka se laitto helmale, ko kampasi. Tukka kammathiin kahele palmikolle. Sitte ämmi kokosi käsin jokhaisen hiuksen, minkä löysi. Senjälkheen se käski käyä ulkona puistamassa liina. Hiukset se laitto paperipushiin. Liinan ja kamman ämmi kääri rulale ja pisti tyynyn kohala patjan alle.       

Ämmi kuoli 82-vuotihaana huhtikuussa vuona1924. Hänet hoiethiin viimeisseen saakka kotona. Oli ilta, ko kuolema kohtasi hänet, siksi ruumis jätethiin yöksi sisälle. Korteniemen Tilta‑täti, äitin sisko, tuli ja laitto  ämmin ruuhmiin sohvankannen pääle.

Täti pesi ämmin ja kampasi tukan sekä oikasi jalat ja asetti käet sivulle. Sitte nostethiin ämmi sohvankannen päälä kahen tuolin varhaan keskele pirttiä.  Met kaikki kotonaoliat nukuima kamarissa lautturissa. Eino, joka oli ämmin kuollessa 9‑vuotias, muistaa, että hän ja Helvi, silloin 11‑vuotias, menit Uutheen Korteniehmeen ‑siis Kivimäkheen tätin söläntaka nukhuun. Het pölkäsit, ko isä ja Hanneski olit poissa kotoa. Isä ja Hannes taisit olla silloin Kienajalla tukinajossa. 

Ämmin kuoleman aikhaan meillä rakenethiin navetan vinkkeliä. Kirvesmiehenä oli silmäpuoli Anttila. Hänkhään ie tullu lauttuhriin nukkuhmaan, ko Keksin Hilma pölkäsi kuolemaa niin paljo, että hään joutu menheen Hilman tykö pörönsyötiksi.

Meillä oli kansa siihen aikhaan tupapäässä Säipänkauppa. Huttulan Fili tuli tuohmaan kauphaan tavaroita juuri sinä päivänä, ko ämmi kuoli. Fili halusi jäää yöksi meile. Met sanoima, että ei se käy päinsä, ko meillä oon ruumis pirtissä. Ittekki met nukuma lautturissa kamarissa. Fili toi tavaroita hevosella. Hän sano, että ei hän ainakhaan yötävasten lähe Ylitoniolle ajahmaan, mie tulen samhaan lauttuhriin teän kanssa. Johan lattialla oon tillaa. Aamula kuttuthiin krannit ruuhmiin veisaahmaan ulos. Ämmi viethiin sohvankannela  makasiihniin kahen kalanelikon pääle, että hiiret ei koske. Korteniemen Antti‑setä, isän veli, ja Tilta‑ täti hoiti ulosveisuun. Senjälkheen juothiin yhessä äitin laittamat pullakahvit.

Seuraavaksi alko arkun teko ja hautajaisten laitto. Siihen aikhaan Lakkalan Viktori teki arkkuja. Hällä oli verstas pirtissä. Sielä se ämmi‑vaihnaanki arkku tehtiin. Ämmin arkku maalathiin mustaksi ja siihen laitethiin rypytetty nauha reuhnoin ja arkun‑ kannen pääle. Sisältä arkku sisustethiin kauhniisti vaatheela. 

Heti kuoleman tapauksen jälkheen piti lähteä Turtohlaan ilmottahmaan papile kuolemesta ja sopihmaan hautajaispäivästä. Vielä piti varata hautajaispäiväle jostaki Turtolan talosta kahvipaikka. Meillä oli käymäpaikkana kanttori Otto Eeron talo. Niin oli nykki.  Ämmin kuoleman aikhoin ei ollu tapana kuttua hautajaissiin kortila. Kaukhaiset kutsuthiin kuttukirjeelä ja lähelä asuvat suusanalisesti talotalolta. 

Isäni Petter (Pekka) Aukust Korteniemi 

Pekka Korteniemi synty Korteniemen talhoon maaliskuun 10. päivänä 1874. Syntymäkoti isällä oli tavallinen senaikanen maalaistalo. Korteniemessä elethiin niinku siihen aikhaan maaseuvula elethiin maatalouesta ja mettän riistasta. Tietekki jonku verran kalastethiinki. Uskon, että ei tervanpolttokhaan ollu aivan outoa. Pitihän se jostaki saaa suolarahhaa ja rahhaa muuhunki kauppatavahraan, joita ei kotona pystyny tekehmään. Vanhoitten kauppakirjoitten mukhaan myythiin kansa mettiä.

Miehenikhään päästyhään joutu Pekka arvanheithoon ja arpa osu kohalle, niinku veli Anttonileki. Arpa vei veljekset kolmivuotisheen sotapalveluksheen Ouhluun. Kumpikin veljeksistä palvelit tarkka-ampujapataljoonassa. Sotapalveluksessa olleshaan isä suoritti jonkulaisen tutkinon. Sielä hänestä oli tullukki hyä lukia ja kirjottaja. Ko isä pääsi kolmivuotisesta, hän tuli Pelhoon takasi ja rupes maanviljelijäksi. Isä oli ostanu isälthään helmikuun 15 p:nä 1897 päivätyllä kauppakirjala puolet äijäfaarin omistamasta Korteniemi nimisestä 1/6 manttaalin veroisesta perintömaasta N:o 3 Turtolan kappelin Pellon kylästä.

Isä löytää äidin

Ko Anttonin vaimo Tilta oli vuona 1897 ensimäisessä lapsivuotheessa, tuli hänen sisko Kristiina hoitahmaan lasta. Silloin kuulemma on Kristiinan ja Pekan, äitin ja isän,  yhteinen elämäntaival alkanu. Tilta ja Kristiina olit Muoniosta Anttilan Salkon tyttäriä.  Äiti, Kristiina Fredrika Korteniemi (o.s. Anttila), oli syntyny Muoniossa kesäkuun 2. päivänä 1876. Isä ja äiti vihithiin avioliithoon 1900. Veljeksilä oli sisarukset vaimoina ja kääntäen sisaruksilla veljekset miehinä. 

Kolahriin

Virkamieheksi

Mulla oon semmonen kuva, että isä oli pikkusen rauhaton. Se halus tehä enemän ja ainavain enemän. Nykkö soli päässy tilaliseksi ja maanviljeliäksi, soli taas menossa. Nyt isä halus virkamieheksi ja pääsiki Kolahriin tulhiin. 

Soli vuosi 1911, kampheet kasathiin ja lähethiin. Sitä ennen isä teki tullivartia Mattisen kansa perätupa- ja maakaupat. Isä myi Mattiselle Kivimäen rajasta maapalstan rakenuksen alle. Ämmin, äitinsä, hoiosta isä sopi sisarensa Tuohinon Kustaavan kansa. 

Ennen Kolahriin lähtöä meitä lapsia oli kaikkihaan kuus. Net olit ikäjärjestyksessä Helmi, Hilda, Hanna, Hannes, mie (Taimi) ja Kauko. 

Kolarissa

Ko tullivartia Pekka Korteniemi 1911 tuli Kolahriin, Hän vuokrasi Kolarin saaresta Lanton Erkiltä talon. Erkki itte asu vanhassa pienessä talossa, jossa oli vain pirtti, kamari ja porstua. Erkilä ja sen vaimola, Fiiala, oli alle kymmenvuotias poika, nimeltä Feelis. Isän vuokraamassa uuessa rakenuksessa olit isot huohneet, iso pirtti, kaksi kamaria  ja porstua.

Met asuma Kolarissa kolme vuotta. Mulla oon muutamia asioita, joita on jääny miehleen Kolarissa oloajalta. 

Helmi ja Hilda kävit kansakoulua Jokijalassa. Kolarin saaresta oli pitkä matka Jokijalan

koulule. Opettajana sielä olit nimismies Hakkaraisen vaimo ja Lyyli Nikula. En tiä aivan varhmaan, oliko Nikula vakituinen opettaja, vai Hakkaraisen siihainen,  ko Hakkaraiselle tuli paljon lapsia. Nikula oli ainaki poissa Helsinkistä.

Nikula pruukasi käyä meilä ussein ja soli Hildan opettaja. Yhtenä jouluna ko Nikula lähti käyhmään kotohnaan Hesinkissä, sen piti saaa välttämättä Hilda matkhaan Helsinkhiin. 

Isän mielestä näinki kaukaa Lapista oleva lapsi piti näyttää lappalaiselta. Hän teetti Muoniossa Hildale lapintakin Helsinkin reissua varten.

Helvi synty Kolarissa 6. päivänä joulukuuta 1913. Soli joulunseutua, ko ristiäiset piethiin.

Helvile tuli kolme kummia. Net olit tullivartia Kreivi, opettaja Lyyli Nikula ja Malmiströmin Friitti. Kumminlahjaksi Kreivi toi kengät, joissa terät olit mustaa kiiltonahkaa ja peesväriset pienet varret. Nikulan Lyyli toi punasen takin, lakin ja tossut. Lisäksi Lanton Fiia toi pyhhiin pirthiin kaksi pientä tyynynpäälistä, jokka oli koristeltu sinisilä kukila. Net olit varmasti niin kauhniit, ko on jäähneet viis ja puolivuotihaan tytön miehleen.

Friittin isä, Juhanerkki, ja Friitti olit sen ajan tavan mukhaan ompelemassa meillä kenkiä Helvin ristiäisten aikhaan, siksi se Friitti varhmaan tuli Helvin kummiksi ja olihan Friitti tuttu pellolainen. Net olit meilä monet kerrat ennenki olheet kenkiä neulomassa.

Hannes oli Kolarissa viisvuotihaasta yheksänvuotihaaksi. Meän vuokraisänän poika Lanton Feelis oli parivuotta Hannesta vanhempi. Hannes ja Feelis olit hyät kaverit. Feelis vanhempana teetätti Hannekselle välhiin mitä sattu. Meän mielestä Hannes oli vähän yllytyshullu. Kerranki Feelis oli ottanu kotoa ruutipussin. Pojat menit rannale ja laitoit pussin kiven pääle. Hanneksele Feelis oli antanu ison kiven ja käskeny puottaa sen pussin pääle. Itte Feelis vanhempana oli osanu juosta kauemaksi. Ko Hannes puotti kiven ruutipussin pääle, niin tuli leimahti ja poltti Hannekselta kasvot. Onneksi meilä oli kotona  palolääkheet. En varhmaan tiä, oliko net lääkärinmääräämät. Net oli kuitekki touhuttu silloin, ko Kauko oli astunut kuuman hiiloksen pääle. Samala lääkheelä hoiethiin nyt Hanneksen kasvoja.

Tulhiin Sieppijärvele
Soli vuosi 1915 alussa ja rekikelin aika, ko meillä tuli muutto Kolarista Sieppijärvele. Tullimiehet tulit ja veit tavarat hevosilla. Meät, pienimät lapset ja äiti, viethiin muuton ajaksi nimismies Hakkaraisen tykö.

Hakkaraiset olit rakentahneet uuven talon. Se oli vasta valmistunu. Äitikhään ei olu sitä nähny. Rouva näytti tarkasti äitile uutta taloa. Siinä oli paljo pieniä huohneita. Joka lapsela oli oma huone ja jokhaisella oma pesumahollisuus, komuti  ja pesumalja. Uuven koin net olit ristihneet Sopukaksi.

Ko meät oli syötetty ja juotettu, Hornela lähti veihnään meät kansa Hakkaraisen hevosela Sieppijärvele. 

Meile oli vuokrattu asunnoksi Mäkelän talo.Soli lähelä Ylipään rinnua. Soli melko uusi talo ja sen omisti ylittorniolainen kauppias Pällinen. Pihapiihriin kuulu asunrakenus, navetta  ja sauna. Net kaikki olit meilä  vuokrala. Asunrakenuksesta met itte otima käythöön ison pirtin ja pitkän kamarin, johon pääsi pirtistä. Porstuan kamarissa asu isän työkaveri, Kurtin Antti.

Navetassa oli kaksi lehmää ja tallissa kruunun ori, joka oli annettu isän hoiettavaksi. Isä omisti veljensä Anttoonin kanssa Olosjoen niittypalstan. Nolit veljekset sopihneet, että isä saapi tehä koko Olosjoen korkorahoista, ko Anttooni oli isäle velkaa. Sopi isäle hyvin, ko Olosjoen niityt olit lähelä Sieppijärveä. Soli jokiniitytki siihen aikhaan tärkeitä karjan ruokkoa aatellen.

Isä jatko Sieppijärvelä tullimiehenä oloa. Soli sielä vanhempi tullivartia. Lisäksi toisena tullimiehenä oli niinku jo mainittin Kurtin Antti. Lisäksi Sieppijärvelä oli rajaviskaali Limplum. Se asu Roan talossa. Myöhemmin sinne tuli lissää kaksi tullimiestä, Johansson ja Gustafson. Toinen tuli Helsinkistä ja toinen Turusta. Net olit komenusmiehiä. Oli Sieppijärvelä entinen tullivartia Palovaara. Soli jo eläkheelä. Met pruukasima käyvä sen tykönä.

Kouhluun Sieppijärvelä
Helmi ja Hilda kävit senaikasen neliluokkasen kansakoulun Kolarin Jokijalassa, niinko olen kertonu. Sinä vuona, ko Helvi synty, Hannaki täytti yheksän vuotta ja olis voivu alottaa koulunkäyntinsä. Muttako sinne Jokijalkhaan meiltä oli niin pitkä matka, niin isä  ei pannu Hannaa Kolarissa kouhluun. Suunittelikhaan se jo sillo Sieppijärvele muuttoa, joka tapahtu sitte kahen vuen päästä? Olikhaan Kollarista Sieppijärvele muuton syynä pitkä koulumatka? Jokataphauksessa ko met siirymä Sieppijärvele 1915, menit  Hanna ja  Hannes kouhluun. Hanna oli siloin ykstoista vuotta ja Hannes yheksän vuotta. Hannes oli juuri sen ikänen,  ko siihen aikhaan kouhluun menthiin.

Sieppijärvelä oli oma koulurakenus. Soli rakennettu tiensuunthaan. Rakenuksessa oli luokkahuone sekä käsityö- ja voimistelusali vai sanothaanko huone, ko ei sitä juuri saliksi voinu sanoa. Net olit rakenuksen pohjoisen puohleisessa päässä. Opettajan asunto oli samassa talossa rakenuksen eteläpäässä. Ko sie menit ulkoa koulun puolele, sie tulit ensin tampuhriin, porstuhaan, niinko se meistä kuulostas paremalta. Koulun porstuaa kuttuthiin varhmaan tampuriksi sen takia, ko Sieppijärven sillonen opettaja oli tullu Turun läheltä Mynämäeltä. Sielä varhmaan porstuaa kuttuthaan tampuriksi. Sinne tampuhriin koululaiset jätit vaatheet ja menit luokhaan, ,joka oli järvenlaiala opettajan asuntoa vasthaan. Porstuasta ja luokastaki olit ovet pohjoispääyssä olehvaan  voimistelusalhiin. Opettajanasunthoon, joka taas oli rakenuksen eteläpäässä, menthiin sisäle pääystä. Päästhiin sinne koulun tampuristaki. Opettajan asunthoon kuulu keittiö, sali sekä kamari ja tietekki siinäki oli tampuri.

Siihen aikhaan Sieppijärvelä oli opettajana Hilma Laurila. Soli pätevä opettaja ja soli tullu Mynämäeltä. Sitä piethiin oikein tarmokhaana opettajana. Kyllä se sitä oliki. Opettajalla oli minua vuotta nuorempi tyär. Sen nimi Eeva. Ko koulu oli meän naapurissa, niin met, Eeva ja mie, pruukasimma leikkiä yhessä. Ko opettaja oli koulunpiossa,oli Eevaki meilä. Soli, ko päivähoiossa äitilä. Pruukasima met olla niittenki koissa. Sieläkö ei ollu kethään pääle- kattomassa, saatoima met tehä tyhmyyksiäki  - tietekki vahingossa.  Kyllä Laurilan opettaja oli vihassa, ko met kaajoima ison fiikuksen salissa korkean kukkapöyän päältä. Kukkaruukku särky ja taisi se muutenki kärsiä, ko siitä piethiin semmonen poru. Taisi siinä vähä paikakki sotkeutua. Kerranki met päätimä lähteä Käkivaaran Juliaanaa kattohmaan. Soli saman ikänen ko mekki. Emmä kukhaan vielä koulussa. Meän piti ensin mennä Iivarilta järven poikki hevosen reen jälkeä Poikkijärhveen ja sieltä sitte Käkivaahraan. Met päätimä vähä oikasta ja veimä potkuria umpea mettälinjaa pitkin Toivohlaan. Soli toinen talo Käkivaarassa. Sieltä sitte reenjälkeä pitkin Käkivaahran talhoon, Juliaanan kothiin. Tietekki met silloinki olima luvatta liikheelä, eikä kukhaan tieny, mihin olima menheet. Met olima väsyhneitä ja nälkhäisiä. Onneksi Juliaanan äiti anto meile viilipytyn ja muutaki syötävää. Sitte met tulima reenjälkeä pitkin takasi kotia. Kyllä met saima kunniama kuula kotona, ko net olit hakehneet meitä koko kylän, eikä olheet löytähneet. Ei net senthään sölkhään antahneet.

Ko mie täytin yheksän vuotta1917, alotin mieki koulunkäynin Sieppijärvelä. Mulle on jääny miehleen suuri luokka. Samassa luokassa oli neljättäkymmentä ensimmäisestä neljäntheen luokan oppilasta. Olit siinä Hanna ja Hanneski kolmanela luokala. Ei net kaikki olheet sieppiläisiä. Oppihlaita oli tullu järvikylistäki. Ainaki Satala ja Filpala oli kortteeria järvikyläläisiä. Sen mie muistan. että Gulstenin hailea herra asu Satala. Soli kauhean etevä oppilas. Siitä oikein kylälä puhuthiin. Katheuksissa muut oppihlaat kuttuit sitä haileaksi herraksi. Olikhaan se niinkuttuttua koulukiusaamista. Sen mie kansa tiän, että en ole senjälkheen laulanu, ko Laurilan opettaja sano mulle, että älä laula niin kovvaa, ko joulujuhlaan lauluja harjottelima.

Kulkutauit ja Kaukon kuolema

Sieppijärvelä Kristiinan ja Pekan perhettä kohtasi myös suru omassa perheessä. Soli sota-aikaa syksylä 1916, ko meän perheessä raivosi kulkutauit. Mie ja Kauko jouima yhtä aikaa samhaan sairasvuotheeseen. Meilä oli hinkuyskä Kauko makasi toisessa päässä laiastaveettävää sänkyä ja mie toisessa päässä. Met saima vuorotellen ja välhiin yhtäki aikaa kovia ahistuksia. Soli äitilekki raskasta aikaa hoitaa perhettä ja ennen kaikkea meitä saihraita. Yhtenä pyhäpäivänä äiti lähti Kurun Eethuun Selman, Eetun vaimon, tykö, että sais vaihtaa ajatuksia. Silloin Kauko sai kovan ahistuskohtauksen. Tuntui, että Kauko tukehtuu siihen. Isä ei sattunu silloinkhaan olehmaan kotona. Äiti jouvuthiin hakehmaan Kurusta kotia. Tästä kohtauksesta Kauko ei selviny. Sille tuli kova kuume. Isä haki apua ja lääkheitä Pellosta. Mikhään ei auttanu. Muutaman päivän päästä (3.10.1916) Kauko Pietari kuoli. Viisvuotias Kauko siunathiin ja hauathiin Turtohlaan. Isä kävi yksin saattamassa Kaukoa. 

Mie sairastin koko syksyn. Vasta joulun jälkheen kiersi Pellosta lääkäri Sieppijärveläki. Sielä oli vastaanotto kievarissa. Kievari oli silloin Satala.  Helmi käytti minua silloin vastaanotola. Pölkäsit, ko olin koko syksyn rykiny, että keuhkoon oli jääny jotaki. Ei sielä ennää mithään ollu. Lääkäri anto mulle vain yskänlääkettä, että saathiin viimesetki yskänripheet paranehmaan. 

Äiti ja kyläpaikat

Kävi äiti senthään vähän kylässäki. Friimannin Helli ja Kurun Selma kuuluit äitin ystähviin. Laajasyäminen Ranta-Iivarin emäntää, Amandaa, kävi äiti aina silloin tällöin tappaamassa. Nuitten tykönä äiti saatto aina joskus käyä kylässä. Saatto äiti käyä vielä rukkouksissa ja ompeluseuroissa. 

Rukkoukset ja ompeluseurat

Rukkouksia piethiin talotalolta. Oli niitä meiläki. Äiti kuulu niihin hiljashiin kristittyihin. Ei se pitäny siitä suurta ääntä. Äiti opetti meitä rukkoilehmaanki. Äiti on opettanu mullekki vanhan tutun iltarukkouksen 

`Levolle laskeun Luojani. 

Armias ole suojani. 

Jos sijaltain en nousisi, 

Taivaaseen ota tykösi. 

Aamen` 

Ompeluseuroja piethiin myös taloissa vuorotellen. Niitä piethiin vapaussoan hyäksi. Niitten järjestelijä oli mettänhoitajan rouva. Ompeluseuroissa vanhat kuoit ja laitoit paketteja ja nuoret kirjoitit kirhjeitä sotihlaille. 

Muuten samasella mettänhoitajan roualla oli kamera, joka siihen aikhaan oli harvinainen. Siksi meiläki on kuvia siltä ajalta. Niitä on ompeluseroista, karhunkaaosta, Einon ristiäisistä, ja monesta muusta. 

Ranta-Iivari

Ranta-Iivari oli Sieppijärven keskus. Ranta-Iivarin rakenukset olit nimensä mukasesti järven rannala.  Sielä oli kauppa ja posti. Lisäksi Ranta-Iivarissa oli suuri karja. Ranta-Iivarit olit lapsettomia. Net otit siihen sukulaispojat Iivarin Einarin ja Viljamin Ylitorniolta asuhmaan heän kanssa. Net oli vishiin kasvatuslapsia. Meän Sieppijärvessä olon aikana vanha emäntä, Amanda, oli vielä määräämässä talon touhuista. Ranta-Iivarit asuit itte päärakenuksessa. Einari ja Tyyne asuit pikkupuolela. Viljami ja Aili asuit Iivarin talossa, lähelä tietä. Se taisi olla pikkusen etehlään nykysestä Perkkiöstä. Perkkiössä emäntä oli Viljamin tyär.

Niinkö jo sanoin Ranta-Iivarin vanha emäntä oli laajasyäminen. Siitä on jääny minun miehleen lähtemättömän hyät muistot. Soli oikein huomaavainen lapsiaki kohtaan. Sanothiin, että Iivarin talolla on siunausta ja ettei sieltä leipä lopu, vaikka emäntä ruokki julki ja varkhain tarvittevia.
Sieppijärvelä ittenäistymisen aikhoin

Mailmansota

Soli ensimäisen mailmansoan aikaa. Meilä Suomessa  oli vielä siihen aikhaan rauha. Suomi oli viimeisiä aikoja Ryssän  vallan alla. Sota Europassa  vaikutti, että Venäjän meritie  Itämereltä Europhaan meni kiini. Venäjä voi kuljettaa tavaroita ainoasthaan Norjan Skiipottenin kautta. Sieltä löyty läpi vuen avomeri.

Alko välitysliike. Hevosilla ajoit jatkuvasti kuormia. Sanothiin, että viljaa ylös ja sotatarpheita alas. Sota ja välitysliike vaikutti piehneen maalaiskylhään ja sen elähmäänki.

Mailmansota toi venäläiset sotihlaat rajale Torniojoen ja Muoniojoen itäpuolele ja länsipuolela jokea olit ruottalaiset milittäärit. Venäläiset sotihlaat majotethiin talhoin asuhmaan. Sieppijärveläki sotihlaat majotethiin Pääkkölän Aleksin  talhoon.

Sieppijärvelä välitysliikheen kassööri ja työnjohtaja majotethiin mettänhoitajan puustelhiin. Välitysliikheen johtajat olit aika suuria herroja. Ratsut niilä olit, millä het liikuit. Käpyriihessä yöpyvät välitysliikheen hevosmiehet. Oli se Kankhaan riihiki majapaikka. Iivarin riihestä laitethiin ruokailupaikka ajureile. Kesälä maantien ja puustellin välilä oli iso haka, johon hevoset löysäthiin. 

Kyllä sota ja välitysliike vaikutti normaalin perheenki olemisheen, meänki perheeseen. Isomat tyttäret, Helmi ja Hilda, olit päässeet koulusta ja olit nyt ruokaa laittamassa Iivarin riihessä. Tienata piti. Meitä toisia lapsia kiinosti rinnun avvaaminen. Mäkelä, missä met asuima, oli lähelä Ylipään rinnua. Ko avasima rinnun ja ojensima käen palkansaamiseksi, meile annethiin erivärisiä paperilappuja. Net olit värilthään sinisiä, vihreitä, keltasia tai valkosia. Mistä net revithiin, muistutti vähän tulitikkulaatikkoa isompaa muistikirjaa. Jokhaisella värilä oli oma numero, joko 5 p, 10 p, 25 p tai 50 p. En muista, oliko markkaa. Net olit välitysmiehilä lanttien asemasta, ja net kelpasit rahana, ko kävi karamelliäki  ostamassa.

Kotona äiti leipo pitkiä pullia. Met, Hanna, Hannes ja mie, jouvuima myyhmään niitä Kankhaan riihheen ja käpyriihheen majottuhneile välitysliikheen hevosmiehile. Myimä met niitä ryssän sotihlailekki. Kesäaikana Hannes pruukasi korvausta vasthaan paimentaa välitysliikheen hevosia mettänhoitajan puustellin ja maantien välilä.  

Osasi net ryssät ittekki leipoa. Kyllä Pääkkölän Aleksin talosta tuli toisihnaan hyät rukhiisen leivän hajut, ko net paistoit ittele suuressa luononkivistä muuratussa uunissa hapanta leipää. Ryssäin leivät olit kauhean isoja limppuja. Net lämmitti uunin aivan pätsikuumaksi ja panit limput uuhniin hautuhmaan. Net kuulema heittelit vettä limppujen pääle, ettei net päässeet kuivuhmaan. Kyllä ryssänlimput olit hyän makusiaki. Ryssät olit hyäntahtosia ja annoit meilekki niitten leipomaa limppua. Jälkheenpäin Pääkkölän Aleksilta kuulima, että ryssäin lähön jälkheen piti iso leivinuuni muurata uuestaan, ko sei kestäny sitä kauhean kuumaksi paahtamista ja veen heittoa sinne.

Pettua leiphään

Sota toi tulleshaan puutheen. Rahhaa niinki oli, mutta tavarasta oli puutetta. Elintarvikheet panthiin kortile. Isälä oli tullin työn lisäksi elintarvikekorttien jako. Korttiannokset olit pienet. Net ei riittähneet ruokhaan. Jouvuthiin hakehmaan petäjästä kaarnan alta kuivanutta nilakerrosta leipäjauhojen jatkoksi. Sitä kuttuthiin petuksi. Sitä jauhethiin ohran sekhaan. Ohria oli vain sitheeksi, että leipä pysy koossa. Lisäksi pettuleipäjauhoitten sekhaan jauhethiin kahvin sakat. Etupäässä kahvinsakatki olit paahetuista ohranjyvistä jauhettuja kahvinhöystöjä, jossa saatto seassa vähän mauksi olla oikeataki kahvia. 

Meillä oli kohtalaisen hyä pärjäys. Olihan isä niinkuttuttu virkamies, ja lisäksi met voima pittää kahta lehmää. Net annoit meile maion ja lihan. Ko vielä potut olit omasta takkaa, niin ei perheen tarttenu nälkääkhään nähä. 

Soli kevätsosseen aika, ko meilä heinät olit loppumassa. Sillon isä valjasti kruunun orhiin, ja lähti poikkikairan Marrasjärvestä hakheen heiniä. Sieltä se sai ostaa jonku säkin ohriaki. Isä oli polkenu häkhiin vähän heiniä pohjale, latonu säkit ja peittäny net heinilä hankoamalla häkin täytheen. Olihan kysseessä luvaton teko. Isä oli peläny järven jäälä, että ny säkit kastuva, ko kolmitakkanen oli uinu syälä vesisosseessa. Onneksi jyvät pysy kuivina.

Meän lasten tehtävänä oli käyttää ohrat myllyssä. Meiltä kahen kilometrin päässä Alapään rinnun etelä puolela oli mylly. Soli tehty Sieppijärvestä lähtehvään Naamijokheen. Enimäkseen soli Hannes ja mie, jokka kävimä myllyssä. Meile panthiin piehneen kärhöön vähän jyviä säkissä ja sitte sitä menthiin. Oli se kumma, että niistä jauhoista, vaikka net piti olla puhtaat, leivotut leivät maistu petule. Se kuulema johtu siitä, ko samoila kivilä oli jauhettu pettuleivän tarpheet - petut, kahvinsakat ja oljet.       

Saathiin sitä Amerikan apuaki. Sitä kuttuthiin Hooverin lahjoiksi, Amerikan resitentin nimen mukhaan. Amerikasta tuli säkittäin kuivattua kasvia. Net ei olheet korttiannoksia, net jaethiin suohraan tarvitteville. Tuli sieltä vaatheitaki. Niistä en muista muita ko mustat kläninkit tytöile. Net olit kaikki samanlaiset, kolmela isola, valkosela napila eestä kiini.

Suomi ittenäiseksi

Paitti että kylälä oli Ryssän sotihlaita, alko sielä näkyä myös santarmeja ja punakaartilaisia. Kerranki Sieppijärven miehet riisuit ryssän santarmit asseista. Asseet kätkethiin talhoin. Meiläki oli muurin takana syvenys. Sinnekki niitä oli kätketty. Yhtenä iltana, ko oli jo myöhä, sana kulki kylässä, että punakaartilaiset olit vallahneet Iivarin talon. Rovaniemeltä oli tullu  kakstoista miestä ja net vaativat santarmeilta vallattuja asseita takasi.

Soli se ilta, ko  Kuutröökin Laura oli meilä oottamassa isän kothiin tuloa, että olis saanu vähän jauhoja petun sekhaan, jotta leipä olis pysyny koossa. Vaikka oli myöhä, äiti pyysi  Lauraa jäähmään meile, niin kauvoksi, että isä tuli kothiin. Sinä iltana tuli meilekki oven suuhun  kaksi punakaartilaista. Net olit hyvissä vaatheissa ja niilä  oli punanen rusetti kaulassa ja taskun suussa. Net kysyt issää, mutta ko se ei ollu kotona, net lähit.

Olit punakaartilaiset pyytähneet venäläisiä sotihlaita aphuun. Net olit kieltäytyhneet. Ko aamu tuli, kokkoonnuit Sieppijärven miehet Iivarille ja kehotit punakaartilaisia poistuhmaan kylästä. Net lähit vastarintaa tekemättä hiihtähmään kohti Rovaniemeä. Punakaartilaisilla oli varhmaan tullu riita välilä, ko myöhemmin löyty yksi punakaartilainen ammuttuna Sieppijärven ja Rovaniemen väliltä laosta.

Kiristyhneet välit alko pikkuhiljaa näkyä Ryssän sotihlaittenki käytöksessä. Kerranki Sammalvaaran Ales poikansa kansa oli menossa kahela hevosela viehmään kuormaa ylös Karessuvanthoon. Sotihlaat piätti Aleksin ja pojan meän kohala. Meinasit viä Aleksin kasarmile. Ales ja poika tulit meile sisäle. Hetken perästä oli pirtti täynä ryssiä. Net vaati Alesta mukhaan. Heän johtaja pukki Aleksia pyssynpiipula. Ales istu tiukasta keinustoolissa ja sano, että hän ei lähekö kilon paloina. Aleksin poika istu ovisänkyssä ja itki. Isä ei ollu nykhään kotona. Äiti istu kamarin keinustoolissa. Sillä oli Eino sylissä. Äitiki pölkäsi niin paljo, että kyynehleet valu silmistä. Kyllä met muutki tärisimä pölöstä. Yks ryssän sotihlaista lohutti äitiä ja sano, että ei tuo tohi ampua. Kurtin Antti kävi hakemassa isän Iivarista. Ko isä tuli, ja ko niitten päälikkö näki isän, se sano sotihlaile, että lähemä. Niin net menit pois. Ales kerto, että eelisenä päivänä tuo johtaja oli kaverihneen tullu Sammalvaahraan ja käskeny häntä kyythiin Sieppijärhveen, mutta hän ei ollu lähteny. Nyt ne varhmaan meinas viä hänet kasarmile ja pieksää.

Jälkheen isältä kysythiin, miksi net heti lähit, ko sinut näit. Isä vastasi, että tuo päälikkö varhmaan aatteli, että on parempi lähteä hyälä, ko lähteä ulospanon jälkheen. Niitten päälikkö oli oppinu tuntehmaan isän kolmivuotisessa olon aikana. Oulusta isä oli joutunut komenuksele Rasnajasalhoon.  Sielä soli kohanu eelämainitun sotapäälikön. Isä oli joutunu sielä voimamiesten kirhjoin. Päälikkö ei halunu joutua tuomosen karhun kynshiin.

Meän Sieppijärvelä oloaikana ruvethiin Suomessa perustahmaan suojeluskuntia. Niimpä Sieppijärvelekki päätethiin perustaa suojeluskunta. Sitä touhusit mettänhoitaja Sammallahti, Kurun Eetu ja isä. Isästä tuli sinne jonkulainen kyläpäälikkö.

Suojeluskunnat olit tarpheen, ko Venäjän bolsevikkivallankummouksen jälkheen Suomi julistautu ittenäiseksi joulukuun kuuentena päivänä 1917. Ryssän sotihlaat piti aijaa pois. Ko meän punakaartilaiset taas halus, että met jäämä vielä Venäjän suojeluksheen, olima met siälissoassa. Kansalaissota käythiin punasten ja valkosten välilä.

Venäläiset sotihlaat lähit täältä jokivarresta vasthaan panematta. Net vain saatethiin Karunkhiin. Sieltä net panthiin junhaan. Isäki oli niitä saattamassa. Se viipy sillä reisula parisen viikkoa. Torniossa oli punasila asevarasto. Sielä oli vartijana joku kolarin punakaartilainen, jonka isä tunsi hyvin. Isä oli pyytäny siltä asevaraston avvaimet. Soli antanu net vapaaehtosesti. Niin net asheet olit senjälkheen valkosten hallussa.

Torniosta etheenpäin meno oli jo hankalampaa. Sielä saatto syntyä yhteenottojaki. Sieppijärvestäki jatko valkosten puolela  ainaki kolme miestä. Net olit Kurtin Antti, kylläki pellolainen, joka siihen aikhaan asusti tullimiehenä Sieppijärvelä, ja Kunelius Heikki sekä Satan Jamppu. Net lähit vapaaehtosesti niinku muukki valkoset taistelheen isänmaata ittenäiseksi.

Ko Satan Jamppu tuli hyvästiä jättähmään, oli äiti varpuluutia tekemässä. Alko Jamppu sithoon kansa luutia. Net taisi olla Jampun viimeiset luuat. Met saima suruviestin,että Jampusta on tullu vaphaussoan sankarivainaja. Jamppu oon hauattuna Sieppijärvele.

Kotia Pelhoon

Maakauppa

Isän suunitemissa oli Pelhoon muutto. Kotitalo oli kuitekki vuokrala Waseli Afanasjeffilä. Piti päästä kotia asuhmaan. Tuntuu siltä, että isä oli virkamiehenä köyhtyny, ko se  myi puolet omistamastaan maatilasta. Toissaalta tuntuu, että isälä oli päässy syntyhmään hyyryläisele jostaki velkaa niin paljo, että soli pakko myyä puoli taloa. Joka taphauksessa kauppatehtiin alla olevala kauppakirjala

"Kauppakirja

Minä Pekka Pekanpoika Korteniemi, myyn, Waseli Afanasjeffille ja vaimollensa Asenille, minulta omistetusta Korteniemi nimisestä perintö maasta puolen 2  N:o 3 verolta 1/84 mantlia Ylitornion pitäjän Turtolan kunnan Pellon kylässä keskenämme sovitulla kauppasummalla kaksikymmentä viisi tuhatta / 25000 / Suomen markkaa, maan saapi ostaja varsin omaksensa, tässä kaupassa saapi ostaja huoneista Riihen ja Aitan  asuma ja kartano huohneissa saapi ostaja asua puolissa huohneissa kaksi vuotta, kaupassa on sovittu seuraavasti 

Maalla oleva eläke Matilta Korteniemelle ostajan tulee maksaa puolen eläkettä hänen elämänsä aijaksi
Sieppijärvi Syyskuun 6. päivänä 1918 


P. A. Korteniemi


Edellä olevaan kauppan olen kaikin puolin tytyväinen, aika ja paikka kuin yllä.

Vaseli Afanasjeff


Todistavat


Fredrik Satta


kirj.sama


Alma Vaattovaara"

Vaseli Afanasjeff (Alanko) myi jälkheenpäin ostamansa puoli tillaa Kosken Fransile. Fransin tyär, Irja, omistaa nykyhään sen. 

Kauppakirjassa mainitut riihi ja aitta olit maantien toisela puolela perätuan takana kesänavetale menevän polun varressa, niin että kummastaki oli ovi polule ja kumpiki rakenus olit yhtäkaukana polusta. Nykyhään riihen paikala on kiviroomeo ja aitta oli ainaki parikymmentä askelta riihen rannanpuolela. 

Ko Koski oli ostanu Alankolta maat, se myi myöhemmin riihen takasi Alankolle varastoksi. Riihen Alanko siirsi Alapurasen Roopelta (Kasvilan Roopelta) ostamansa Alapurasen talon eteläpuolele. Soli muistaakseni rannanpuolela päärakenuksen yhteytheen rakentamansa kaupan välittömässä lähesyyessä. 

Aitan Koski siirsi rakenuttamansa navetan tieltä riihen eteläpuolele Rötkösseen päin. Aitta jäi saksalaisilta polttamatta ja soli samassa paikassa evakon jälkheenki. Soan päätyttyä Koski laitto sen väliaikaseksi asunoksi. Kosken Irja (=Vikeväisen Irja) lahjotti aitan Rötkösen Paulile, joka myi sen Turtohlaan. Olikhaan se joku Eero -en ole varma-. 

Perätuan isä voimasi maakauppakirjan mukasesti äijävaarile ja ämmile. Soli päärakenuksen ja navetan välissä. Sillonen tie kulki perätuan takkaa. 

Kortejuhon Sanna (Orajärvi) kerto, että ko  het asuit nykyistä Saukkoriipin paikaa, oli äiti pannu heät viehmään kutomihaan vaatheita Tuohmaan kauphaan. Soli kova pakkanen. Äiti panetti villasukat kenkäin pääle. Ko het olit tulheet meän perätuan taka, het olit riisuhneet sukat kenkäin päältä ja panheet net perätuan kivijalkhaan. Lisäksi Sanna kerto, että heän isä myi takonsa Saukkoriipin Juhole ja siirty Vaaranperhään Mellantörmäle asuhmaan. 

Meän isä (Pekka) myi perätuan Mattiselle, ko ämmi ei pystyny siinä yksin asuhmaan, koska soli tullu sokeaksi. Kauppa tehtiin ennen Kolahriin lähtöä. Mattinen siirsi tuan muutanan kymmentä metriä pohjosseen tien toise puolele isältä ostamalheen tontile Kivimäen rajale. Talon saksalaiset poltit. Mattisen emäntä rakenutti uuen hirsirakenuksen samale paikale. Mattisen emänän kuoleman jälkheen meän Helvi osti tontin kiinteistöihneen. Mattisen paikka kuuluu nykyhään Laitisen Pekale.

Pelhoon

Soli vuosi 1918, ko isä kyllästy tullimiehen toihmeen ja  päätti palata kotia ja alkaa maata viljelehmään. Isä ei tainu tulla oikein toihmeen silloin Sieppijärvelä olheen rajaviskaalin kansa. Isä piti sitä liian innokhaana ja viskaali pakkasi komentehleen issää. Niin isä sitte jätti virkamiehen uran ja alko vaphaamphiin homhiin.

Soli syksy, taisi olla lokakuun loppu, ko meillä pakathiin tavarat ja lähethiin valuhmaan kohti Pelloa. Vanhimmat lapset  -Helmi 17 vuotta, Hilda 16 vuotta, Hanna 14 vuotta ja Hannes 12 vuotta- tulit taluttaen meän kahta lehmää. Varhmaan Helmi ja Hilda talutit ja Hanna ja Hannes olit ajajina. En aivan tarkoin muista oliko meilä silloin pientä karjaa. Met, mie 10 vuotta ja Helvi vajaat 5 vuotta, tulima Pelhoon Liianmaan Iikan ja sen vaimon kiesissä. Het olit läheltä Vaattojärveä, -niin ainakin muistan. Helvi nukku sevissä ja mie istuin sen vaimon kansa takana. Net -niinkö metki- olit  varhmaan sukua Sammalvaarassa asuvalle Korte-Iiskole. Liianmaan Iikka pyssäytti siihen ja met yövyimä sielä. Seuraavana aamuna jatkoima matkaa kohti Pelloa. Kuitekki met söimä Orajärvelä. Taloa en tarkoin muista. Sielä meile annethiin uusia pottuja ja kuppisoosia. Orajärvestä Iikka ajo suohraan Pelhoon. 

Isä ja äiti tulit tavarain kanssa omala hevosela. Heän matkassa olit myös kolme vuotta vanha Eino ja Tauno yhen vuen ikäsenä. Mie en muista, kukka muut olit tavaroita tuomassa, vai hakiko isä niintä useaman kerran. 

Korteniemi – vanha Korteniemi - Vanhapuoli

Met asetuima asuhmaan päärakenuksen länsipääthyyn -joen puolele. Meilä oli käytössä pirtti, kamari ja porstoa. Alankolle jäit, niinkö kauppakirjassa oli sovittu, tupa, pikkukamari ja pikkukeittiö kaheksi vueksi käythöön. 

Pirtti oli meän asumisen keskipiste. Soli keittiönä, sisätöitten tekopaikkana ja lisäksi kaikkien kotona olheitten nukkumapaikka.  

Keittiöksi kalustethiin muurin viehreinen pohjoislaita pirtistä. Siinä oli iso muuri  kamarinpuohleisessa pohjoisnurkassa. Muurin piissiin oli pantu hellä. Soli siroliesi. Sen isä osti Vuopion Roopen lapsilta. Myyjänä oli Vuopion Hanna, ko soli Roopen lasten

holhoojana. Hellä oli Vuopiossa tarpheetomana pirtissä piissiin muurattuna ja net sanoit, että se ei veä. 

Kamarin ja muurin välissä oli leveä aukko. Siinä olit kamarin vastaselle seinäle lyötyt pitkät maasepäntakomat käsivarren vahvuset kannatinrauat. Niitä käytethiin leivinpelkkojen, hiilikoukun, uuniluuan ja monen muun pitkän esihneen säilytyspaikkana. Saattopa sielä  joskus olla hevosen neuvokki kuivumassa. Pesäpuukki olit sielä. Aukosta pääsi savupiipun takana olevalle muurinpäälyställe. Sielä säilytethiin leivinpellit ja harvemmin tarvittavat esihneet. Soli kläpile mukava piilopaikkaki, jos net sattu sinne varkhain päässeen. 

Pohjosen puohleisen lasin alla oli monikulmanen kaappipöytä ruokapöytänä. Soli iso pöytä. Jos ei ollu kovin paljon ruokamiehiä, met pystymä sen ympärillä syöhmään. Ko satuit kaikki olheen yhtä aikaa syömässä, siiloin syöthiin pirtin keskelä olheen pyöreän pöyän ympärillä. Pohjoisen puohleisella seinälä oli vielä astiakaappi. Soli sama kaappi, jonka äiti osti Sieppijärvelä Pääkön Aatelta. Sama kaappi on vieläki meilä astiakaappina. 

Sänkyjä tarttethiin paljon. Joenpuolela pohjoisnurkala oli päästäveettävä sänky. Siinä nukku lapsia. Isä ja äiti nukuit rannanpuohleisen lasin alla laiastaveettävässä sängyssä. Siihen oli kansiki ja sitä käytethiin sohvana. Isä oli kova lukehmaan ja tartti paljon valoa, siksi niitten paikka oli lasi alla. Niinkauan ko ämmi eli, oli sen nukkumispaikka rantapäässä kartanon puolela laiastaveettävässä sängyssä. Siihen sänkhyyn ämmi kuoli 1924. Rannanpuohleisella seinälä isän ja äitin sängyn ja ämmin sängyn välissä oli vielä peililä varustettu laatikollinen vaatekaappi. Rannanpuohleisella seinälä oli vaatekaapin ja lasin alla olevan sohvan välissä ompelukone ja sen yläpuolela äitin ompelema taulu, jossa luki "oma koti kullan kallis". Mahtu siihen vielä seinäkelloki. 

Pihan puolela ovipielessä oli kansa laistaveettävä sänky. Siinäki nukku lapsia. Ovipielen sänkyäki käytethiin istumisseen. Siinä samassa nurkassa oli lakkihylly ja vaatenaulakko sekä naula hevosten valhjaile. Keskelä pirttiä oli pyöreä pöytä ja sen ympärilä toolit. Pyöreän pöyän kummalaki puolela olit keinustoolit. Toinen keinustooleista oli sama, jonka äiti vaihto villatakila Sieppijärvelä käsityönopettajalta. Toisen keinustoolin alkuperrää en tiä. Pirtissä oli vielä muitaki toolia sielä täälä. 

Myöhemin rannanpuohleselle seinäle lasin pohjoispuolele panthiin iso haaparaaminen taulu, joka esitti veen poukamaa ja siinä oli venheessä kaksi naista. Taulun oli maalanu joku Raita-niminen maalari Matarenkistä. Ko Helmi oli Ojan kaupassa apulaisena, soli tullu kauphaan ja esittäny ittensä sukulaiseksi ja halunu lahjoittaa taulun sukulaistalhoon. 

Porstoankamari oli meilä vierashuohneena. Siinä oli muurattu kakluuni pirtin oven ja  porstoan oven välissä. Posrtoan puohleisella seinälä oli vielä komuti porstoan oven ja kakluunin välissä. Porstoan ja pikkukamarin ovitten välissä oli kaksi toolia.Pikkukamarin oven pohjoispuolela oli sohva (laiastaveettävä) ja sen eessä pöytä ja kaksi isoa toolia. Toolit ja sohva olit vaatheela päälistettyjä. Net isä tilas kulkukauppihaalta. Pirtin puohleisela seinälä oli kansa vaatekaappi ja pari toolia. Porstoankamarin lasin eessä oli korkea kukkajalka. Siinä äitilä oli asperaakkus. Saatto siinä joskus olla kesäyönunelmaki. Net olit riippuvalehtisiä kukkia.

Porstoan kautta päästhiin pirthiin ja porstoankamahriin. Pääsi siitä tuanpuohleiseenki pääthyyn. Ko sie tulit ulkoa porstohaan, oli siinä heti vasemala komero. Se ulottu pirtin seihnään saakka. Pirtin oven vieressä komerossa oli ovi ja siitä pääsi vintin porthaile. Net olit jyrkät porthaat. Ulko oven vieressä oli komehroon luukku. Siitä met heitimä kengät porthaitten alle säihlöön. Porstoassa kamarin oven pielessä komeroa vasta päätä oli pitkä  vaatenaulakko ja lakkihylly. 

Ko se tupapää jäi kaheksi vuoeksi vuokrale Alankolle, tehtiin pitkästä porstoasta pikkukeittiö pikkukamarin etheen. Pikkukamariki jäi Alankon käythöön. Pikkukeittiön alle kaivethiin kellari ja sinne siirethiin pirtistä kotiliesi. Kotileisi oli keittiössä aina evakhoon asti. Alankon käythöön jäit pikkukeittiö, pikkukamari ja tupa. Heiläki oli iso perhe. Het tartit kansa paljo nukkumatillaa. Net jaoit tuan kevyelä seinälä siten, että sait ittele nukkumispaikan tuan pohjoislaiale. Tuan etelälaiala niillä oli kauppa. Kauphaan tehtiin ovi tienpuohleisen päätyn eteläpuolisesta lasista. 

Vintti oli meilä oikea säilytyspaikka. Porstoan päälystässä oli ainoastaan parret. Nekki siksi ko sen päälä ei ollu täytheitä. Muitten huohneitten päälä oli muurasmätästä täytheenä. Tuan ja pirtin pääle oli laitettu nuorat pyykinkuivausta varten. Kumphaanki pääthyyn pääsi ovettomasta aukosta. Pirtin vintile heitethiin raajat ja muut käyttöstä poistetut tavarat. Jos niitä ei ennää tarttettu, net sitte pohjuniskorjuun aikana kevhäälä heitethiin lasista ulos ja viethiin ranthaan palahmaan. Tarpheeliset tavarat säilytethiin porstoan ja porstoankamarin sekä pikkukamarin ja pikkukeittiön päälä. Sielä ainaki olit väävistoolit ja värttinä. Net haethiin sieltä ko niitä tarttethiin. Oli sielä vaatearkkuki liinavaatheile. Sen arkun äiti oli saanu Muonion ämmiltä -vishiin kapiokirstuksi. Soon vieläki Sirviön Leenala. Äiti anto sen Hannale, ko se meni Lakkapään Arkin kanssa naimissiin. Oli sielä paljo muutaki tavaraa.

Vanha Korteniemi 
Mie kaivoin kerran kukkapenkkiä vanhan Korteniemen pirtin ikkunan alle. 20 - 30 sentin syvvyyestä tuli hiilikerros. Mie kerroin siitä Tuohinon tätile. Täti sano, ettäkö veljensä Anttooni oli toisela vuela, palo Korteniemen päärakenus. Soon täytyny tapahtua 1872 tai 1873. Samale paikale rakenethiin uusi Korteniemen päärakenus. Korteniemen perätupa ja muut rakenukset jäit palamatta. 

Ko mie olin kuustoitavuotias, soli vuosi 1924, Tikanojan mummu kerto ajasta, ko hään oli kuustoista vuotias. Tikanojan mummu kerto, että heän pere asu Torniojärvenrannala, ko hään lähti lähti kuustoistavuotihaana laukkuryssän matkhaan. Het tulit tikkatietä Ruottista Tornioväylän yli Korteniehmeen. Tie kulki Korteniemen pihan läpi. Het jäit yöksi Korteniemen talhoon. Nukkumapaikka heilä oli pirtissä, joka oli väylän puohleisessa päässä. Sanoi, että het olit silloin menossa Karjahlaan. 

Ruothiin menevä tikkatie kulki meän porthaitten eestä. Saukkoriipin Juho, tullivartia, kerto, että hään oli uskottuna miehenä siinä maanjaossa, jossa Korteniemi ja Kivimäki erotethiin. Saukkoriipi muisteli maanjakoa näin: 

Torpparit liitethiin Kivimäkheen. Ko siihen aikhaan ruukathiin polttopuut kuljettaa pyrröinä, varathiin torppareile rantaa pyrröitten maihinottoa ja haloitten tekoa varten. Maanmittari oli sanonu, ettie kenenkhään pihanläpi voi merkitä yhteistä kulkutietä ja oli ehottanu, että uusi tie merkithään Korteniemen ja Kivimäen rajale. Antti oli ilmottanu, hään tekkee oman tien ranthaan. Anttoonilta jäi kuitekki tie tekemättä. Vasta vähä ennen sottaa valtio teki Purasen ja Kivimäen rajhaan tullitien. Siihen asti met tullimiehet laitoima tikkatien Korteniemen pihhaan. Siihen asti  porthaitten eestä ranthaan menevää tietä käytethiin ylheisesti tullitienä. Sitä kansa käytit niin torpparit ko  uuenpuolenväkiki. 

Meän seittemän vuen poissaolo Pellon koista vierotti talon nimen naapuhriin, Anttonille. Meän talon nimi maakirjoitten mukhaan oli ja oon vieläki Korteniemi. Muttako met asuima seittemän vuotta naapuripitäjässä ja ko meän talo oli vuokrattu laukkuryssile, Afanasjeffile ja Sergejeffile, alethiin isän veljen, Anttonin, taloa kuttuhmaan Korteniemeksi. Maakirjoitten mukhaan Anttonin tilan nimi oon Kivimäki. Varsinki pojat välhiin käytit sukunimenä Kivimäkeäki.

Oon mulla korttiki, jonka Eemeli, Anttonin poika, ja Muonion serkut olit lähettähneet. Siinä Eemeli oon kirjottanu omaksi nimeksheen Eemeli Kivimäki. Kouluaikana saatto Korteniemen Paavoki, Anttonin poika seki, kirjottaa vihkoon ja koepapehriin nimeksi välhiin Paavo Korteniemi ja välhiin Paavo Kivimäki. Ko Mäkikyrön opettaja kysy, miksi hään näin kirjoittaa. Paavo vastasi, että mie saan käyttää kumpaa sukunimeä mie tykkään. 

Käytethiin näistä taloista Vanhan Korteniemen ja Uuen Korteniemen nimeäki. Vanhala Korteniemelä tarkotethiin meän paikkaa. Uuen Korteniemen nimelä taas kuttuthiin Korteniemen Anttonin paikkaa. 

Kosken Fransi se pruukasi nauraa, ko Rötkösen Enkla kulki taloissa kertomassa kuulumisia, niin se toi terhveisiä välhiin Vanhasta Korteniemestä ja välhiin Uuesta Korteniemestä. 

Kuttuthiin meän paikkaa Vanhaksipuoleksiki. Se vishiin johtu siitä,  ko se oli sillä vanhala paikala ja oli rakenuksela ikkääki. Vanhapuolikhaan ei ole mikhään huono nimi.

Kaikesta huolimatta met kaikki olema Korteniemiä, olima met sitte Anttonin paikasta tai Pekan paikasta poissa. 

Koulunkäynti Ylirannan koulussa

Sieppijärveltä Pelhoon takasi tulon aikhaan meistä Korteniemen Pekan lapsista kouluikäsiä olit Hanna, Hannes ja mie. Met olima kaikki alottahneet koulunkäynin Sieppijärvelä. Hanna ja Hannes aloit käyä koulua yhtä aikaa syksylä 1915. Mie taas menin kouhluun 1917. 

Mie kävin Sieppijärvelä ensimmäisen ja alun toista luokkaa. Ko met lokakuussa 1918 siiryimä takasi Pelhoon, menimä met kaikki kolme Ylirannan kouhluun. Soli lokakuun 17. päivä 1918, ko minut kirjotethiin Ylirannan koulun toisen luokan oppihlaaksi. Hanna ja Hannes merkithiin samana päivänä Ylirannan koulun neljänen luokan oppihlaaksi. 

Siihen aikhaan kansakoulussa oli vain neljä luokkaa. Kaikki koulun oppihlaat samassa luokassa. Yhelä opettajala oli silloin yli kolmekymmentä 1-4 luokkalaista. Ko met tulima Ylirannan kouhluun, soli toiminassa jo toista vuotta. Soli alottanu toimintansa syksylä 1917. Ylirannan koulun ensimäisenä opettajana oli Nyström. Soli opettajana Ylirannan koulussa vain yhen vuen.  

Ylisaukkojan perätuassa

Ko  met tulima kouhluun oli opettajana Bergmannin Signe. Myöhemmin hänestä tuli Lanton Signe. Signe oli kauppakoulun käyny ja soli meilä väliaikaisena opettajana jouhluun asti. Ylisaukko-ojan perätuanpuoli oli vuokrattu koulun tiloiksi. Itte talonväki asu uuelapuolen, jossa oli paljo huohneita. Opettajaki asu sielä. 

Perätupa oli kartanon pohjosreunala pääty jokheen päin. Perätuan keskeltä kartanon puolelta menthiin sisäle. Ensin oli kylmä porstoa. Kuistia ei ollu. Porstuasta päästhiin pirhiin. Soli väylän puohleisessa päässä. Perätuan pirtti oli meilä luokkahuohneena. Päätyklasin eessä oli opettajan pöytä ja väylän kartanon puohleisessa nurkassa telihneelä taulu. 

Met oppihlaat istuima kahenistuttavissa pulpeteissa. Pulpetit olit kahessa jonossa ovensuusta jokheen päin. Ovensuusta lähtevä jono oli pitkä. Met alakoululaiset istuima siinä. Pirttiä lämmitethiin isola muurila. Soli pirtin oviseinälä pohjoisnurkassa. Muurin tyköä lähti toinen pulpettijono. Soli lyhempi jono, ko alakoululaisila. Lyhemässä jonossa istuit yläkoululaiset. Hanna ja Hanneski olit siinä rivissä. 

Perätuphaan kuuluit vielä porstuankamari ja tienpuohleisessa päätyssä tupa. Tuassa opetti Saukkoriipin Juho yläkoulunpojile veistoa. Porstuankamari piethiin kylmilä. Sielä olit meän vaatheet ja reput. Kovila pakkasila jouuthiin päälyvaatheet tuohmaan luokhaan ja evhäät muurinpankole sulahmaan. Pirtin ja tuan lämmitys kuuluit hyyhryyn. Saatto se luokka toisihnaan olla niin kylmä, että jouuthiin tunnila istuhmaan päälyvaatheissa. 

Koulupäivä

Koulu alko yheksältä aamuhartauella. Silloin veisathiin virsi ja opettaja piti rukkouksen. Muutamia virsiä mie kouluajalta muistan. Sellaisia olit, ko "Etkös ole ihmisparka...", "Mä silmän`luon ylös taivaasen...", "Sun haltuus rakas isäni...". Tietenki jouluna veisathiin "Enkeli taivaan lausui näin..." ja kevhäälä "Jo joutui armas aika...". Kerranki ko met tulima koululusta, lauloit koululaiset matkala juuri meile opetettua virttä "Herraa hyvää kiittäkää...". Saukkojan Juhon Maiju oli rantheela lastuja kokoamassa esiliinan mutkhaan ja kuuli koululaisten laulun. Se puotti lastut maahan ja istu halkasupölkyn nokhaan ja jäi laulua kuuntehleen. 

Aamuhartauen jälkheen oli ennen ruokailua kaksi tuntia. Tunthiin sisälty aina 10 minutin välitunti. Ruokatunti oli aina vähän pitempi. Ruokatunnila syöthiin omia evhäitä. Meilä evhäinä olit kotona leivottu leipä, jossa oli nokare voita päälä, ja maitoa pullossa. Kovila pakkasila maito jääty ja pullo halkes. Se tietekki sulaessa sotki kirjat ja vihot. Saattopa käyä niinki, että kotona ei sattunu olheen valmista leipää. Silloin äiti paisto navettatöitten välilä leivinuunin kuumila hiililä hiilosleipää. Se tehtiin rieskataikinasta. Äiti paineli taikinan oikein ohueksi ja paineli sen kahvelilla reikhiin. Se paistethiin kuumitten hiilten päälä kahelta puolen. Saatto se sitte olla hyvvää. 

Ruokarastin jälkheen saatto olla neljäki tuntia, ennenko pääsimä kotia. Ylheensä soli liikuntaa ja käsitöitä viimeset tunnit. Mutta saatoit net olla tärkeämpiäki aihneita.

Ensimäinen kouluvuosi Ylirannala

Niinko jo kerroin aluksi meilä oli opettajana Bergmannin Signe. Soli opettajana jouhluun saakka. Joululta opettajaksi tuli Aili Pöykkölä Rovaniemeltä. Soli taas väliaikaisena opettajana koko kevhään. Pöykkölästä emmie muista paljoa. Sen mie muistan, että sei saanu oikein kuria varsinkhaan pojile. Meänki Hannes oli sille aika ilkeä. Jälkheen päin Pöykkölä kerto isäle, ettei hän viittiny tulla juoruahmaan Hanneksesta, ko soli niin terävä oppilas. 

Täytyy sanoa, että Hanneksella oli aivan konin muisto. Soli vain pätkä laiska lukuhomhiin. Mutta ko piti tehä oikeata työtä, soli tosi vireä. Ko net olit Hannan kanssa samala luokala, niilä oli tietekki samat läksyt. Siihen aikhaan piti uskonnon ja historian läksyt osata ulkoa. Hanna jankkasi niitä äähneen päähän. Hannes makas lattialla ja kuunteli. Kuitekki Hannes osas tunnila paremin kertoa läksyt. Sekös Hannaa suututti. Hannes vain sano, että lue hiljaa. Mutta ko Hanna ei siihen pystyny. Hyvin se Hanna luki, ko Hannes sai kympit päästötoistukseen uskonosta ja historiasta. 

Seuraavaki kuvvaa hyvin Hanneksen muistoa. Opettaja nimittäin ilmotti, että huomiseksi ei tartte lukea läksyjä, ko koulu on käsketty Melhaan kinkereile. Ainoastaan Alankon Vaseli joutu lukehmaan, ko Alankot ei kuuluhneet luterilaisseen kirkhoon. Net olit ortotokseja. Sattuki käyhmään niin, että tuli kova pakkanen ja Mellassa olit pienet tilat. Koululaisten meno kinkereile jouuthiin peruhmaan ja meilä oli normaali koulupäivä. Yläkoululaisila oli historian tunti. Läksynä niilä oli Orleanssin neitsyt. Ko muut ei tietenkhään olheet lukehneet, opettaja pani Alankon Vaselin kertohmaan läksyn. Vaseli kerto ja osas. Opettaja kuitekki kysäs, onko muut lukehneet. Hannes viittasi ja kerto sanatarkasti, niinko Vaseli oli kertonu. Muita yrittäjiä luokasta ei löytyny. 

Kevhäälä Hanna ja Hannes sait kansakoulusta päästötoistuksen. Hanneksella oppiaihneitten keskiarvo lähenteli yheksää. Mutta oli sillä seittosiaki. Net olit piirustuksessa, kaunokirjotuksessa ja laulussa. Voimistelusta se sai peräti välttävän kuutosen. Harjotusaihneissa ei tainu pelkälä muistola pärjätä. Hannala oli pikkusen huonompi päästötoistus. Alankot asuit silloin meilä. Ko Alankon emäntä vertasi Hanneksen ja Vaselin päästötoistuksia, se sano: " Ah,puit puit, Vaseli on kantanu opettajalle juustot, jauhot ja vaikka mitä, ja kuitekki son antanu Vaselille paljo huonoman toistuksen ko Hannekselle." 

Jolman Hanna - Mäkikyrön opettaja

Seuraavana syksynä mie alotin kolmanela luokala. Soli syksy 1919.  Koulu oli eehleen Ylisaukkojan perätuassa. Opettajaksi met saima vasta Raahen seminaarista valmistuhneen pätevän opettajan, Hanna Jolman. Myöhemmin, ko se meni naimissiin Mäkikyrön Jonnen kansa, siitä tuli Mäkikyrön opettaja. Sillä nimelä se tunnethiin ja tunnethaan vieläki. Taitaa olla, niinkö joku on sanonu, että son Pellon ainoa opettaja. Soli tarmokas, eikä sillä ollu vaikeaa tulla kenheen kansa toihmeen. Luokassa meän opettajan ei koskhaan tarttenu ääntä korottaa. Kattominen riitti ja kaikki tiesit, miten olhaan. Kaiken lisäksi, ko koulutyö oli monipuolista ja miehleistä, ei opettajalla ollu kurinpito vaikeuksia. Mie nyt tässä puhun Mäkikyrön opettajasta, vaikka soli vielä minun kouluaikana Jolman Hanna. 

Ylisaukkojan perätuan pienessä pirttiluokassa aherethiin innokhaasti. Koulunkäynti ei ollu pelkästhään lukemista, kirjottamista ja laskemista. Siinä oli paljo laulua, runonlausuntaa ja näyttelemistä. Tilathiin ja luethiin raittiuslehtiä. Niitä oli aina kothiin vietäväksiki asti. Vietethiin raittiusjuhlia ja sinne kuttuthiin vanhempia. Met näyttelimmä, lausuima runoja ja lauloima. Esinyimä met koulun ulkopuolelaki Mäkikyrön opettajan johola. 

Ko mie olin kolmanela luokala, meilä oli joulujuhla. Se saathiin pittää talon poulela. Talonväki anto pirtin koulun käythöön, vaikka se kiilsi maalista ja puhtauesta. Joulujuhlassa oli lasten vanhempia ja kyläläisiä pirtti täynä. Kuusen met olima koristelheet kartanon puohleisseen nurkhaan. Joulupukkina tietekki oli Saukkoriipin Juho. Soli jo silloin pukeista yliveto. Vaikka met tiesimä, kuka pukki oli, kuitekki met pölkäsimä. Ohjelmaa oli kovasta. Mieki olin yhessä näytöskappahleessa. Sen nimeä en muista. Mie olin siinä kappahleessa `viissauen haltiatar`. Minun lisäksi siinä essiinnyit Heikuraisen Eino, Torikan Elle ja Vaaran (Nivan) Esteri. Vishiin se meni hyvin, ko Puskan (Saukkojan) Iikka tuli meile kehuhmaan essiintymistäni. 

Essiinnyin mie runonlausujanaki. Soli minun koulunkäyntini neljänelä luokala, ko nuorisoseura järjesti raittiusjuhlan, iltamat, Alapurasen Roopen pirtissä. Mäkikyrön opettaja järjesti sen ohjelman. Mie lausuin sielä runon, jonka mie vieläki muistan. 

"Huuto kuuluu kansalaiset, / 

sotaan viinaa vastahan. / 

Surma nielee suomalaiset, / 

sortaa pojat pohjolan. / 

Valvehelle vanhat nuoret, / 

myrkkytulva leviää. / 

Kylät, kaupungit jo peittyy, / 

kansan joukot häviää. / 

Huudon kuuli Kaarlo vanhus / 

paikkakuntans arvokkain. / 

Ryypyn kaasi naapurille, / 

itsellensä puolen vain. /

Hän joi ja antoi muille, / 

käski määrää noudattaa. / 

Pojat joi, isä kiitti / 

hyväin lahjain antajaa. / 

Vuodet vieri. Poika vietiin / 

murhan työstä vankilaan / 

Tytär naitiin juomarille, / 

vaipui varhain tuonelaan. / 

Kaarlo vanhus valkopäänä, / 

vanhuudesta vapisten, / 

huusi kotikylän nuorille: / 

"Ällös maista!  /

Viina kirkas, / 

punertaapi lasissa. / 

Mutta nauttijan se kurjan / 

syöksee tuskaan, kuolemaan."

Oikeaaki oppia

Saima met oikeaaki oppia. Sitä annethiin uskonopissa (uskonossa), äidinkielessä (lukemisessa ja kirjallisissa harjotuksissa), historiassa, laskennossa, muoto-opissa sekä pintain ja kappalten mittaamisessa, luonontietheissä, piirustuksessa, kaunokirjoituksessa, laulussa, voimistelussa ja käsitöissä. 

Oppikirjojaki meilä oli. Uskonossa luethiin raamatunhistoriaa, katekimusta ja käytethiin virsikirjaaki. Äitinkielessä oli lukukirja ja lisäksi luethiin Maammekirjaa, Vänrikki Stoolin tarinoita ja Seittemää veljestä ja tietekki oli kielioppi, jossa oli myös oma kirjotusvihko. Historiassa met luima ylheistähistoriaa ja suomenhistoriaa. Laskenossa meilä olit laskuoppi ja mittausoppi, joissa kummassaki oli omat vihot. Vielä olit luonontieton ja maantieton kirjat ja tietekki kartta. Laulukirjaa ei ollu. Laulut kirjotethiin vihkoon ja luethiin sanatarkasti ulkoa, niinko muukki läksyt. Mittausoppi ja kielioppi olit aivan ohuet kirjat. 

Käsitöitä tehtiin paljo varsinki silloin, ko olima yläkuokkalaisia. Mäkikyrön opettaja oli taitava käsityön opettaja. Met kuima kaupasta ostetusta sihverilankasta pitkät pyhäsukat. Kuothiin myös kenkäin pääle käänettävät pikkusukat. Niissä oli tähtikoristelu. Kuothiin myös kahet vanthuut. Toiset vanthuut olit pitkät ja leveä suiset, että net saatto vettää takin hioitten pääle. Ompelima myös aluspaian ja alushousut oikein ohkasesta "modapolamia"-kankhaasta (jos nimen oikein muistan). Kymmenen ja viien pennin lanteila niitten reuhnoin tehtiin langettia. Paithaan ja housun lahkessiin ommelthiin kukat. Paita laitethiin olkapäile kiini omatekosilla lankaknapeilla. Housunliitinkhiin kansa neulothiin lankaknapit. Viimesenä vuona met tehimä lisäksi kahet esiliinat, hamheen ja puseron. Hame ja pusero tehtiin ristiraitasesta kankhaasta. Net olit meilä neljänen luokan tyärillä päälä koulun päättäjäisissä. Lisäksi osaksi koulussa ja iltatöinä kotona neuloin kaksi liinaa. Net oli Helmi ostanu Matarengista valhmiiksi piirettynä. Nekki olit näytheilä, niinko muukki käsityöt päättäjäisissä. 

Opetus, kirjat ja vihot meilä koulussa olit ilmasia. Käsityötarpheet piti itte ostaa. 

Koulu Uuessa Korteniemessä

Neljänen, viimesen, luokan met saima käyä Uuen Korteniemen isoissa tiloissa. Täti ja setä vuokrasit isoman puolen koulule ja menit itte perheihneen pienele puolele, heän perätuphaan, asuhmaan. Koulun käytössä olit tilava pirtti luokkana, porstua ja porstuankamari, jossa Saukkoriipin Jussa opetti poille veistoa. Opettajalla oli pohjoispään keittiö ja kamari asuntona. Siinä olit hyät tilat koulun päättäjäistenki pitämisheen. 

Minun osalta kansakoulu päätty 27p:nä toukukuuta 1921. Silloin mie sain päästötoistuksen kansakoulusta. Soli melko hyä. Siinä olit käytös ja hulellisuus kympit. Muita numeroita oli yheksän yheksikköä, kolme kaheksikkoa ja laulusta seittemän. Laulunumeron kohalle Mäkikyrön opettaja oli kirjottanu, että son annettu teoriasta. Mie en laulussa suutani aukassu sen jälkheen, ko Sieppijärvelä Laurilan opettaja käski minun laulaa kuorossa hiljaa. Enkä mie ole sen jälkheen vieläkhään laulanu.                     
Ylirannan koulu vuen 1921 jälkheen 

Seuraavana vuona meän perheestä ei ollu kethään koulussa. Vuona 1922 elokuun 21. päivänä Helvi alotti kaheksan lukukauen kansakoulun käynin Uuen Korteniemen tiloissa. Opettajana hälläki oli Mäkikyrön opettaja. Alakoulun Helvi kävi Uuessa Korteniemessä. Syksylä 1923 Ylirannan kouhluun saathiin toinenki opettaja. Soli Hettula Kittilästä. Hettula opetti Puskan Iikassa yläkoululaisia. Hettula opetti vain vuen Ylirannala. 

Hettulan jälkheen syksylä 1924 tuli Ylirannan toiseksi opettajaksi Jolman Hanna. Se meni naimissiin Saukkojan (Alasaukko-ojan) Akselin kansa. Niin siitä tuli Saukkojan opettaja. 

Saukkojan Hanna alotti opettamisen alakansakoululaisten kansa Uuessa Korteniemessä. Meän Einoki alotti silloin syksylä 1924 kansakoulun käynin Saukkojan Hannan oppihlaana. Mäkikyrön opettaja siirty Puskaan yläkoululaisten kanssa. Helviki oli silloin kolmasluokkalaisena Mäkikyrön opettajan luokala Puskassa. 

Ylisaukkojan pohjoispuolele rakenethiin Ylirannan kansakoulu ja opettajain asunot. Net valmistuit syksyksi 1925. Ala ja ylä koulut siirethiin silloin uussiin tilhoin. Siirtymisen aikhaan Eino tuli alakoulun toisele luokale Saukkojan Hannan oppihlaana ja Helvi alko käyä yläkoulun viimestä vuotta Mäkikyrön opettajan luokala. Helvi oli niitten ensimmäisten joukossa, jokka sait päästötoistuksen 1926 Ylirannan uuessa koulurakenuksessa. Eino kansa kävi neliluokkasen kansakoulun ja sai päästötoistuksen Mäkikyrön opettajan luokalta kevhäälä 1928. 

Myöhemmin opettajain asunot muutethiin pitkämatkasten oppilaitten asuntolaksi ja Jolman Selinasta tuli asuntolan hoitaja. Ajanmithaan Ylirannanki koulusta tuli kuusvuotinen kansakoulu. Se taisi tapahtua silloin, ko Mukan Eevistä tuli koulun kolmas opettaja vuona 1931. Myöhemmin Mukan Eevistä tuli Nikun Eeva, ko se meni naimissiin Nikun Einon kansa. !942 siirty Mäkikyrön opettaja Isorannan koulun opettajaksi. Hänen tilale tuli Ylirannan koulun kolmaneksi opettajaksi 1943 Pikkaraisen (Knuutin) Elsa.

Asetuthiin kotia 

Mie pääsin koulusta 1921. Vanhanpuolen huushollissa oli silloin ämmi, isän äiti, Matilda Kustaava. Soli 79-vuotias. Ämmi kuoli 1924 82 vuen ikäsenä. Ämmistä olen jo näitten muisteluitten sivuila kertonu. Tietekki silloin olit äiti ja isä. Isä, Petter August (Pekka), oli 47 vuotta vanha ja äiti, Kristiina Fredrika, oli 45 vuen ikänen. Vanhanpuolen väkheen kuuluima  met lapset, jokka olima vuona 1921 ikäjärjestyksessä Helmi Maria  20 vuotta, Hilda Katariina 19 vuotta, Beada Johanna (Hanna) 18 vuotta, Toivo Johannes (Hannes) 15 vuotta, mie -Taimi Wilhelmiina 13 vuotta, Helvi Dagmar 8 vuotta ja Eino Evald  perheen nuorimpana 6 vuotta. 

Vuotheen 1921 mennessä olit meistä lapsista kuohleet Kauko Pietari 1916 7-vuotihaana Sieppijävelä, niinko olen ennen kertonu, ja 1917 syntyny Tauno Ilmari kuoli kolmen vuen ikäsenä 1920. Kummakki meän veljet on hauattu 1899 kuohleen äijäfaarin viehreen Turtolan uuele hautausmaale.

Navetan remontti

Sieppijärveltä kotiutumisen jälkheen meilä alethiin pikkuhiljaa päässeen normaahliin  talonpoikaiselähmään. Karjaa lisäthiin. Entisten rakenusten korjaamista ja uusitten rakentamista suunitelthiin. 

Perheen seittemän vuen poissaolon aikana olit meän tilan rakenukset ränsistyhneet. Varsinki vanhan ulkoranus oli päässy ränsistyhmään. Vanha ja laho se tietekki oliki. Mattinen se isäle juorusi, että ko Uutheen Korteniehmeen uusithiin navetanmuuria, ja ko muurari tuli, ja tarvithiin tiiliä, kävi Anttoonin Eino purkamassa muurin korsteeneihneen ja vei tiilet tarpheeseen. Isä ei syyttäny kethään. Soli vain sanonu: "Vanha, mikä vanha". 

Sieppijärveltä tuothiin tullessa kaksi lehmää ja omhaan navethaan niitä ei voitu  panna. Niile piti löytää krannista hinkalot. Lehmät saathiin talveksi Anttooni-seän navethaan. Hevonen panthiin meän vanhaa talhiin. 

Talven aikana hankithiin tarveaihneet, hirret, lauat, pärheet ja tiilet, navetan remonthiin. Ko kesä tuli, katkastiin ulkohuonerakenus navetan porstuan oven kohalta. Navettapää purethiin maantasale. Jäljelle jäit vain talli, lato ja osa navetan porstoaa. Nousiaisen Heikki poikansa Kallen kanssa hakkasit navetan kehän ja rakensit sen valhmiiksi. 

Navetasta tuli suurinpiirthein yhtä suuri, ko entinenki navetta. Eteläseinälä olit hinkalot kuuele lehmäle. Pihan puolela vinttikaivon kohale muurathiin muuri patoihneen. Pata oli vanhan navetan perua. Soli pohjastaan oikein paksu ja oheni yläreuhnaan päin. Ei sollu sileä sisältäkhään. Soli ryhmynen ja kuoppanen. Miten liehneen tehty. Hyvä pata soli kaikesta huolimatta. Vesi pysy kauan kuumana, eikä se sotkenu pyykkiä. Vielä saksalaisten hävityksen jälkheenki se pysy ehjänä, mitä yläreunasta soli vähän lohkeilu. Viime soan jälkhiin pata viethiin ranthaan, missä soli pyykkipatana. Sitten sen jäät oon viehneet, tiesi mihin. Tehtiin muuhriin piisiki, johon myöhemmin panthiin valurautanen pieni hellä keittämistä varten. 

Alankolle jouuthiin antahmaan vanha talli makasiiniksi kauppatavaroile. Siksi hevoseleki piti tehä hinkalo johonki. Se tehtiin uusitun navetan peräle pihanpuohleisseen nurkhaan. Siitä tehtiin väliaikanen yhen hevosen talli, johon hevonen talutethiin pihanpuolelta ja ruokithiin navetan kautta luukusta. Ko navetan remontti saathiin valhmiiksi, meilä oli ulkotiloina navetta, navetan porstoa, lato ja talli, kaupan varastona, tienpuohleisessa päässä. 

Navetta oli muutenki pieni. Soli vain kuuen lehmän navetta. Ko hevosele talli tehtiin navetan puolele nurkhaan, meni pienen karjan, vasikkain, lanphaitten ja sian, pitäminen melkein mahottomaksi. Sontahuonetta ei ollu. Halot ja pikkupuut jouuthiin tuohmaan melkein suohraan rantheelta sisäle, ko ei ollu halkohuonetta. Tehyt puut laothiin pirtin seinää vasten rannan puohleisseen pääthyyn ja tuothiin siitä sisäle tarpheen mukhaan. Hyysikkä kyllä oli. Soli puolitoista metriä kanthiinsa sontatunkion rannan puolela. Makasiiniäki tarvithiin, ko sitä ei talon käytössä ollu. 

Niimpä isä piti tarpheelisena heti navettaremontin jälkheen rakentaa joen suuntanen vinkkeli navetan jatkeeksi rannanpuolele pihhaa. Rakenuksen isä suunitteli itte, ko se tiesi, mitä tiloja tarvithiin. Isä sano, että vinkkehliin pittää tulla halkohuone, makasiini, talli ja sontahuone. Net siihen tulikki. Eino muistaa, että tallin ja sontahuohneen hirsikehikon hakkasi Tuohinon Iikka, isän siskon Kustaava-tätin mies. Iikka oli veistäny hirret, joka Eino, nuoresta iästä huolimatta, oli parkanu. Eino muistaa, ko Iikka oli hakanu kehikkoa,

soli sanonu, että kyllä sen aika painaa.

Minun muistin mukhaan uusi osa oli suunihleen navetan levynen rakenus, jolla oli suurin piirthein sama pittuus ko navetallaki. Korkeutta vinkkelille tuli paljon, ko se rakenethiin navetan korkoseksi ranthaan päin viettähvään rintheeseen. Ensiksi navetan joen puohleisen päätyn kohale tuli iso hirsinen sontahuone ja viehreen kahen hevosen talli, johon päästiin pihalta tallin porstoan kautta. Tallin viehreen rakenethiin makasiini, jossa oli porthaat makasiinin yliselle. Vinkkelin pohjoispuohleisessa pääyssä oli halkohuone. Soli läpi ajettava. Makasiini ja halkohuone tehtiin lauasta. 

Hyysikkä sontatunkion takkaa siirethiin uuen halkohuohneen taka rannanpuolele. Soli meilä käytössä niinkauan, että saathiin sontahuohneeseen tehtyä navetan ja vinkkelin kulmauksheen uusi ulkohuone. Se tehtiin lauasta ja sinne menit korkeat porthaat navetan seinän vierestä. Ulkohuohneessa oli kaksi rinkkaa, toinen iso ja toinen pienempi kläppiä varten. Meän ulkohuohneessa oli korkea puttous. Ei tarttenu koskaan pölätä, että talvenmithaan noussu patsas olis koskenu takapuohleen. 

Uusi osa valmistu vuona 1924. Soli sama vuosi, ko ämmi kuoli. Lautaosan kirvesmiehenä meilä oli silmäpuoli Anttila, niinko olen ämmin kuoleman yhteyessä kertonu. 

Päärakenus

Ulkorakenus alko olheen nyt kohtalaisessa kunnossa. Vanha päärakenus oli kunnostamisen tarpheessa. Olihan sitä jo vähin remontoitukki. Ennen Kolahriin lähtöä pirtin iso leivinuuni oli uusittu. Äiti kerto, että Tupa-Jussi sitä muurasi viis viikkoa. Tupa-Jussila oli kovia vattavaivoja. Se joutu välhiin vierittelheen lattialla kovissa vattavaivoissa. Siksi muuraaminen veny niin pitkhään. 

Sieppijärveltä tulon jälkheen ensimäisiä rakenushommia kansa oli kesäkellarin tekeminen maion jäähyttämistä varten. Se tehtiin asurakenuksen rannanpuohleisseen  päähän varjonpuolele pirtin taka. Kellariksi sitä kuttuthiin siksi, ko siihen kaivethiin matala maakuoppa ja hirsistä hakathiin kehikko, johon lyöthiin pärekatto. Kesän tultua sinne haethiin tuohreet kuusen ja katajan havut. Net anto kesäkellahriin raikhaan hajun. Kesäaikana maito jähty kellarissa hyvin ja sielä happani kuulusan hyvä viili.

Olen jo ennemin kertonu, että Sieppijärveltä tulon jälkheen jouuthiin hyyryläisile voimaahmaan tupapää. Pitkä porstoa jaethiin ja näin saathiin tupapään pikkukeittiö, jonka alle oli kaivettu pottukellari. Lisäksi niinko olen kertonu Alanko teki tuphaan tienpuoleisen päätyn toisesta akkunasta oven kauppaa varten. 

Vanhat hirsi seinät haluthiin peittää tapetilla. Tapetoinit teki Salkon Kalle. Äiti maalasi asuinhouhneet sisältä itte. Iso pirtin muuri Kolarin reissun jälkheen rappautethiin. Entiset rapinkit olit varhmaan rapisseet alas. En jaksa muistaa, kuka rappauksen teki. Mie kuitekki jouuin sen maalaahmaan. Tuntu, että siitä ei taho tulla mithään. Mie en osanu sitä liimaveelä oikein silittää. Piti maalata kolhmeen kerthaan, ennenko se minusta näytti hyältä. 

Pikku hiljaa talo sisältä alko olheen kohtalaisessa kunnossa. Päärakenuksen ulkopuoli taisi olla vielä siinä tilassa, ko soli silloin joskus 1870-luvun alussa  Anttoonin syntymäaikhoin tehty. Olisko joskus vähän punattu. 

Meni 1930-luvun lopule, ennenko alethiin ulkopuolta voimaahmaan. Se taisi olla 1938, ko isä otti Vuopion Kallen tekehmään kuistit pihanpuolele ja itäpääthyyn kaupan oven etheen. 

Pääsisäkäynin kuistista tuli iso ja valosa. Siinä olit akkunat ympähriinsä ja keskelä kakspuoliset ovet, jokka auvautu sisäle päin vishiin talven lumipyräköitten takia. Ulkopuolela olit porthaissa kaks askelmaa. Kuistin sisälä oli ensin tasasta, että sai ovet auki ja sitten pari porrasaskelmaa kuistissa sisälä. Sisälä oli lisäksi kummalaki laiala sen tavan mukhaan kanneliset laatikot penkkeinä. Itäpääthyyn kaupan oven etheen tehty kuisti oli vinokattonen tielepäin ja ovi oli pihale. 

Samana kesänä Vuopion Kalle vuorasi koko talon ponttilauoila ja siihen lyöthiin uusi pärekatto. Pärheitten toinen pää kastethiin punamullassa ja näin katosta tuli punanen. Sitte tuli isän kuolema ja sota-aika. Näin jäi talo päältä maalaamatta. Valkoselta se kuitenki näytti uusien lautojen ansiosta. Päärakenus oli nyt ulkoaki hyvän ryhtikhään näkönen.

Talven rehut karjale

Sieppijärvestä tulon jälkheen navethaan lisänty karja pikkuhiljaa. Karjale ja hevosele tarvithiin ruokaa. Lehtikimppuja siothiin, riivithiin lehtiä ja tehtiin heinää. Tietekki kasvatethiin viljaa. Soli etupäässä ohra, jota kylvethiin. Meilä viljaa kasvatethiin koin ympärilä olevila pelloila ja Kuopavainiossa. 

Heinäntekhoon tarvittavat työkalut olit viikatheet, haravat ja hangot. Haravat ja viikatheen varret olit enimäkseen ostetut. Ko järvikylistä miehet kävit asioimassa Pellossa, toit net haravia ja viikatheen varsia myynthiin. Tehtiin niitä kotonaki. Meilä olit enimäksheen ostovehkeet. Hangot olit maasepän takomia. Hangon varret vuolthiin kuivasta koivusta itte. Haravissa olit kuivasta pihlajanvesasta vuoltut piit. Ko piit katkeilit, niitten tilale panthiin kotona vuoltut uuet piit. Laulethiinki, että haravasta katkesi  pii, isä teki uuen piin, sitten sillä haravoithiin.Piit katkeilit useasti ja siksi sitä työtä riitti. 

Viikatheen terät tako maaseppä. Niitä taothiin Nivanpäässä Pissin pajassa. Net olit Enpuskan Erkki ja poikansa Tyyre, jokka sielä kalkuttelit. Niitä kuttuthiin Pissin Erkiksi ja Pissin Tyyreksi. Ei sollu mikhään haukkuma nimi, eikä se johtunu pissa sanasta. Sillä kohtaa, missä net asuit, oli Tornionjoessa Pissinkorva. Nimi johtu varhmaan siitä, että sielä asusti pissihaukka. Näin ainaki myöhemin on sanottu. Oli se Hannunjunttiki, joka tako viikatheita. Vielä viikatheissiin panthiin luonon niityilä siipi. Sieläkö oli heinät harvassa. Siipivikatheela saathiin ne vähäsetki heinät suohraan karhole. Siipi tehtiin tuohreesta sitkeästä pihlajasta ja siothiin rautalangala. Pellot otethiin sirpilä ja siothiin lyhteiksi. 

Ko met Sieppijärveltä tulima, oli meiltä viikatheet varsihneen, haravat ja hangot lainattu, eikä niitä oltu muistettu pallauttaa. Ei isä puhunu kellekhään mithään, vaan se osti kaikki heinäntekovälihneet. 

Ko lehti tuli täyeksi, isä vei meät, kakarat, Valkehaan vaahraan tekehmään lehtikerppuja. Itte se kaato ensin koivut kirhveelä ja meän piti karsia lehtevät oksat ja tehä niistä lehtikimppuja.Työkaluina meilä olit joilaki puukot ja toisila sirpit. Kimput panthiin sauhroin. Talven aikana net sitte ajethiin tarpheen mukhaan kotia. Samala reissula isä otti kansa vihtalehet. Net tuothiin hevosela heti kotia ja tehtiin vihoiksi. 

Ko met lapset halusima mennä saahreen uihmaan, annethiin meile siihen lupa ehola, että meän piti jokhaisen riipiä säkilinen lehtiä. Meile jokhaiselle annethiin säkit matkhaan. Met riivimä ja välissä kävimä saaren ja karin välisessä kurussa uimassa. Siinä oli vesi lämmintä, ko maito. Ko olima saahneet säkit täytheen ja uihneet tarpheeksi, tulima kotia. Kotona levitimä riivityt lehet karjalaon lattiale kuivuhmaan. 

Heinänteko kotivainioissa

Lehtikimppujen laittaminen ja lehtien riipiminen olit alku heinänteole. Miehet olit laittahneet heinäntekovälihneet kunthoon. Viikatheen terät olit käytetty sepälä kallitavana. Net kuumenethiin, taothiin ja karastiin. Ko net olit hyvin kallittu, tartti vain liipata, että net olit terävät heinän niithoon. Myöhemin ko tahot tulit, kallittemisen jälkheen viikatheet laskethiin teräviksi. Soli kovvaa hommaa. Siinä päivä vierähää. Soli meile kakaroile suivasa homma. Met tietekki jouuima pyörittähmään tahkoa. Ko haravat olit piitetty ja ko vikatheen siivet laitethiin kunthoon, niin olthiin valhmiit heinän tekhoon. 

Pikkuhiljaa alethiin vikatheela niittehleen koin ympäristövainiot. Heinät haravoithiin karhoole ja panthiin ulkurakenukshiin kuivuhmaan. Miehet ylheensä puistelit heinät ja panit käsin ulkujen pääle. Meän tehtähviin kuulu raahata heinät rakenusten viehreen. Pitemältä matkalta heinät ajethiin kolmitakkasela rakenusten viehreen. Saatethiin niitä siihen kantaa sapihlailaki. Jos olit ohuet karhot ja näytti tulevan hyät kuivuilmat, met panima heinät nokoile. Net olit pieniä heinäkasoja. Ensin koothiin haravalla pikkukasa heiniä ja pyöhräytethiin tylleröle, jossa oli reikä keskelä. Sitä sanothiin nokoksi. Ko pihan ympäristön vainiot olit saatu kuivina karjalathoon, lähethiin ympäristö vainioile. Niitä meilä oli Kuopavainio ja Karahmaanjänkkä. 

Heinätyöt saaressa

Vainioitten jälkheen menthiin luononniityile. Luononniityistä ensimäisenä tehtiin saari. Sielä meilä oli kaksi laonallaa. Kurun mettän puolelela oli pikkulato ja kurun joen puolela oli vähän isompi lato. Olis meilä ollu vähän niitettävää rannalaki. Muttako  isä ja Anttoni-setä eivät olheet tarkemin käyhneet saaren rajoja, oli Antonin käytössä rantaa pikkusen  liian leveästi. Vastako viiskytäluvun alussa, alethiin saarta oikein tosissa viljelä. Hannes ja Eino vaait mittausta ja rajat oikeni. Niinkuttuttu Korteniemen saari panthiin kahtia Vanhanpuolen ja Uuenpuolen kesken. Hannes ja Eino olit Koskelta ostahneet Kosken ossuuen Vanhanpuolen saaresta. 

Ei saari niin heinävä ollu, mutta lehmät tykkäs sen heinästä. Saaren heinässä oli lehmile maukasta lehteä. Saari niitethiin siipivikatheela karhoole ja nokotethiin. Sanothiin, että jos muutamaki heinä on siivessä, se kannatti niittää. Heinät kuivathiin nokoissa. Ennenko heinät kannethiin sapihlaila sisäle, nokot käänethiin ja hajotethiin. Saatethiin niitä kantaa lathoin koivusta väänetyn takkavittan mutkassaki. 

Konttajoessa

On vanha sanonta, että Jaakolta jokheen ja Laurilta järvele. Jaakon päivän tienoila lähethiin Konttajokheen heinäntekhoon. Saukkoriipilä Aalisjoen ja Konttajoen yhtymä kohasta muutama sata metriä ylöspäin olit meän jokiniityt. Niitä oli aluksi seittemän laon allaa. Net olit asumalato, keskilato, isolato, niemilato, Vuopioniemen lato, nivanniityn lato ja  Pahanojan lato. Myöhemmin jaossa Koskele menit keskilato, isolato ja  Pahanojanlato. Meile sitten jäit heinämaiksi asumalato, niemilata, Vuopioniemenlato ja nivanniitynlato. 

Soli vuosi 1921 ja mie olin silloin kolmentoista ikänen. Olin justiinsa silloin kevhäälä päässy koulusta, ko mieki sain ensimäisen kerran lähteä jokheen heinäntekhoon. Isä oli jo talvela vieny heinänhakureissula lähteeseen ison piimäankan ja Saukkoriipile  Heikintalhoon, jossa meän pruukathiin asustaa heinäntekoaikana, siemenpotut. Ko silloin ei vielä ollu maantietä Saukkoriipile, matka piti tehä kävelyllä. Kaikki tavarat, ruat ja heinäntekovälihneet, viethiin kantaen. Mullaki oli kontti ja harava. Kontti sisälsi vaihtovaatheita ja evhäitä. Miehilä olit reput ja sen päälä viikatheet, varret ja siivet. Repuissa olt tietekki vaihtovaatheita ja evhäitä ja muita tarvevälihneitä. Olale miehet viskasi hangot ja haravat. 

Niin sitä lähethiin kävehleen sillosta polkua myöten. Polku lähti Purasen kujalta Karahmaanjänkän yli Kittisvaaran elelälaitaa Honkamaahan ja siitä Valkealejärvele. Sielä siihen yhty toinen polku, joka tuli Vaaranperästä Välimaan kaulan ja Kivijärven kautta Valkealejärvele. Siittä se sitte jatku Jaipaljukan alta Saukkoriipile. 

Meitä lähti silloin iso porukka. Meän ja Antti-seän väet lähit yhtä aikaa. Antti-setä ei itte ollu matkassa. Sillä olit jo silloin isot pojat, jokka osas ittekki touhuta. Meän isä oli matkassa, ko Hannes, isän jälkheen meän miehistä vanhin, oli vasta viientoista. 

Uuenpuolen Eino sairasti jo silloin astmaa. Muistan, ko vettä sato taihvaan täyeltä, ukkonen jyrisi ja salamoi. Met olima Jaipaljukan alla menossa. Einola alko henkeä ahistahmaan. Ei auttanu, ko koko porukan pysähtyä ja hakea satheensuojaa puitten alta. Einola oli varhmaan lääkettä matkassa, ko se hetken jälkheen sano, että olo tuntuu paremalta. Met voima jatkaa matkaa. Niin saavuthiin Saukkoriipile. Met asetuima tapame mukhaan Heikintalhoon ja setän porukka meni Iikantalhoon. Ei Saukkoriipilä muita taloja ollukhaan. Heikintalossa asu heinänteon aikhaan Välimaan Juhon väki. 

Taloissa asuminen helpottiruokahommia. Olihan kysseessä heinä-elokuun vaihe. Talonväki oli kylväny meile meän siemenistä uuet potut ja talosta saathiin viiliä ja maitoa. Perunain kyytimieheksi met toima suolaläskiä. Voita leipää ja jauhoja tuothiin matkassa kotoa. Tietekki meilä kansa olit kahvit ja sokerit omasta takkaa. 

Heikintalon navetta oli hyvin pesty. Se oli meän asumisen keskipiste. Navetan yhteyessä oli kota, jossa olit muutripata ja piisi. Piisissä präntinjalkain päälä laitethiin ruokaa ja keitethiin kahvia. Talli oli myös hyvin pesty. Sielä nukuit pojat. Met tyäret nukuima makasiinissä. Issää Heikintalon emäntä piti hyvin. Se vei isän kamahriin nukkuhmaan. Itte, isäntä ja emäntä, nukuit pirtissä.  

Meän heinänteko porukhaan kuuluit sillä kertaa isä, Hanna, Hannes ja mie. Niityle kuljethiin Heikintalon vanhala venheelä. Niiläkö oli kaks venettä, annoit net vanheman venheen meän käythöön. 

Ko met pääsimä taloksi, lähit Hannes ja isä niithään luokoa. Net menit, niinkö aina on menty, asumalaole. Laitoit vikatheet siipihneen varren päähän ja aloit niithään. Vanha sanonta Saukkoriipilä  oli: "Vaarat polttavat tupakkaa, ei ole huomenakhaan lehtipoutaa." Vaarat ei taihneet silloin polttaa, ko isä ja Hannes uskalsi niittää luoksi asumalaon lisäksi toisenki laonalan. 

Seuraavana päivänä menthiin koko porukala niityle. Isä ja Hannes jatkoit niittämistä. Niilä olit siivet vikatheissa, siksi heinät tulit suohraan karhoile. Met, Hanna ja mie nokotimma heinät mäthään nokhiin. 

Aina joskus piethiin vähän taukoa. Haethiin lähteestä talvela tuotu piimäankka, josta saathiin raikasta juomaa. Tauola keitethiin kahvia ja syöthiin. Saatethiimpa joskus keittää kaurapuuroa ja jopa paistaa präiskähleitäki. 

Sitämukkaa ko nokot kuivuit, net käänethiin, hajotethiin, koothiin sapihlaile ja kannethiin lathoin. Saatethiin heiniä laota takkavittalaki kantaen. 

Tuolta heinäntekoreissulta on jääny miehleen kessäintyhneet kalat. Ko Heikintalon emäntä tiesi, että isä on tulossa heinäntekhoon, se halusi isäle tarjota parasta. Soli kessäännyttäny särkiä. Isän kansa net söit niitä ko suurtaki herkkua. Meile muile riitti pelkkä haju. Emmä met haluhneet niitä suuhun panna. 

En jaksa muistaa, montako päivää met sillä kertaa jokea tehimä. Taisima kuitekki ehtiä Laurilta järvele. Ylheensä saathiin joessa heinät lathoon viikossa, jos olit hyvät ilmat. Eino muistelee semmostaki taphausta, ko tulit kovat satheet ja Konttajoen vesi nousi niin kovasti, että heinät lähit kulkuhmaan. Silloin ei auttanu muu, ko tehä puomi ja sillä koota heinät korkeamalle paikalle kuivuhmaan. Jokiheinät olit niin tärkeät talviruokinassa, että piti tehä kaikkensa, että sait heinät kuivina lathoin. 

Tuo taisi olla viimenen kävelen tehty heinäntekomatka Konttajokheen. Seuraavan kerran, ko mie olin matkassa, sinne menthiin hevosela, sillä Konttajärvele menevä tienteko oli jo käynissä. Minun kolmanela reissula met kolkuttelimma sinne autola. Soli se aika, ko meilä oli oma auto, ja tie oli Saukkoriipile asti valmis. 

Luhtaa ja kortetta Pellojärveltä

Pellojärvelä met kuljima päivittäin venheelä kotoa.  Järvele meno oli niinki helppoa, ko alkumatkan sai lasketella myötävirthaan. Isä istu aina perhään. Sotti perämelan kätheen ja  piti perrää. Met toiset olima vuorotellen soutamassa. Saatto meitä olla kaksiki yhtä aikaa soutamassa. Pellojärvelä ei ollu virtaa mihinkhään suunthaan. Seki matka meni kevyesti soutain. Jokku käyttivät sauvonta Pellojärvelä. Net tarvitti sauvomen päähän levikheen, ko järvi oli mutapohjanen ja ilman levikettä sauvon olis painunu leihjuun. Meilä ei ollu levikheelä varustettua sauvonta venheessä, eikä isä sauvonukhaan sielä. Met vain souvima. Järvele menomatkala oikeastaan riesana satto olla vastatuuli. Rankan heinäpäivän päätheeksi oli vielä kotimatka venheelä. Reilut kakskilometriä järvimatkaa ja toinen mokoma vasta virthaan. Mustastaniemestä Hannujuntile, virthaan asti, taas souethiin. Ylheensä tuossa vaiheessa vaihethiin soutajaa ja isä vaihto perämelan sauvohmeen.  Kyllä soutajilla pääsi nauru, ko näki, että nyt isä alkaa sauvohmaan. Ko oli hyvä sauvoja, niinko isä oli, vene kulki suohraan ja jouhevasti. Kaikki eivät koskhaan oppihneet sauvohmaan. 

Ruokaa ja välihneitä meiän ei tarvinu kantaa ko ranthaan venheele. Ainaki siltä riesalta säästythiin. Viikatheet siipihneet oli laitettu vartheen. Enimäkseen net olit hiottu ja liipattu teräväksi ja jopa tarvittaessa käytetty kallittavana sepälä. 

Ko päästhiin perile järvele, miehet aloit heti niithään. Ensiksi net kuitekki kattoit, miltä korkeuelta kannatti niittää. Jos järvi oli kasvun aikana tulvinu, soli muanu luhan ja ennenkaikkea kortheen tyven. Jos liejun pillaamaan tyveä niitethiin matkhaan, aloit lehmät rapastahmaan. Siksi niittomiehet pyrit niittähmään siltä korkeuelta, että luon joukhoon ei tullu liejusia tyviä.

Luhta ja korte olit hereää niitettävvää. Siksi met  toiset kansa pääsimä heti töihin. Meän työ oli nokottaminen. Välilä keitethiin kahvit, syöthiin ja juothiin. Sitte taas jatkethiin töitä. Pitkän työpäivän jälkheen lähethiin kotia. Matkhaan otethiin luhtaa sirpilä leikatun pellon sitheeksi. Äiti ja muut kotona oliat olit päivänmithaan leikahneet sirpilä peltoa kashoin. Järveltä tulijat sioit net luhala lyhteiksi. 

Yö jälkheen aamuvarhasella lähethiin taas venheelä kohti järviniittyä. Jos miehilä oli jääny niitto kesken, net jatkoit niitämistä. Met tietekki nokotima. Ko järvi oli saatu niitettyä ja nokotettua, alko nokkojen kääntäminen. Soli jännää hommaa. Nokon alla saatto olla sattain sorsa. Se nuijithiin kuolihaaksi, jos ehithiin. Saatto siinä haravan piit olla lujila. Illallako tulima kotia, meilä olit lintukeiton tarpheet matkassa. Hyvälä tuurila saatoima saaa montaki isoa sorsaa. Pieniä memmä huolihneet.

Ko luhta ja korte oli saatu kuivaksi, alko suovaaminen. Keskele panthiin useaman metrin mittanen kolottu keskipuu pysthyyn. Soli tarpheen siksi, että saathiin suova pysyhmään tasapuolisena joka suunthaan. Pystypuun ympärile rakenethiin aluksi suovan pohja. Se tehtiin niin tukevaksi, ettei suova ei pääse pyörähtähmään. Pohjasta tehtiin noin metrin korkunen. 

Ko pohja oli saatu tehtyä, alethiin suovaahmaan. Yks nousi suovan pääle polkehmaan, tasottahmaan ja aluksi levittähmään suovaa. Ei sitä hommaa kaikki kelvahneet tekehmään. Mulle siunautu ussein suovanpolkian työ. Olin vishiin tarpheeksi rivakkaotheinen polkia. Suovan piti kasvaa sekä aluksi levitä ja sitte kaveta tasasesti. Yks hankosi heiniä suohvaan. Soli ylheensä se voimakhain porukasta. Sillonko isä oli voimishaan, soli isän hommaa. Muut sitte kannoit heiniä hangoila, taikoilla ja sapihlaila suovan tekopaikale. Suovan kasvaessa, siihen laitethiin tukiriukuja ympähriinsä. Samala ko net tuit suovaa, net myös autoit polkijaa suovan levittämisessä. Lopuksiko suova kasvo oikein korkeaksi ja normaali hangot kävit lyhyiksi, otethiin käythöön suovaushango. Soli maasepän takoma karkeatekonen hanko, joka oli kolmimetrisen varren nokassa. Jos väkeä oli riittävästi, saatethiin sillä hangota kahen miehen voimala. Vähälä väelä suovaushankoaki käytti yks mies. Ko heinät kävit vähhiin, kavensi polkija suovan päälystää, niin että suovasta tuli suoppopäinen. Silloin ei syyssatheet pilahneet  heiniä kovin syältä. 

Järvi taisi olla meän heinämaista kaikkein ikävin tehä. Varsinki Mustanniemen ja sen saaren väli oli märkä ja liejunen. Märkänä kesänä niemen ja saaren väliä tehessä sai liejussa kahlaa polvia myöten. Soli kuitekki niitettävä, ko heiniä tarvithiin. Jos vielä kaiken lisäksi olit pitkät satheet teon aikana, jouuthiin puomila kokoahmaan heinät saahreen ja sielä kuivaahmaan. Kaiken lisäksi ko sattu käyhmään, että muta oli pilanu kortheen, meni koko työ hukhaan. 

Parhaimilhaan hyvänä ja kuivan kesänä Mustastaniemestä ja saaresta saatto kertyä kaheksanki häkkiä heiniä, jokka sitte talvela ajethiin jäätä myöten karjalathoon. Soli reilun lehmän heinät talveksi. 

Kotivainioitten, Kylänsaaren, Konttajoen ja Pellojärven niittyjen turvin met pystyimä pitähmään kuutisen lehmää, pikkukarjaa ja muutaman lamphaan sekä hevosen yli talven. Oli meilä tietekki näitten lisä karjale antaa riivittyjä lehtiä ja olkisilppuaki. 

Olosjokea met emmä Pellosta päin muistini mukhaan itte tehneet. Ainoastaan Sieppijärvele, niinko olen kertonu, tehimä heinän sieltä. Jos en väärin muista, sen joku jarhoislainen teki heinäpalkala. Sieltä vain haethiin muutama häkilinen heiniä talvessa. 
Pellonotto

Pellot, joissa kylvethiin etupäässä ohraa, leikathiin sirpilä. Järventeon aikhoin olit pellot jo valhmiit. Niinkö tuossa eelä kerroin, että äiti, ko muut olit järvelä heinätöissä, alotteli kotona olioitten kansa pellonottoa. Järveltä tuothiin luhtaa lyhteitten sitheeksi. Ko järvi oli suovattu, tulit muukki pellonothoon. 

Sen verran mieki olen sirpilä leikanu peltoa, että mulla on vieläki sirpin viiltämä jälki vaseman käen pikkulillissä. Ko peltoa otethiin, niin eessämeniät leikkasit elot kashoin ja perässätulijat sioit ne lyhteiksi ja laoit lyhteet kuhilailaiksi. 

Sitten lyhteet laitethiin ulkurakenuksiin kuivahmaan. Puinti tapahtu riihessä. Meilä oli käytössä Kosken (entinen meän) riihi. Saatoima met puija Anttooni-seänki riihessä.  

Kerran mieki olen ollu Uuven Korteniemen riihessä. Silloin riihessä olit Anttoonin Eemeli ja Paavo sekä Uuen Korteniemen sillonen palvelia ja mie. Silloin met puima viis riihtä. Se tarkotti sitä, että lyhteitä kuivathiin vuorokausi kuumassa riihen orsila. Sitten lyhteet laothiin riihen lattialle tähkäpäät vastakkain ja hakathiin varstala parettain vuorotahtiin tähkät hajahleen, niin kauan että jyvät erkani oljista. Varstala nuijimisen jälkheen koothiin käsin oljet ja puistethiin niissä olevat maholiset jyvät. Oljet koothiin ja panthiin riihen lathoon karjan rehuksi. Sitte maahan jäähneet jyvät roskihneen seulothiin ränsälä. Soli neliskanttinen harva seula. Pruukathiin hokea: "Liikuta, liikuta ränsän pohjaa!" Issoimat roskat jäit ränssään ja jyvät pienten roskain kansa putosit riihen parsile. Seuraavaksi oli vuorossa jyvien laskeminen riihimasiinin läpi. Lapiola panthiin ylhäältä roskaset jyvät masihnaan. Joku meistä pyöritti veivistä ja siihen synty kova puhalus. Jyvät putos säkhiin sekä roskat ja ruumenet lensit ulos. Jyväsäkit kannethiin aithaan ja ruumenet korjathiin rehuksi karjale. Näin oli yksi riihi puitu. 

Seuraava päivä meni toisen riihen tarpheitten kuivaamisseen. Niinko jo sanoin met puima sinä syksynä viis riihtä.  Riihen puinti oli kovvaa hommaa. Sielä hiki virtasi, ko riihi oli kuumenettu kuumaksi, että elot olis olheen maholisimman kuivat. Lisäksi riihi oli nokinen ja pölynen. Kyllä päivän paukuttamisen jälkheen sauna kelpas. Kaiken lisäksi piti pittää huoli, ettei vain jääny riihirengoksi.

Välittömästi tämän jälkheen tuliki käythöön kylän yhteinen ryski. Silloin ryskäys (puinti) tapahtu konevoimala. Isä, joka siihen aikhaan oli niitä harvoja autokoulun  käyhneitä, oli ryskin käyttäjänä. 
Vilja leiväksi
Lapsen miehleen ei ole jääny, missä vilja jauhethiin. Sanothiin vain, että miehet lähit mylhyyn. Luulen, että meiltä kävit jauhattamassa Neistenkankhaala Pentesjoen myllylä. Toinenpaikka, jossa kansa siihen aikhaan jauhethiin, oli Lempeässä Myllyojan suussa Myllyn (Ylisaukkojan) Hanneksen mylly. Myöhemin käythiin jauhattamassa Kankhaan Einon tykönä Matinlompolossa ja Turtolan myllyssä. Saatethiin käyvä jopa Aavasaksala Tengeliön myllyssä. 

Kuitekki ohrajauhot meilä olit aina omasta takkaa. Saattopa joskus olla ruis- ja vehnäjauhokki. Kaupasta ei ostettu ennen toista maailmansottaa leipää juuri ollenkhaan. Korkenthaan kuivaleipäpakka silloin tällöin. Iso uuni lämmitethiin joka aamu. Isoissa perheissä jouuthiin leipohmaan rieskaa päivittäin. Niin meiläki äiti piti pöyässä tuohreet rieskat. 

Ussein leivothiin myös kuumanveenlimppuja ja puolivahvoja. Silloin äitilä oli kaverina leipomisessa Karjalaisen Tilta. Tilta oli ommaasukua Vilpus. Soli menny Karjalaisen, en muista miehen etunimeä, kansa naimissiin. Tilta asu pienessä mökissä Topihaan mäessä. Tarkahleen sanottuna nykysen Korteniemen Heimon paikala -Kuopavainion kujan päässä vasemala puolela. Tiltan mies ei kotona viihtyny. Soli aina menossa. Ko se sattu käyhmään kotona, niin melkein aina oli perhelissäys. Karjalaisen Tilta joutu yksin elättähmään suuren perheen. Äiti, jolla oli sosiaalinen luone, tuki kaikin keinoin Tiltan perheen tiukkaa elämää. 

Karjalaisen Tiltan kansa äiti leipo kesää varten kuivaaleipääki. Ruottista tuothiin monta saankilon säkkiä ruisjauhoja ja vähin vehnäjauhojaki. Jauhot olit isoissa valkosissa kangassäkeissä. Niistä äiti ja Tilta teit pyyheliinoja. 

Aluksi Tilta ja äiti leivoit meilä. Uuni eltathiin tosi kuumaksi. Net tehit ruisjauhoista taikinan, johon net panit vähän vehnäjauhojaki. Sitten net leivoit pyöreitä oikein ohhuita reikäleipiä. Paistamisen jälkheen leivät panthiin katonraihaan varthaasseen kuivuhmaan. Kuumassa pirtissä muutaman vuorokauen päästä net olit säilömiskuivat. Niitä säilöthiin tyhjentyhneissä jyvälaareissa. 

Vishiin leivät meni hyvin kaupaksi, ko Tilta ja äiti laajensit leipomista. Tuohmaan Kalle ja Mari ( Mari oli ommaasukua Heikurainen, Paavon sisko) laitoit leipomon nykysen Hannunrannan tienristeykseen. Siinä oli iso leivinuuni. Net vuokras leipomoa kyläläisile. Äiti ja Tilta aloit myöhemin sielä leipohmaan. Niilä muuten taisi kummalaki olla jauhopeukalo paikahlaan. Leivät menit aina, ko kuumile kivile. Niitten leipoma kuivaleipä oli ennen varraskuivuaki kauhean hyvvää. 

                                                                     Karjan hoito

Talviruokinta

Ko talven ruokinthaan oli rehut saatu koottua ja ko ilmat olit jähtyhneet, otethiin lehmät navethaan sisäruokinthaan.

Alotethiin karjan talviruokinta. Soli työlästä. Minun lapsuuessa äiti meilä hoiti navettatyöt. Meilä ei tarvittu piikaa, niinku isoissa tallouksissa siihen aikhaan piethiin. Äitin työpäivä alko aamula varhain. Se meni heti, ko oli heräny, suohraan navethaan. Se tapahtu kuuen aikhaan aamula. Äiti kääräsi heinätukon lehmile, ja tuli aamutöihin pirtin puolele. Se tiesi aamukahvin keittoa ja kakarain herättämistä ja valmistamista kouhluun. Riipasi äiti jossaki välissä ittekki kahvit. 

Ko aamu pirtin puolela oli saatu alkhuun, meni äiti uuestaan navethaan. Navetta työt olit päivittäin melkein aina samat ja sama tekojärjestys. Nyt ensin alotethiin siivouksella. Laasthiin kynsiparret ja koko navetan laattia, luothiin yön sonnat loorista sontahuohneesseen. Soli kunnia-asia, että navetta oli puhas. Oli niitä niinki siistiä, että piit hurstisäkkiä matkassa siksi, ko kävit lehmän alla, varsinki lypsäessä, levitit säkin loorin lattian puolele, johon sait pyhkiä jalkansa. Jolman Pauli kerto, ko Malmiströmin (Marjetan) Jenny oli heilä piikana, se piti navetan aina puhtaana. Meni sinne mihin aikhaan tahansa, niin navetta oliko vasta pesty. 

Äiti pani illala täytetetyn muuripaan alle valkean. Soli koivuhalot tuonu illala valhmiiksi uunin etheen. Äiti nosti lypsylehmile hauesaavit. Niitä varten äiti oli  jo illala  laittanu käyeamheesseen silppuja. Oli se siihen saattanu laittaa riiviityjä lehtiäki. Sitte soli amheesseen pannu vähä hapanleipätaikinaa juureksi. Jos ei sattunu olheen silputtuja olkia, kääräsi se käyeamheesseen vihon olkia jokhaista lypsävää kohti. Jokhaiselle lypsylehmäle oli navetassa oma saavi. Aamula äiti sitte nosti hyän hajusta hauetta amheesta jokhaisen lypsävän saahviin. Saatto se isältä varkhain pölhäyttää siihen pikkusen hypheelä jauhoja pinthaan. Panthiin siihen hypheelinen suolaaki. Lypsävät tykkäs hautheesta. Joutokarjale, vasikoile ja ummessa oleville, annethiin vain heiniä. Jos lypsäviltä jäi hauetta, niin se annethiin joutihlaile. Tietekki koko karja juotethiin. 

Sitte tuli aamulypsyn aika. Se tehtiin käsin lehmä lehmältä. Ensiksi lehmän tuumet pesthiin ja samala tukola pyhkästiin  vattan alusta eestä päin, ettei roskia varise maithoon. Jokku saatto lehmiä vähän suastakki ennen lypsyä. Ko karja oli saatu lypsettyä, annethiin vielä tukko heiniä. Kynsiparret laasthiin, loori tyhjenethiin ja heitetthiin sahajauhoja tai silppuja, mitä sattu olheen, kuivikheeksi lehmitten alle. 

Lehmät yksitellensä panit maata ja aloit märehtihmään. Äitilä vielä työt jatku navetassa. Illaksi oli hautheen laitto eessä. Iltaruokoa varten laitethiin saahviin jokhaiselle lypsävälle erikseen pieni vihko heiniä, ruumenia, lehtiä ja hähän suolaa sekä kiehuvaa vettä pääle. Soli haue illaksi. Illala täytetty muuripata oli tyhjeny, oli mentävä vinttikaivole, ja vintattava muuripata täytheen. Vesiämpäri vintilä ylös ja siitä vesi kaaethiin ränhiin, jota myöten vesi meni kaivolta suohraan pathaan. Sitte saiki navetan jättää päivän ajaksi rauhaan. Kello oli vierähtäny jo yheksän maihin. Eessä olit aamutyöt sisälä, pettaukset, siivoukset ja ruanlaitot. Ennen iltanavettaa oli päivälä toisihnaan joutilastaki aikaa. Sen äiti käytti lepomisseen ja käsitöitten tekhoon. 

Toisihnaan äiti joutu kuitekki keskelä päivääki menheen navethaan. Jos sattu olheen vastapoikihneita, jokka piti lypsää päiväläki. Niile oli aamula laitettu päivä-ämpäri, jossa oli hautumassa ruumenia ja lehtiä. Ämpäri nostethiin alle ja lypsethiin. Joka viikko tehtiin varpuluutiaki. Net tehtiin kesälä Valkehaanvaahraan sauratuista lehtikimpuista, joita aina talvenmithaan tuothiin karjalathoon. Ensin niistä riivithiin lehet karjale ja sitte lehettömistä oksista siothiin luutia. Net olit päivähommia navetassa. 

Iltaruokko meilä alko neljänmaissa iltapäivälä. Lypsylehmile annethiin ensin iltahaue ja joutokarjale käärästiin tukko heiniä etheen. Taasen kynsiparret laastiin ja loori tyhjenethiin sontahuohneesseen. Jos jokku lehmät olit maahneet ittensä sonthaan, net suastiin puhtaaksi. Vielä lehmile käärästiin vihko, pari, heiniä. Lehmät juotethiin ja lypsethiin. Ennen ko lehmät sait asettua yöpuule, hinkalot puhistethiin ja heitethiin kuivikheet. Tietekki taas loorista luothiin sonta tunkiole. Vielä ennenkö äiti pääsi pirtinpuolele, se laitto aamuksi apheet valhmiiksi ja vinttasi navettapaan täytheen ja haki koivuhalot paan etheen. 

Ei se perheenemänän päivä siihen aikhaan helppo ollu. Ko sisälä oli vielä iso lapsikatras, ei sollu ihme,  että joissaki paikoissa jouuthiin turvautuhmaan piian aphuun. Meilä sei ollu niin tarpheelista. ko meilä oli melkein jatkuvasti meitä isoja tyäriä kotona. Net autoit äitiä sisätöissä ja navettatöissäki, aina tarpheen mukhaan. Olit net pojakki ja isä apuna, ko net sattu olheen kotona. 

Ko äitin voimat hupenit, navettatyöt jäit mulle. Tämmöstä haeruokintaa meilä jatku aina evakkoaikhaan asti. Ko evakosta tulthiin, alko kylmäruokinta. Silloin tulit kuvhaan mukhaan lypsyrehut ja ruokinta helpottu tosilaila ja lehmitten tuotot parani. 

Karjan laiuntaminen
Talven sisäruokon jälkheen tuli kevät ja alkukesä. Lumet sulas, jäät lähit joesta ja uutta elämää alko luonthoon syntyhmään. Soli kesäkuun alkupäiviä, ko päätethiin löysätä karja kesälaitumille. Tietekki elläinten methään panon saneli kansa heinitten loppuminen. 

Lanphaile panthiin talon oma korvamerkki. Meilä soli lamphaan vasen korva kärjestä poikki. Useaman talon lamphaat koothiin  yhteen ja ajamalla saatethiin Apihnoin. Sielä net olit syksyn pakkashiin asti. Puhtaat, hyvin syöhneet lamphaat sitte syksylä haethiin mettästä. Net koothiin kesänavethaan, josta jokhainen talo haki omansa korvamerkin perusteela. Villitten lamphaitten kokoaminen ja ajaminen kylhään ei ollu kovinkhaan helppoa. Mutta ko kylän miehet ja pojat olit porukalla hommissa, se jollaki tappaa onnistu. Jäihän sinne methään aina muutama lammas peoitten ruaksi. 

Jokku saatoit viä hevosekki kesäksi Apihnoin ja hait sitte, ko aloit heinän tekhoon. 

Lehmät meilä panthiin kesäksi kesänavethaan. Meän kesänavetta oli nykysen kirkon paikala. Siinä oli neljä kesänavettaa rivissä. Meän kesänavetta oli heti ensimäisenä, ko täältä menthiin. Soli siinä olheista vanhin. Anttooni-setä oli rakentanu siihen oman kesänavetan ja soli seuraavana. sitte olit myöhemin siihen rakenetut Rötkösen ja Kosken kesänavetat. 

Lehmät saatethiin lypsyn jälkheen joka aamu Aittamaahan. Lehmitten saattaminen oli kläpitten hommaa. Ensin menthiin Kuopavainion ohi kuijjaa myöten ja siitä sitte pikkuhiljaa Aittamaahan asti. Aittamaan alta lehmät käänethiin Akajoen ja Honkamaan ojan vartheen. Saatethiimpa lehmiä sielä vähän paimentaaki. Alkukesästä lehmät ylheensä tulit hakematta varhain rinun taka oottahmaan lypsyä. Meilä pruukathiin lehmile antaa vähä höystöjä, että net paremin tulis kotia. Muttako sienet tulit, sitte niitä saatto joutua myöhässeenki oottahmaan. Saattopa käyä niinki, että net ei muistahneet ollenkhaan lypsyaikaa, vaan juoksit sienten perässä kauaski korpheen. Sieltä net sitte jouuthiin hakehmaan. Karjan yhele lehmäle oli pantu oikein hyvin kuuluva kello, pömppä, kauhlaan. Soli ylheensä sen karjan johtolehmä, jota toiset seuras. Minun nuoruuessa meilä oli kellokhaana Vellamo-niminen lehmä. Vellamon jälkheen meilä oli kellokhaana Valviki. Soli alkuperäsesti Mattisen lehmä. Kellokhaitten kellon ääni kuulu kauas. Soli hakijoile ophaanalehmäin löytämiseksi. Saatoit miehet toisihnaan pitkäänki hakea, ennenkö löysit lehmät. Sittekkö lehmät löyty, ei tarvinu, ko aijaa net liikheele, niin net tulit suohraan kotia. Ei tarvinu, ko seurata perässä. Meän lehmät olit kyllä sieniaikanaki aika hyät tulheen kotia. Olikhaan siihen syynä lehmile annetut höystöt. 

Mattisen lehmä olit meän kesänavetassa ja kulki meän karjan matkassa. Yhessä äiti ja  Mattisen emäntä kävit lypsylä. Mattisen lehmän nimi oli Valkonen ja sen jälkheen niilä oli Valkosen vasikka Valviki.  Soli sama lehmä, jonka met Mattisen kuoleman jälkheen emänältä ostima, ko sei halunu sitä muile myyä, ko Valviki oli tottunu kulkehmaan meän karjan matkassa. Meilä soli vielä evakkoreisunki jälkheen.  

Loppukesästä lehmiä ei saatettu ennää Aittamaahan. Net paimenethiin tuohreela äpähreelä vainioila. Sen jälkheen lehmät otethiin sissäle talviruokhoon. 

Kesäksi navethaan asuhmaan

Ko navetta heti alkukesästä tyhjeni karjasta, alko navetanpuolen tyhjentäminen ja pesu kesäkäythöön. Krannit kysyit toisilthaan, joos tet oletta navetan pesseet. Soliki suurenluokan työ. 

Meilä ennen navetan pesua sontahuone ja eelisenä kesänä sammalturpheela, muhala, täytetty virttakaivo tyhjenethiin koin ympäristöpelloile. Pellot sait silloin hyän lannotuksen. Muuta lannotusta ei ollu. Ko karkeat vuorotellen höystethiin näin perusteelisesti, niin kasvu oli hyä. Sontahuohneen tyhjentämisen jälkheen se kalkithiin perusteelisesti, ettei pääse syntyhmään kärpäsiä ja samala se sito hajujaki sontahuohneesesta. Virttakaivoki taas täytethiin uusila sammalturpheila ja levitethiin niitä sontahuohneenki lattiale. Näin sontahuohneenki puolele taas saathiin kevhäinen haju. Hyysikhäänki panthiin kalkkiastia ja salkkari, jolla voi aina hyysikässä käynin jälkheen jätöksensä kalkita. Sontahuohneen kevättyöt olit miesten hommia.

Navetanpesu taas kuulu naisile. Saatoit miehet olla vesihommassa mukana. Varsinki silloin, jos jouuthiin vettä ajahmaan rannasta. Talven lehmitten sotkema navetta tarvitti oikein hyvän ja monikertasen lipupesun. 

Varustelu pesua varten oli tehty enimäkseen eellisinä päivinä. Oli laitettu tuhkalipeää sekä keitetty soopaa ja saippuaa. Tuhkalipeä tehtiin niin, että ensin kaivethiin esile rostinelikko. Se kuulu joka talon tarpheissiin. Soli tavalinen puunelikko, jossa toinen pää oli auki. Alapäähän oli tehty reikä ja siihen oli vuoltu tappi. Nelikon pohjaosassa oli ristikko, jonka pääle panthiin koivutuhala täytetty hurstisäkki. Se panthiin niin tiihviisti ristikon pääle, että nelikhoon kaaettu kiehuva vesi pikkuhiljaa valu tuhkan läpi. Näin oli navetanpessuun omatekosta kirkasta tuhkalipeää nelikon alatapin kautta saatavana. 

Kotona se tehtiin toinenki lipu. Se keitethiin elläinten luista ja rasvoista. Keitethiin niin väkevä lipeäkiviliuos, ettäkö siihen panthiin luut ja rasvat kiehuhmaan niin luukki sulas. Sitte sen annethiin jäähtyä. Pinthaan jähmettynyttä kerrosta sanothiin saippuaksi. Sen alla oli soopaa, jota käytethiin lipuveen tekemisseen. 

Eellisenä iltana emäntä liotteli kuumala lipuveelä kaikkein pahimpia paikkoja. Net olit karsinat ja hinkalot ympäristöihneen. Samoin emäntä piti huolen, että ko aamula tulevat navetanpesijät, oli riittävästi hyviä varpuluutia ja kovia juuriharjoja sekä vanhoja veittirapoja. 

Aamulavarhain varhain panthiin muuripaan alle tuli. Se palo kokopäivän aamusta ilthaan. Vettä tarvithiin paljon. Melkein jatkuvasti vinttasi joku vettä pathaan. Vesiränni ei päivänmithaan joutanu kuivuhmaan. Jos kaivossa sattu olheen vähän vettä, niin sitä ajethiin joesta. Soli kolmitakkasen resu, johon oli nostettu kolme neljä saavia. Saavit täytethiin ja niitten pääle saatethiin panna matonresut kanneksi, ettei vesi kovinpahoin läiskyny. Kolmitakkasseen panthiin kesäkelilä jukkoaisat. Silloin se paremin kulki kivisellä polula. 

Navetanpesun veen touhuaminen ylheensä kuulu miehile. Varsinainen navetan pesun hoiit neljä naista, ainaki meilä. Ensin pyhithiin katto hyilä kuivila varpuluuila. Riimothiin se seiniltäki hämhäkin seiet pöllyihneen kuivilthaan. Sen jälkheen alko pesu lipuveelä. Se tehtiin kahela parila. Toinen heitti lipuveen kauhala kohteesseen ja toinen hiutti varpuluuala. Katto saathiin puhtaaksi kertapesula ja viruttamisela. Veenheittäjän homma ei käyny kaikilta. Siihen tarvithiin taitoa, ettei veet lentähneet kaverin pääle. Luuala hiuttaminen taas oli voimile käypää hommaa. 

Seinitten peseminen oli jo ankarampi työ. Vaikka niitä oli lipuveelä liotettu illasta alkain, oli niissä lika vieläki lujassa. Seinitten yläosan sai niinki helposti puhtaaksi, mutta alaosat seinistä vaati tosi rappaamisen. Ensiksi haethiin luutakynät, kuluhneet varpuluuat, ja hiutethiin niilä lipuveen kansa. Sitte otethiin kovat juuriharjat ja pestiin niilä pahimat paikat. Sen jälkheen ravathiin veittiravoila kaikki maholiset raot, joissa oli sontaa ja muuta ryystettä. Sitte taas hiutethiin juuriharjala lipuveen kansa. Ko pesijät katto, että seinät ja seinitten raot alko olheen puhtaat sonnasta ja ryysteestä, hiutit net kaikki seinät vielä kertaahleen lipuveen kansa hyälä varpuluuala. Sitten oli ennää jäljelä seinitten virutus. 




Varsinaisesta navetasta oli ennää pesemättä hinkalot, lattiat ja tietekki irtaimet (saavit, ämpärit, sontalapiot, pallit monet muut tarpheeliset). Karsinat ja osa hinkaloistaki purethiin kesän ajaksi. Net viethiin irtainten kansa lathoon pestynä oottahmaan syksyä takasin tuontia varten. Vaikka lattia oli lionu kokopäivän seinitten lipu- ja virutusvesilä, oli siinä vieläki lika lujassa. Luuantyngilä, karkeila harjoila ja veittiravoila saathiin hinkalot ja lattiat niin puhtaiksi, että pesijät kehtasit sanoa, että met solema tämän pesseet. Vielä ennenko navetta hyväksythiin se virutethiin ja klasit pesthiin sisältä ja ulkoa. 

Samana päivänä jos ehithiin pesthiin navetan etheinen ja lato. Laon siivous oli enimäkseen ripsuttamista ja viruttamista. Kuitekki seki käythiin läpi ja järjestelthiin. 

Seuraavana päivänä pesthiin talli, tallinporstoa, hyysikkä ja makasiini. Net olit kuitekki helpompia pestäviä. 

Ko varsinainen navetta oli kuivanu, niin sen seinät ja muuri kalkithiin kalkkiveelä, johon oli pantu vähän liitujauhoja joukhoon. Paikat näytit puhtaan valkosilta. Loohriin laothiin lankut ja niitten pääle pitkä penkki istumeksi. Keskele lattiaa tuothiin pöytä penkkeihneen. Pieni valurautanen hellä kunnostethiin piissiin. Ja ko vielä levitethiin matot navetan ja navetan etheisen lattioile, oli navetta kesäasuttavassa kunnossa. 

Sinne siirythiinki heti. Soli niin kotosta, ko elethiin ja olthiin navetan puolela. Sielä syöthiin ja juothiin. Tiskaukseen oli aina kuumaa vettä navettapata täynä. Navetan hellälä kahvipannu kuuman aamu varhaisesta iltamyöhässeen. Sinne kokoonnuit kylän miehet praataahmaan illoila ja välhiin päiväläki, ko niilä sattu olheen aikaa. 

Sielä met kakaroina leikimä auaimen kätköä ja liippausta. Joku meni navetanporstohaan ja ootti sielä niinkauan, ko muut nousit hinkalon pääle kahareisin istuhmaan. Ko net olit hinkalon päälä, tuli liippaaja arvaahmaan kummaltako puolen, kukin oli hinkalolle noussu. Liippaaja sano: "Liippaan laappaan, kummaltako puolen olet tullut tältä, vaiko tältä." Jos liippaaja sattu jonku kohala osuhmaan oikehaan, joutu tunnistettu menheen etheisseen oottahmaan arvausvuoroaan. Jos liippaaja ei sattunu osuhmaan kenenkhään kohala oikehaan,  se joutu uuestaan etheisseen ja tulehmaan arvaahmaan paremala tuurila. Pirtin puolela kävit vain vanhempiväki nukkumassa. Muut nukuit makasiinissä ja makasiinin vintilä. Soli meilä senaikasta mökkielämää.

Pirtin puolela talvela oli korjathiin reet, kuivathiin ja kolothiin aisat. Kuivathiin ja korjathiin hevosen neuvot. Soli, ko miesten työpaja. Niin soli naisilekki. Pirtissä äiti ja met tyäret illoila ja päiviläki, jos oli aikaa, karttasimma ja kehräsimmä villat langoiksi. Sielä kuothiin ja neulothiin. Pirtti oli talvenaikana elämisen ja olemisen keskipiste. Vaikka sitä kuinka talvenaikana siivothiin ja jynssäthiin, näky pirtin puolela talven asumisen merkit. Soli nyt keväkkorjuun aika. 

Kesän tullen, ko siirythiin, navetan puolele. Rauhottu pirtti ja sielä päästiin alottahmaan keväkkorjuut. Se tiesi sitä, että alotethiin siivous perimmäisestä nurkasta. Huone huohneelta kannethiin kampheet ulos. Huone ja kampheet pesthiin viimestä nurkkaa myöten. Vaatheet tuuletethiin ja puistethiin sekä likaset pesthiin. Viimein ko porstoan kautta siivouksessa tulthiin ulos, oli pirtin puolen keväkkorjaukset tehty. Kaiken lisäksi käythiin pirtin vintiläki siivoamassa ja järjestelemässä sekä talven mithaan sinne kertyny roina heitelthiin vintin akkunasta ulos ja viethiin ranthaan palahmaan. Näin perusteeliset siivoukset taisit taata Tornionjokivartisten maihneen puhtauesta. Varhmaanki siksi täälä ei elähneet lutheet eikä russakat. 

Kesän aikana navetassa asumalla säästethiin pirtin puoli puhtaana. Ko nuoriväki nukku aitoissa ja makasiineissä, oli vanhoila rauhalista nukkua pirtin puolela. Nekkikö kävit vain yönseuun sielä nukkumassa, ei pirtissä pahemin paikat seohneet. Sittekkö siirythiin talviaikhaan,  vaihtethiin vain kesänajaksi laitettujen vaaleitten mattoitten tilale tummat ja puhtaat talvimatot. Eessä oli nyt uuen kesän ootus. 

Isä, Pekka Aukusti, Kortepekka 

Pekka synty Pekka Heikinpojan ja Matilda (o.s. Niemi) Korteniemen perheeseen 10.03.1874 kolmantena lapsena. Issää ennemin perheesseen olit syntyhneet Juho Anttoni 1871 ja Ida 1872.  Ko mie olen tässä miettiny ja kirjotellu muisthiin Korteniemen talon menheitä aikoja, tietekki talon isäntä oon ollu päähenkilö näissä minun kirjotuksissa. Soon juuri tuo meän isä, Korteniemen Pekka. Kulki se kansan keskuuessa Kortepekanki nimeläki. Varsinki Kolarissa ja Sieppijärvelä puhuthiin Kortepekasta. 

Tietekki ensimäiset muistot ja merkinät isästä oon kirjotettu kirkonkirhjoin, ko soon kastettu ja otettu seurakunthaan. Ennen sanothiin, että annethiin nimi. Soon varhmaan ollu vuona 1874. 

Toisen kerran kirjalista tietoa taitaa olla vuen 1890-luvun alusta, ko isä 17-vuotihaana nosti veljensä kansa  kuttunassa arvan, jolla heät määräthiin kolmevuotisheen sotapaveluksheen. Het jouuit tarkka-ampujapataljoohnaan Ouhluun. Vaikka het menit sinne vastenmielisesti, oli siitä kuitekki höytyä tulevaa elämää varten. Mulle soon jääny korhviin semmonen vuosiluku ko 1894. Isä ja Anttooni oon silloin pääsheet sotapalveluksesta. Isä oon sillon ollu 20-vuotias. Soli tulossa parhaasseen miehen ikhään.

Samana vuona ko soon päässy kolmivuotisesta, oon äijäfaari, isän isä, isäle tehny kauppakirjat eteläsestä osasta Korteniemeä. Soon tapahtunu kirjoitten mukhaan helmikuun 21. päivänä 1894. Kaupasta lopulisesti sovithiin maaliskuun 14. päivänä 1896. Kirjoitten mukhaan isästä tuli Korteniemen talon isäntä helmikuun 15. päivänä 1897, ko sotti talon halthuun ja alko vijehleen tillaa.    

Perätupa voimathiin vanhusten, ämmin ja äijävaarin asunoksi kauppakirjan vaatimusten mukhaan. Ei äijävaari kauan siinä saanu kortteerata, ko se kuoli 1899. Ämmi siinä kuulema asu jonku aikaa. Muttako se menetti näön, jouuthiin ämmiki siirthään pirtin puolele. 

Kirkonkirjoista met näemä vielä, että isä vihithiin 26 vuotihaana avioliithoon Kristiina Salkontytär Anttilan kansa. Net vihithiin huhtikuun 9. päivänä 1900 ja reilun vuen päästä niile synty esikoinen Helmi Katariina.

Niinko olen jo ennemin kertonu, isä myi perätuan ja ennen paalutetun maapalstan tullivartia Mattiselle. Vuokrasopimus oli tehty 18. päivänä toukokuuta 1908. Kauppakirja maa-alsta tehtiin 30. päivänä heinäkuuta 1910. Mattinen sai paalutetulle palstale lainhuuon 21. päivänä helmikuuta 1914. Kaikki tämän mie olen kattonu säilyhneistä kauppakirjoista. 

Nuot kaikki tapahtu ennenko met lähimä Kolahriin. Soli vuosi 1911. Meän perheesseen kuulu sillon isän ja äitin lisäksi kuus henkeä. Isä oli silloin 37 vuotta, äiti 35 vuotta. Lapsista Helmi oli 10-vuotias, Hilda 8, Hanna 6, Hannes 4, mie olin 2-vuotias ja Kauko oli vasta syntyny, eikä ollu vuottakhaan. 

Tullimiehenä olosta ja Kolarissa ja Sieppijärvelä asumisesta olen jo kertonu. Olen mie kertonu meän elämisestä maanviljelijöinäki. Mutta mikä mies isä oli, siitä en ole kertonu. Siksi mie nyt kirjotan isän harrastuksista, isä suojeluskuntalaisena, automiehenä, lauttamiehenä, isä ja tulli ja isä erämiehenä sekä muuten vain miehenä. 

Isä suojeluskuntalaisena 

Suomen ittenäisyys pyrkimykset olit isäle rakhaat. Ko sitte tulthiin siihen tilantheesseen, että piti lähteä viehraita sotihlaita saathaan täältä pois, isä oli tietekki niitä ajamassa. Ko isä lähti, äiti sano, että tätä soon niin kauan haaveilu, ko met olema olheet yhessä. Mie uskon, että isän isämaallisuus oon kolmivuotisen sotaväen perua. 

Ensimäisen mailman soan aikhoin Venäjällä tapahtu vallankummous. Kommunistit otit komenon Venäjän keisarilta. Silloin kattothiin Suomessaki ajankoittahneen ittenäistyä. Meiläki alethiin siihen valmistautuhmaan. Suohmeen alko synthyyn suojeluskuntia. Meän kommunistit taas perustit punakaarteja. Net ei olis haluhneet ittenäistä Suomea. Jos halusikki, niin solis pitäny olla kommunistivaltio. 

Varsinki punakaartilaisten väkivaltanen käyttäytyminen, pani ittenäisyysmieliset sieppiläiset kokoahmaan voimia yhtheen, että voisit puolustaa oikeuksihaan. Sieppijärven luotto miehet kokkoinut ja perustit jo 1917 suojeluskunnan. 

Yhtenä syynä suojeluskunnan perustahmisseen oli mettänhoitaja Sammallahti. Mie een tiä, mistä soli poissa. Kuitekki mie luulen, että soli jostaki etelästä. Oli Sammallahen veliki niihin aikhoin Sieppijärvelä. Net olit saahneet varhmaan terhveisiä etelästä punasten käyttäytymisestä. Olit senverran älykhäitä, että aloit touhuahmaan suojeluskuntaa Sieppijärveleki. Mettänhoitaja Sammallahti ja isä olit hyviä kavereita. Isästä tuli niile  innostunu kumppani suojeluskunnan perustamisaatheele. 

Ryssän kasarmia oli taajassa pitkin väylänvartta Ruottin raijaa vasten. Sieppijärveleki olit ryssät asettuhneet Pääkön Aleksin talhoon asuhmaan. Aluksi niistä ei ollu pahemin haittaa. Net soppeutu hyvin paikalisten kansa. 

Sitte vallankummouksen aikhoin aloit punaset ja ryssän sotihlaatki käyttäythyyn pikkusen, eikä niin pikkusenkhaan, väkivaltasesti. Ensin Sammalvaaran Aleksi pokansa kansa joutu hakheen isän tyköä turvaa ryssän sotihlaitten ahistelulta.  Sitten tulit Ounasjokivarren punakaartilaiset hakheen taltheen otettuja asseita, jokka olit kätkettynä sieppijärviläisten talhoin. Oli niitä meänki muurin takana. 

Silloin isä ja Sammallahti päätit koota kylän luottomiehiä yhessä ajhaan punukaartilaisia omhaan jokivartheensa. Ko net olit ajettu pois, aloit net miethiin, miten kyläläiset, näinä muutenki vaikeina aikoina, voisit torjua kuttumattomien viehraitten väkivaltasen käytöksen. Nykkö luottomiehet olit paikala siitä oli hyä keskustella. Minun muistin mukhaan semmosia luottomiehiä, jokka olit kokkoontuhneet yhtheen isä ja Sammallahen lisäksi Iivarin isänät, varhmaan soli poliisi Kalle Iivariki, Pääkkölän Aate, Kurun Eetu, Satan Jamppu, Kurtin Antti ja soli varhmaan muitaki. Taisi solla välitysliikheen kassööri Bruutki. Soli alku Sieppijärven suojeluskunnale. Vetäjäksi siihen aluksi tuli Sammallahti ja hyänä apurina olit isä ja Kurun Eetu. 

Poliisi Kalle Iivari oli saanu halthuunsa jonku kaartin asseet. Tämä tieto oli menny kairan poikki Ounasjokivartheen. Sieltä tuli Sieppijärvele alun toistakymmentä punakaartilaista othaan pyssyt pois. Pyssyt olit kätkettynä eripuolelle kyllää. 

Asseet olit kuumaa tavaraa. Niin kuumaa, että jo niitten päältä jouuthiin taistehleen. Niin nykki. Ounasjokivartiset punakaartilaiset luulit, että ko heitä oon näinki paljon, niin het tekkee, mitä tykkää. Olihan niitten maine tullu Kittilästä Sieppijävelekki. Sielä net olit tappahneetki jonku.

Punakaartilaiset tulit Iivarin talhoon ja ilmotit, että het oon nyt tämän talon isäntiä piemän aikaa. Net ajoit talon isänän perheihneen tien pääle. Tuli punakaartilaisia illala meänki ovele. Net kysyit issää. Mutta ko isä ei silloinkhaan sattunu olheen kotona, net ei käyhneet permälle. 

Olit punakaartilaiset käyhneet pyytämässä avuksi Pääkön Aleksissa asuvia ryssiä. Net ei kuitekhaan olheet lähtehneet. Punakaartilaisten piti pärjätä päinsä. 

Niinko jo kerroin olit isä ja Sammallahti koohneet aamuksi luottomiehet ympärilheen ja päättähneet vaphauttaa Iivarin talon viehraista. Oli se nimismies Hakkarainenki tullu Kolarista paikale. Aamun koitheessa olit kyläläiset piirittähneet Iivarin talon. Isä ja Hakkarainen olit menheet pyssyt käessä sisäle ja kehottahneet punakaartilaisia poistuhmaan kylästä. Olit net vielä sanohneet, että muutama kymmentä miestä piirittää taloa. Vasthaan panematta olit punakaartilaiset pakahneet tavaransa ja lähtehneet. Kolmela hevosella olit sieppiläiset saattahneet kuttumattomia viehraita jonku matkaa. Isä muisteli, että olit punakaartilaiset aikohneet tulla suuremalla joukola pyssyjä hakheen. Ei niitä ennää kuitenkhaan kuulunu.

Välhiin tuntu, että isä oli jonkulainen sotahullu. Vai onko hulluus tulkittava ittenäisyyskiihkoiluksi. Oli miten oli. Ainaki isä oli vuona1918 tammi - helmikuun vaihtheessa menossa kohti Torniota aijhaan ryssiä pois väylänvarresta ja vaphauttahmaan Tornio punasista. Sinne soli matkala Kunelius Heikin kansa. Ryssät menit vapaaehtosesti ja Karungissa net lastathiin junhaan. 

Meän omista punasista oli enemän vaivaa. Nekkö ei haluhneet luovuttaa Torniota. Sielä jouuthiin tosi toihmiin. Isä kunnostautu enemän  pyssyitten hankkijana. Ko isä ja Kuneliusheikki olit tulheet Tornihoon. Net olit sortuhneet johonki työväen kapakhaan. Tuntemattomina net olit saahneet tiettää, ettei punasillakhaan kovin rapeat asseet olheet. Lisäksi punasten asevaraston vartijana oli ollu joku isäle tuttu kolarilainen punikki. Isä oli pyytäny siltä asevaraston avvamet. Soli antanu ne vapaehtosesti. Niin nekki asseet olit valkosten hallussa. 

Isä piti joutavana, että sei varsinaisheen Tornion taistehluun keriny mukhaan. Syytä sei kertonu. Piti sen kuitekki olla paikanpäälä. 

Paluu matkala Torniosta isä oli Ylitorniolla kohanu pellolaisen mettähoitajan Pöyhösen ja jääkäri Iitin (Sen oikea nimi taisi olla jääkäri Id, isä puhu aina Iitistä.) 

Tämä jääkäri Iitti oli kertonu, että hän oli Parkajoessa oottanu jokivarren vaphautumista ryssistä. Ko täältä olit viehraan vallan sotajoukot saatettu pois, oli Iitti lähteny Parkajoesta porola aijhaan alaspäin. Sillä oli ollu vähän pyssyjä matkassa. Soli tullu Lehmivaahraan Tuomas Juhon talhoon. Pyssyt soli kätkeny johonki lathoon. Lehmivaarassa soli kuulu, että Pelhoon oli yritetty perustaa suojeluskuntaa ja että mettänhoitaja Pöyhönen oli ollu yhtenä asiamiehenä. Aamula Iitti oli lähteny mettänhoitajan tykö. Jääkäri Iitti ja mettänhoitaja Pöyhönen olit lähtehneet heti ajhaan Ylitorniolle saahmaan sielä olheen soanjohon neuvoja. Neuot olit olheet lyhyet. Kapteeni Boxström oli käskeny Pelhoon perustaa suojeluskunnan. Mieki jäin Pelhoon suojeluskuntaa perustahvaan kokkoukseen. Soli Isorannan koulula. Sinne oli kokkoontunu paljo kyläläisiä. Kokkous päätti perustaa Pellon suojeluskunnan. Ensimäiseksi paikalipääliköksi valithiin apteekkari Edvin Grosten. 

Oli sitä suojeluskuntaa kuulema yritetty perustaa ennenki mutta tuloksetta. Vishiin soli tyssäny pellolaisten punasten painostuksheen. Olit Pellon valkoset aatelheet lähteä Tornihoonki, mutta ko punasekki olit sanohneet, että het lähtee kansa samhaan  matkhaan, oli kokouksessa päätetty pysyä Pellossa. Tietekhään kethään ei estetty, jos joku halus sinne lähteä. Isä sano, ettei hän tiä, oliko sielä kethään Pellon kylästä. 

Näin mulle oon jäähneet miehleen isän kertomukset Sieppijärven ja Pellon suojeluskuntien alkuajoista. Sen mie kuitekki sanon, ettei isä pöröjä pöläny. 

Met olima vielä kesän 1918 Sieppijärvelä. Tullivartijan tehtävät isä jätti syksylä 1918. Lokakuussa met muutima Pelhoon. Ei menny kovin kauvoa, ko isä oli taas suojeluskunnassa. Siitä tuli Pelhoon suojeluskunnan kyläpäälikkö. Aluepäälikkönä oli siihen aikhaan Matti Kattainen. Se asusti Turtolassa. Kuitekki soli melkein joka päivänen vieras meilä. Meän piha ja talon ympäristö olit suojeluskuntalaisten kokkoontumispaikka aina suojeluskunnan talon valmistumisseen asti.

Isän into suojeluskunthaan riitti aina kakskymmentäluvun lopule saakka. Se kiersi ympäristö kylissäki jonkulaisena kouluttajan. Syy siihen oli innostunu suojeluskuntamies ja olihan se kolmen  vuen koulutuksen saanu Ryssän armeijalta. Minun mielestä isä oli pailalispäälikköki johonki aikhaan. Ainaki siitä käytethiin semmostaki nimeä. Suojeluskuntalainen ja ittenäisyysmies soli elämänsä lophuun asti. 

Isä kuoli juuri ennen talvisoan syttymistä lokakuun 6. päivänä1939. Ko soli saanu viimeset tiot neuvottelujen katkeamisesta. Isä kuttu pojat tykönsä ja sano, että perä eelä tekki tuletta sieltä takasi ja vielä se sano, että teilä oon kuitekki paremat asseet. En tiä, mihin isä vertas tulevaisuutta. 

Mie luulen, että aavitus soan syttymisestä jouutti isän syämen loppumista ja kuolemaa. Hannes ja Eino olit saahneet liikekannale pano määräyksen ja olit kertausharjotuksissa Kemissä, ko isä hauathiin lokakuun 22 päivänä 1939. Pojat sait kahen yön loman hautajaissiin. Isän siunas kirkkoherra Astala. Hauthaan saattamassa oli Turtolan suojeluskunta. Suojeluskuntalaiset muoostit kunnia kujan hautausmaan portilta hauale asti. Hauan äärellä oli suojeluskunnan lippuvartio. Hauala puhu Siilasvuo. Soli tullu Kemistä. Soli vishiin Ensio Siilasvuo.  
Isä automiehenä 

Vuona 1922 avioitu meän pereen vanhin tyttö. Se meni naimishiin Filip Grönqvistin kansa. Fili oli Turusta ja soli tullu Tengelihöön veljittensä kansa käynistähmään Aavasaksan massatehasta. Helmistä ja Filistä mie aattelin kertoa myöhemin. 

Nyt mie kerron, miten isän automies hommat ja Fili liityit yhtheen. Tuleva vävypoika oli poissa pikkusen paremasta perheestä. Se sai innostuhmaan isän lähteen autonhakhuun Turusta. Sielä soli neuvottu, mitenkä auto kulki etheen ja taka, miten se veivathaan käynthiin ja sammutethaan. Siinä soliki senaikanen ajurikoulu. Oliskhaan sollu sama reissu, ko net ostit yhteisen tavara Fordin. Auto oli isän nimissä ja se rekisteröithiin Oulussa. Isä oli merkitty autonkuljettajaksi.  Näin isästä oli tullu Pellon ensimäisen auton omistaja ja kuski. Auto  kirjotethiin rekistehriin Oulussa kesälä 1925. Mulla oon kyllä mielessä, että auton ostovuosi olis ollu 1922 taikka 1923. Saatan olla väärässä.   Ei sen aikaset autot kummosia olheet. Oli siinä kuitekki koppi, neljä ratasta, ratti ja jarrut. Tietekki moottoriki tarvithiin, että se kulki omin voimin. 

Emmie tiä, mihin isä autoa tartti. Ei tainu tienasti ajoja Pellossa pahasti olla. Mulla oon semmonen kuva, että auto oli vain. Siihen aikhaan oli tie yhteys Torniosta Muonihoon. Tiet piethiin talolisten toimesta kunnossa. Meänki korjauspätkä oli Sammalvaarassa. Hannes ja isä kävit sielä joka kevät tientasotuksessa. Hevosella ajethiin maata kuophiin ja haravoithiin kivet poies tieltä. 

Rovaniemen suunthaan ei vielä  ollu tietä, ko mie 1921 pääsin koulusta. Silloin mieki pääsin Konttajokheen heinäntekhoon. Matka sinne tehtiin kävelen. Heinänteko kampheet kannethiin. Olen siitä matkasta jo kertonu. 1923 alethiin rakenuttaa tietä Pellosta Saukkoriipile. En tiä tarttethiinko sen teossa autoa. Taithiin tie tehä hevospelilä. Ainaki, ko tietä tehtiin Saukkoriipilta Lankojärven suunthaan, Eino muistaa, että Hannes ja hään olit hevosen kansa tienteossa. Hannes ajo ja hän oli kuoppamiehenä. 

Ylheensä, ko tie saathiin Saukkoriipile, heinänteossa Saukkoriipillä käythiin hevospelilä. Soli jo paljon helpompi, ko kävelä ja raahata heinäntekovälihneet ja evhäät sölässä. Yhen kerran olen ollu matkassa, ko heinänteossa käythiin autola. Oliskhaan sollu vuosi - pari autonoston jälkheen. Taas täytyy sanoa, että käythiin kuitekki.

Mie luulen, että meän auto ostethiin massan aijhoon Tengeliön tehtaalta asemale. Aluksi ajomatka oli pitkä, ko piti aijjaa Karunkhiin asti. Joskus 1920 luvun loppupuolela massa ajethiin Aavaksan asemale, ko  rautatie saathiin Kauliranthaan valhmiiksi. Mie piän, että auto jäi Filin halthuun ja se myi auton joskus kakskymmentä luvun lopula Nallile ja net jatkoit massan ajoa. 

Isästä autoilija kiertää kansansuussa usseita kaskuja. Kerranki soli kuulema lähteny panheen autoa käynthiin.  Se pyöräytethiin veivilä käynthiin. Soli heti rykässy käyhmään. Muttako vaihepaaka oli jääny pääle. Auto oli kans lähteny liikheele. Isä oli saanu auton lavan perälauasta kiini. Soli pitäny niin luihaan, että soli polvia myöten painunu soratiehen, ennenko auto sammu. 

Tullee tässä miehleen Ekkurnan Juhon kertomana Pekan Fordin viissaus. Soli taaski ollu autoa veivaanassa käynthiin Kiimavaaran päälä. Tietekki taaski oli jääny vaihe pääle. Nykki auto oli lähteny liikheele. Nyt soli päässy karkhuun. Aatelkaa sitä viishausta, mikä autola oli. Soli sen aikaista kurvasta ryysitietä tullu Vanhan Korteniemen pihale ja pysähtyny navetan seihnään. Soli kohta parempi, ko kotirakas hevonen. 

Kerrothaan, että oon isä joskus joskus joutunu nosthaan auton keulasta tielekki, ko soon sattunu menheen oijhaan. Emmie sitä piä niin mahottomana. Sen aikaset autot ei olheet keulastakhaan kauhean raskaita ja isä oli tavalista väyrempi. Olikhaan eelä kerrottu sama taphaus, mitä Ragnar Lassinantti muistelee kirjashaan ”Soon valehtelemato tosi”. Sielä nimittäin lukkee Korteniemen Pekasta näin: ”Pekka ei aina onnistunut yhtä hyvin autonkuljettajana kuin perämiehenä. Kerran, kun hänen kuorma-autonsamoottorin teho ei riittänyt, koetti hän omin voimin työntääautoa Korpivaaran rinnettä ylös. Yhtäkkiä auto pääsi vauhtiin ja jatkoi ohjaajatta syviä rattaiden jälkiä eteenpäin ja syöksyi maantienojaan.”    

Sitä ei pahemin kerrota, kuinka hyä korjaaja soli. Kuitekki ryskinkäyttäjäksi ylheensä valithiin konemies. Vuosikauet isä kiersi ryskin konemiehenä Ylirannan ensimäisen ryskin matkassa. 
Isä lauttamiehenä
Vaikka isä oli mies sielä, missä miestä tarvithiin, soli kuitekki lautala emäntä. Emmie tiä, osasko se niinkhään ruokaa laittaa, mutta tukkilautan isä osas sitoa ja siottaa ja perämiehenä laskeaki Muonion kosken alta Tornioväylän suule asti. Net ne olit vaatimukset, että pääsi tukkilautan emänäksi. Emänän tehtäviin kuulu lautan sitominen tai siottaminen ja huolehtiminen, että puut tulevat yhtiön osottahmaan paikhaan. Enimäksheen soli Hellälä Tornioväylän suula.  Isä mainithiin ammatin ossaavana lauttaajana ja lautanlaskijana. 

Ko isä oli tullissa Kolarissa ja Sieppijärvelä, ei mulla ole siltä ajalta mithään tietoa lauttojen kulusta. Taisi solla vähästä puun myyntiki nollarajan yläpuolela. Mie en tiä, millonka puukaupat pääsit oikein liikheele. 

Met tulima 1918 Sieppijärveltä. Sen jälkheen alko lauttahommat vilkastua. Puunostajia oli joka kylässä. Muoniossa oli kauppias Anttila kuulu puunostaja. Sieppijävelä puunostajana mainithaan Iivarin Einari. Isä kuulu Iivarin Einarin luottomiehhiin lautanlaskijana. 

Heti ko veet sulas, alko väylän sivujoila ja puroila irtouitot. Puut piti saa’a vylänvartheen, ennenko purot kuivu. Iivarin Einarin ostamat puut, niinko muittenki Sieppijärven suunasta puunostajitten puut, uitethiin irtouittona Naamijokea Tornioväyläle Naamisuvanthoon. Pojat, Hannes ja Eino menit heti, ko kykenit uithoon. Se kuulu mieheksi varttuvien joka kevhäisseen homhaan. Isä ei niinkhään ollu irtouitossa matkassa. Saato sottaa joskus irtouittourakan joltaki mettänostajalta, enimäksheen Iinarin Einarilta. 

Ko tulit lauttaukset, niin niissä hommissa isäki oli. Enimäksheen irtouiton jälkheen Tornioväylälä puut tulit yhtiöitten omistuksheen. Yhtiöt vastasit puista ja olit maksumiehinä lautan sitomisesta ja laskusta. Saatto puunostaja tehä yhtiön kansa puukaupat määräsatahmaan asti. Oli se sitte jokisuula tai muualla yhtiön osottamassa paikassa.  

Isä pruukas tehä kesäsin muutaman hurseelin puulaakin kansa. Se tarkotti rahtikirjaa puitten kuljettamisesta jokisuule. Siinä sait pojatki, Hannes ja myöhemin Einoki kesätöitä ennen heinäntekhoon alkua ja samala opit lauttaamisen taion ja saivat opin veenpääle. Varsinki Hannes oli isän luottomies laskuissa. Se varhmaan johtu siitä, ko Hannes oli vanhempi ja enemän kotona. Lautanlasku vesistä riippuen oli molemin puolin Johanesta. Hurseeleja ei voinu kovinkhaan monta tehä. Ko laskee vähinthään viikon ja huonomassa taphauksessa kaksi vesistä ja tuulista riippuen aina yhen telin laskule, niin kolmen lautan emänöiminen taitsi olla korkeimilhaan. 

Lauttaus alko jo talvela.  Vanhat miehet ja naisekki väänsit iltapuhteena kolme-, neljämetrisiä koivuvittoja sitheiksi. Niitä tarvithiin telhiin paljon. Jos oikein muistan, soli puolen toistatuhanen luokkaa varavittoihneen yhtheen telhiin. Kyllä meiläki liotethiin vittatarpheita navettapaassa lämpimässä veessä pitkin talvea vääntämistä varten. Niitä ei tehty myynthiin, niinko jokku tehit, vaan omhaan, isän, tarpheeseen. Saatto sitheitten vääntäminen jää’ä kevhääle ennen puun nilomisen alkua. Talvela se hankithiin kasket, runkat ja välikanget sekä veistethiin hongista tarpheelinen määrä airoja. Kevhäälä otethiin rouanpäältä kuusikannot juurihneen hankaimiksi. 

Ko täyspitkät rungot oli saatu väylänvartheen, siothiin niistä ensin neljänkymmen rungon pohja. Kolme pohjaa välikangila yhteen laskuksi. Siinä oli harjapuihneen 120 - 150 täyspitkää tukkia ja neljä kantoa, kaks kummassaki päässä, airoihneen. Lasku oli koolthaan suurinpiirtein 6 syltää leveä ja 12 syltää pitkä. 

Täältä lautat laskethiin aina Vuenon niskale asti teleinä. Se siothiin neljästä laskusta. Kaks laskua yhistethiin välikangila peräkkäin. Siitä tuli puolisko. Ko kaksi puoliskoa vittaperhäisilä yhistethiin rinnakkain, soli sitte teli. Siinä saatto olla jopa kuussattaa täyspitkää runkoa. Pittuutta telillä oli yli neljäkymmentä metriä ja levveyttä yli kahenkymmenen metrin. Oli se väylälä mahtava näky. 

Mie en tiä miten lautat tuothiin Muoniosta Äijäkosken alle. Muonion kosken alta se kuitekki tuothiin telinä. Lautan emäntä lähti virthaan kahen - kolmen miehen kansa. Ko kosken niska alko lähestyä, alko  väylältä kuulua kova huuto perämiestä. Ylen monta kertaa meänki kohala kuulu: ”Pekkaa, Pekkaa, tule lautale!” Pekkahan tuli ja saatto sillä olla muutama suotajaki tarpheen mukhaan matkassa Pellon koskhiin. Isä saatto lauttaa perämiehenä ylheensä Kattilankosken alle Marjosaahreen saakka. Soutajat ylheensä souvethiin maihin Korpikoskitten alla ennen Turtolaa. Sieltä net juoksit Pelhoon, että pääsit taas lautale. 

Silloinko isä teki yhtiön kansa hurseelin -rahtikirjan-, se lähti enimäkseen Naamisuvanolta ja laski pojitten kansa Hellählään saakka. Lautta viethiin telinä Vuojanonniskhaan, jossa värpilä otethiin teli Nikan ranthaan. Värppi muotostu kaheksasta miehestä, jokka olit palkattu lauttamiesten avuksi rantautuhmaan ennen Vuojantoa. Vuento ja Matkakoski (Korpikoski - niinkö paikaliset sanoit) laskethiin laskuina Tuohean lahteen. Sielä net koothiin yhtheen telhiin Kukkolankosken (Jylhän) niskhaan. Isäki otti Vuojenthoon, Korpikoskheen ja Jylhään veet tuntevan perämiehen ja riittävän määrän pyreviä soutajia. Koskele lähettäessä  soli aina vähinthään pari voimakasta soutajaa airossa. Jylhän niskalta lautat laskethiin puoliskoina aina Hellählään asti. Ko lautat oli saatu perille, menit lauttamiehet harjakaisile Tornion kaupungin hotehliin. 

Lautahommat tulit meile naisileki tutuiksi, vaikka met emmä olheetkaan lautoila makana, ko niistä puhuthiin kaiket kesät meänki pirtissä. Lautat olit isäle ja pojile sekä meilä asustavile lauttamiehile niin tärkeät, että puhheet nousi ja laski lauthoin ja niitten laskhuun. Mekki opima jo pirtissä vängäläki tuntheen lautat ja veet.

Ei sollu pelkästhään tukkilauttoja, joita uitethiin. Niitten lisäksi tuothiin pyrroina, pikkulauttona, polttopuita, väylilä huilasi kansa rakenuspuulauttoja ja tervalauttoja, yksityisiä puulauttoja. Saattopa tulla muuttolauttojaki kaikkine tavaroihneen ja elläimihneen. Muistanko Saukkoriipin Eenokki kerto, että hän oli poikanen, ko sattu tulheen Pelhoon. Purmanni oli ostanu talon Pellosta. Muutto Pajalasta Pelhoon tapahtu lautala. Hänekki palkathiin kantahmaan muuttotavaroita lautalta maale. Lautala oli kaikenlaista - lehmistä alkain. Ennen teitä niissä kulki naisiaki, Uuenpuolen tätiki sanoi tulheensa Muoniosta Pelhoon lautan päälä, ko oli tullu tänne räätälin ophiin. 

Lauttamiehet saatoit montaki päivää maata tuulia Mattilantörmälä. Soli lauttahamina Pellossa. Joskus ko satuit tuuliset ilmat, saatoit lauttamiehet rantautua pitkäksiki aikaa. Teliä saatto olla pitkin rantaa aina meänki ranthaan asti. Torpan Hulda, Rötkösen Albiina ja Spetsin Elmiina  leivoit pullaa ja myit niitä lauttamiehile. Torpan Hulda rahteerasi talvelaki rahtimiehiä. Spetsin Elmiinan nisuleivät olit niin pitkiä ja hyviä, että niitä sanothiin kahenreen leiviksi. 

Pojat, Hannes ja Eino, non muistehleet isän rauhalisuutta lautala. Ei se kuulema turhia hermoilu. Minun tietääkseen, ei sille eikä isän ohjaamille lautoile pahempia haaksirikkoja sattunukhaan. Hyän kuvan isän  rauhalisuuesta antaa, ko isä oli Hanneksen ja Einon kansa tuomassa Kemiyhtiön ensimäisiä rakenuspuita Pelhoon Niesansahalta Äkäsjokisuulta. Isä oli pojitten kansa vittanu lautan ja lähteny kohti Pelloa. 

Soli korkean tulvan aika . Vettä oli yli rantatöyhrään. Paikaliset lauttamiehet olit pölättähneet Aarne Mannerin, Kemiyhtiön Pellon aluheen inspehtoorin, että viimeisthään Jarhosenkoskessa lautta nousee pysthyyn. Manneri oli tuonu sinkkiä lauttauspaikale ja käskeny kiertää lautan sinkilä. Isä ei pitäny työtä tarpheelisena, eikä kiertäny lauttaa sinkilä. Pojat olit kuitekki taihneet sen tehä. 

Tulovauhti oli ollu ennätykselisen kova -kaheksan tuntia Äkäsjokisuulta Pelhoon. Ko net olit lähteneet, isä oli pannu pölkyn pääle maata. Ei sollu pojitten pyynöistä huolimatta noussut kathoon, miten lautta kulki. Soli hieman nostanu päätä ja kattonu ympärilheen ja sanonu: ”Hyvin se menee!”

Manneri oli miehihneen tullu Jarhoisten kosken alle , ollaksheen tarvittaessa valmis authaan. Lisäksi soli touhunu värpin Mattilan ranthaan. Kemiyhtiön inspehtoorin varmuustoimet osottautu tarpheettomiksi. Isä oli laskenu lautan sievästi Mattilan törmän laithaan sovithuun paikhaan.Isä tunsi veet ja luotti niitten pääle.

Vaikka 1920 luvun alussa alethiin pikkuhiljaa siirthyyn väyläläki irtouithoon, jatko yksityiset sahat ja yhtiötki lauttaperinettä. Viimeksi isä oli emänöimässä huvilauttoja. 

Ko >Koskenlaskijan morsiamen= lisä ossaa filmathiin, oli isä sen lautan emäntä. Lautta siothiin täälä. Paikka taisi olla Naamisuvanta. Kattilakosken alta, Marjosaaresta, isä ja Rötkösen Iikka laskit kahestaan lautan Vuojanon niskhaan, jossa värppi autto net Nikan ranthaan. Siitä se sitte alko varsinainen elokuvan jatkofilmin teko. Nyt filmaus tapahtu aiossa ympäristössä. Kuvashan Katajan kirjottama romaani juuri Vuojanthoon ja Korpikoskheen (Matkakoskheen) liittyviä tapahtumia. Isä kerto, että Ansa Ikonen, joka esitti naispääossaa, ei uskaltanu lähteä lautale. Koskessa oli lautala Jarl Sundquistin vaimo tuuraamassa Ansa Ikosta. 

Sunkun, Jarl Sundquistin, lautat kuuluit isän joka kesäshiin laskuihin. Soli kakskymmentä - kolmekymmentä luvun vaihteesta lähtien, ko Sunkusta oli tullu Kemiyhtiön mettäpäälikkö, halus Sunkku laskea lautala Pellosta Hellählään. Isä sille ne emänöi. Nekki siothiin täälä ja laskethiin herraporukan kansa Hellählään. Isän piti olla aina matkassa. Vielä kolmekymmentäluvun lopula, ko isän terveys alko fatastaa, Sunkku sano, että onhan sulla poika, joka pystyy laskheen lautan ja että lähe sie vain isthuun pölkyle. Olikhaan se 1937? Soon varhmaan ollu isän viimenen lautanlasku. Sota-ajan jälkheen Hannes emänöi Sunkun huvilautat. 

Isä, tulli ja tullimiehet 

Seittemän vuotta kestäny virkamiesura tullimiehenä päätty isän osalta marraskuussa 1918, ko isä päätti lähteä Sieppijärveltä kotia Pelhoon maata viljehleen. 

Siinä taisi käyä niin, että isä kyllästy silloin Sieppijärvelä asuhneen rajviskaali Lindblumin, esimiehensä, pikkumaisuutheen. Jos joku sattu pikkusen omhaan tarpheesseen tuohmaan omala rahala ostamaansa luvatonta, vaikkapa sokkeritopin kärkihneen, niin heti sai jopparin nimen ja siitä tehtiin pislaaki. Se ei oikein käyny isän järkheen. Ko vielä oli pula-aika, niin miksikä sitä piti niin kyylätä. 

Piste iin pääle taisi olla, ko isä vaihto rakhaan koiransa kaheksaantoista kiloa sokkeria, olikhaan se kolme sokkeritoppia. Isä toi net kerrala poikki. Taisi olla, että siihen aikhaan ei saanu tua toppiakhaan. Siitä piti katkasta nokka pois (kilon verran) ja jättää se Ruothiin.  Mie aattelen, että sokkeritoppa paino 6 kiloa, ja ko siitä otethiin kärkipois, niin silloin sen paino putos laillisheen viitheen kilhoon. Isä kuitekki toi kaikki kerrala Suohmeen. Soli lain mukhaan joppari. Ko viskaali sai sen tietää, se vaati issää vastuusheen. Isä teki omat päätelmät ja päätti palata takasi maanvijelijäsi. 

Ko met tulima Pelhoon silloin 1918, asu meän naapurissa kolme tullimiestä. Net olit Mattisen Juho meän kohala tien toisela puolen, vähän kauenpana kesänavethaan päin asu Saukkoriipin Jussa ja Torikka Kalle oli meiltä pohjosseen jonku matkaa. 

Ruothiin menevä viralinen tie kulki meän porthaitten eestä. Tietekki kesälä venheelä kuljethiin, mistä vain poikki. Mutta talvela tullimiehet tikotti tie meän porthaitten eestä. Se tie kulki siinä aina sota-aikhaan asti. Niin kauan, että valtio teki tien Kivimäen ja Purasen välisestä rajasta ranthaan. 

Isä ei pitäny pientä joppausta syntinä. Se sano, ettäkö omala rahala haen omhaan tarpheeseen, ei sunkhaan se väärin ole. Isä ruukas käyä äitin syntymäkoissa sukuloimassa. Sanothiinkhaan sitä enolaksi, olihan se meän ämmin syntymäkoti, Niemi,  Väylänmukassa. Kävi isä tietekki muualaki Väylänmukassa praataamassa. Ko se tuli väylän poikki, melkein aina soli lastanu povheen tavaraa. Sielä oli tietekki luvalista ja saatto povessa olla luvatontaki. Ei tullimiehet siittä niin välittähneet. Net tiesit, että oon turhaa mennä tarkasthaan. Ei se kuitekhaan näytä ja vaikka olis luvatontaki, niin ei se anna pois. 

Isälä oli hoiossa ruunun ori. Soli sama ori, joka oli annettu Mattiselle ruokittavaksi. Mattinen siinä kuitekki epäonnistu. Orhiista tuli vihanen. Eikä Mattisen Juho sen kansa ennää pärjäny. Met asuima silloin veilä  Sieppijärvelä, ko ori otethiin Mattiselta pois ja tuothiin isäle hoithoon. Ori oli vieläki meilä, ko met tulima takasi Pelhoon. Arvi, soli ruununorhiin nimi, oli niin kauhistunu Mattisseen, että ko ori kuuli Mattisen Juhon äänen, se aivan vauhkoontu. 

Kerranki sattu, että isä käänsi hevosela Ruottin puolele. Isä oli jollekki luvanu hakea pari paalua. Soli kaksi 60 kilon säkkiä paahtamatonta kahvia. Mattinenki oli nähny isän Ruothiin ajon. Mattisen Juho oli hakenu Torikka Kallen kaveriksi. Net aatelit varhmaan, että Pekalla oon jokku mielessä. Vishiin isän lähtö anto siihen vihiä. Soli keskelä päivää, ko isä oli lähteny ajhaan kahen kahvipaalun kansa sukulaistalosta Suohmeen viralista tikkatietä pitkin.Olit ne sukulaispojat Väylämukassa kysyhneet, miten sie uskalat, etkö pölkää tullia. Mitäs mie pölkään, soli vastanu, Arvi hoitaa etupään ja mie taka pään. Niinhän siinä kävi. Meän porthaitten essä olit Mattisen Juho ja Torikka oottamassa, ko isä tullee. Met kattoima sallaa lasista ja jännitimmä, että mitenkhään tässä käypi. Mattinen juoksi eessä ja huusi: ”Pekka, Pekka pyssäytä!” Ko hevonen kuuli entisen hoitajan äänen, niin silloin sitä menthiin. Torikka ehti hypätä rislan kannoile. Ko isä levhäytti varomattomasti käsihään, niin Torikka lensi hankheen. Isä oli huutanu Mattiselle, että ota kiini, emmie saa pysähtyhmään. Mattinen kirosi: ”Kuka perkele tuon saatanan ottaa kiini?” Taisit net ampua perhäänki, muttako isä entisenä tullimiehenä ties, ettei net tohi kohi ampua, se anto hevosen mennä. Eikä isä koskaan tunnustanu, että hällä sattu  olheen vähän luvatonta. Sano vain, että Juho pölhäytti hevosta eikä hän saanu sitä ennen Saukkoriipiä pysähthyyn. 

Oli isä muittenki joppareitten apuna. Soli joku menny Ruothiin ja pyytäny issää hoithaan tullin pois, jos se sattuu olheen paikala. Niinhä se Mattinen sattu tulheen meän porthaitten etheen. Isä oli Juhon tahtonu kahvile. Isä tiesi, että Mattisen Juhole kelpas viina ja ettei se paljoa tarttenukhaan, ko siltä menit jalat. Niinhän siinä kävi, että Mattinen valu pöyän alle. Hetken päästä tuli Mattisen emäntä, niinko met Juhon vaimoa kuttuima, että onko meilä nähty Juhoa. Isä näytti, että tuola pöyän alla se makkaa. ”Herranen aika, äskenhään se lähti kotoa aivan selvilä, nyt soon jo hulluna päissä”, sano Mattisen Anna. Ko Torikkaa ei näkyny, niin siitä sai vaphaasti tua tavaraa omhaan tarpheesseen. Torikka Kallele olis varhmaan käyny samoin, ko Mattiselleki, jos solis sattunu tulheen meän pihale. Saukkoriipin Juho pruukas hoitaa tullin tehtävät kotoa päin ja hoiti net hyvin asialisesti. 

Autto isä tullimiehiäki. Mattisen Juhole ja Torikka Kallele kelpasi viina. Sen jopparitki tiesi. Kerranki net otit Juhon ja Kallen rekheen. Juotit net päihin. Miehet kävit hakemassa kuorman kahvia ja lähit kairanpoikki tullimiehet kyytissä. Ko net olit päässeet kylästä tarpheeksi kauas, otit jopparit tullimerkit (kokartit) lakeista ja pistootit pois ja puotit Mattisen ja Torikan kyytistä. Riisutut tullimiehet ei uskaltahneet kellekhään puhua sannaakhaan. Issää net tahoit touhuahmaan suojeluskunnan kautta pistoolit, ko net olit samanlaiset ko tullilaki. Isä oli siihen aikhaan aikanen viskaali suojeluskunnassa ja sillä oli maholisuuksia suojeluskunnan kautta pistoolittenki hankkimisseen. Isä pelasti Mattisen ja Torikan pälkhäästä ja touhus niile asseet.  Viskaali varhmaan hankki tullimiehile lakhiin uuvet tullimerkit. 

Oli se seki taphaus, ko tullimiesten korhviin tuli tieto, että viis hevosta oon menny kaihraan täyessä lastissa. Soli tosi, että viis 2 - 3 paalun kuormaa paahtamatonta kahvia oli tullu väylän poikki ja olit lähtehneet umpista kaihraan, kohti ittää. Isälä oli kuulusa ori tallissa. Tullimiehet, Saukkoriipin Juho, Mattisen Juho ja Torikka Kalle, otit kysymättä orhiin tallista  ja lähit perhään. Mattisen oon täytyny pysyä kaukana, ko oritta oon aisottu. Jos Mattinen olis ollu lähelä, niin tullimiehiltä olis Arvi jääny aisomatta. Mie piän, että niistä oli ainoastaa Saukkoriipi, joka osas hevosta käsitellä. Isähän ei olis antanu tullile hevosta, jos solis sattunu olheen kotona. Jos olis joutunukki anthaan, solis itte lähteny kuskiksi, eikä varmasti olis joppareita saatu kiini. Mutta nyt kävi niin, että kovala takaa-ajola tulli sai Konttajärven jäälä jopparitten hevoskolonan kiini ja tehit ison pislaakin. Kerrothaan, että kiini joutuhneissa joppareissa oli tullivartia Saukkoriipin veliki. 

Isä haasto tullimiehet oikeutheen ja vaati korvausta hevosesta, joka oli ajettu yli. Isä hävisi oikeuenkäynin. Tuomio oli, että hään oon velvollinen anthaan hevosen, ko oon valtion palkkaama hoitaja sille. Arvi oli ruununori. 

Isä mettä- ja kalamiehenä 

Kyllä isä tykkäs olla eräretkiläki. Se kävi mettälä ja kalassa. Mie kyllä tykkään, että soli hyä saahmaanki - ainaki mettän riistaa. 

Kyllä isä kävi kalassa. Siittä mulla oon jääny huonompi kuva. Isän kalastus taisi olla enemän korteniemiläisten hommaa.  Nyt yhtäkkiä ko miettii, niin tullee miehleen yks Ekornan kalajuttu. Ekornan Juho oli tahtonu issää kaveriksi Takalammele kalhaan. Juhola taisi olla venheenluoskaki sielä. Isä oli lähteny Ekornan matkhaan. Juho kerto, että ko pääsit lammele ja aloima valmistelheen,  hään kysäs Pekalta, missä sinun kalavehkeet oon. Pekka kaivaa taskusta karhulankarullan, johon soli köyttäny koukun. Näyttää, että tässä noon. Ehkä tämä kuvvaa isän kalastusintoa. Oli meilä jonkulaisia kalaverkkoja niitä kyllä liotethiin veessä ja saathiinki aivan omaksi tarpheeksi aina särjistä lohheen saakka. Taisit net Juhola ja isälä olla nykki verkot matkassa. Onkimisesta isä ei pahenmin perustanu. Eikä sollu kauhean innostunu vethään uistinta venheen perässä. 

Mettämies isä oli henkheen ja verheen. Niin kaukaa ko mie muistan, meilä oli aina koira - mettäkoira.Ei net mithään rotu koiria olheet, mutta niitten nimi oli aina Piku. 

Sieppijärveläki meilä oli Piku. Soli tunnetusti kauhean hyä koira. Soli lisäksi vain isänälle uskolinen. Vaikka  Kurtin Antti asu samassa talossa, ei se saanu sitä methään. Kerranki Antti tahto Hannesta matkhaan. Net veit narussa koiran methään. Ko olit tulheet perile, net olit löysähneet Pikun irti. Ei net olheet koiraa sen jälkheen nähneet. Piku oli juossu suohraapäätä kotia. Noloina Antti ja Hannes tulit mettäreissulta. 

Isäle Piku oli uskollinen ja hyä mettäkoira. Piku haukku jänikset, linnut, oravat ja hirvet. Hakipa se ammutut vesilinnukki, ko isä net ampu. Jos joku toinen ampu sorsan, niin Piku haki linnun vasta senjälkheen, ko isä oli ampunu uuestaan. Kerranki ko isä tuli mettältä, soli saanu parisenkymmentä jänistä. Niitä oli reppu täynä ja lisäksi riippu jokapuolella vittakshiin siottuna. Mettänriista oli ensimäisen mailmansoan aikhaan hyä ruuanlisä pulhaan.

Sieppijärven Piku oli niin hyä koira, että monta kertaa kysythiin, myyhäänkö sitä. Viimein isä vaihtoi Pikun Pajahlaan sokehriin. Isä sai siitä 18 kiloa sokkeria. Soli isäle ja meile kaikile raskas paikka. Suunittelipa isä kaupan perumista. Mutta miehenä luonto ei antanu periksi. 

Jonku ajan päästä meilä oli taas uusi Piku. Siitäki tuli hyä koira. Mie uskon, että isä osas kasvattaa koiran. Ainaki uusi Pikuki tiesi, että sillä oon vain yksi isäntä. Sen sai tohtori Sydänmaaki kokea, ko se meni yksin mettäle meän Pikun kansa. Vaikka seki oli hyä koira, niin Piku tahto vain kulkea perässä. Sydänmaa sano, että ko Pekka oon matkassa, koira vain joskus käypi kattomassa mettämiehiä ja riistaa löytyy. 

Sydänmaa oli innokas mettäläkulkija. Se kävi tuon tuostaki hakemassa meän koiraa kaveriksi. Täyty sen haukkuaki sille, ko se saiki riistaa. Kerranki Syänmaa oli taas menossa ja tuli hakheen Pikua kaveriksi. Äiti oli leipomassa rieskaa. Äiti kääri tuohreen rieskan rullale ja anto sen lääkärille rephuun koirale evhääksi. Rieska oli haissu niin hyväle, että Syänmaa oli päässy vain Melhaan asti, ko soli menny sisäle ja aukassu repun alkanu syöhmään tuoretta rieskaa. Oli se kuitekki silläki reisula saanu riistaa. Ko Sydänmaa tuli mettältä, se tunnusti itte syöhneen  Mellassa rieskan. Lääkäri oli antanu Pikule linnun roipheet, niin ei senkhään tarttenu olla nälässä, Äiti anto sydänmaale kothiin vietäväksiki pari rieskaa.

Viimenen Piku isälä taisi olla kolmekymmentäluvun alkupuolela. Mie muistelen, ko met tulima Pekan ja Kirstin kansa kevhäälä 1934 ja toima niitten koiran tänne , meilä ei ollu ennää ommaa Pikua. 

Isälä oli suustalaattava pyssy. Emmie tiä oliko sillä muuta mettäpyssyä olemassakhaan. Tietekki isä suojeluskuntalaisena omisti pistoolin, mutta sitä ei käytetty mettälä. 

Met olima Konttajoessa heinänteossa. Tuohinon setäki oli meilä silloin heinätöissä ja oli Konttajoessa matkassa. Mie piän, että met olima juuri saahneet Konttajoen heinät lathoon ja valmistelima Pelhoon lähtöä. Isä latas suustalaattavansa ja lähti Pahaojan vartheen. Met arvasima, että soli nähny jotaki. Jonkuajan päästä isä tuli hirven paisti olala. Isä sano Tuohinon Iikale, että Pahaojan varressa oon lihhaa. Lähe sieki lihan hakhuun. Ko Iikka ja isä kannoit lihat pitkhään lavhaan, met lähimä ruokakuorman kansa kotia. Siinä oli kumphaanki perheeseen tarvelihhaa syksyä varten. 

Mainithaan isä karhun kaatajanaki. Ainaki soon ollu 1917 Porovaarassa mettänhoitaja Sammallahen kansa karhumettälä. Net ostit yhessä karhunkiertheen ja lähit kaathoon sekä ammuit sillä reisula kookhaan karhun. Koskhaan emmä saahneet selvile kumpi heistä sen ampu. Ko kysythiin kumpi teistä sen ampu, niin vastaus oli, että met sen ammuima. Vissiin soli yhteislaukhaus. Oon isä jälkhiinpäinki ollu karhumettälä ja oon saanukki. 

Isän syksyn vaphaat menit melkein aina mettälä ja meillä oli kotona riittävästi mettänriistaa linnuista hirvenlihhaan asti.  Oli sitä naapuhriinki antaa. 

Isä 

Minkhäänlainen se meän isä oikein oli? Lyhyesti ko mie sanon, soli verraton isä. Soli verraton kaikile. Mie piän, että se osas joka suunthaan pittää välit kunnossa. 

Mie luulen, että soon varmasti tosi, mitä Ragnar Lassinantti kirjotti kirjashaan ”S’oon valehtelematon tosi”  isästä. Sivula 19 Lassinantti kirjottaa: ”Korteniemi oli sitäpaitsi terävä järkinen, ja hänen mielestään oli toivotonta yrittää pakola luonnonvoimia vastaan, mihin vähemän tottuneet peränpitäjät saattoivat erehtyä. Korteniemi tutki tarkkaan virranuomat ja vesien omat tiet, näin hän pienin keinoin saattoi ohjata lauttansa oikealle reitille. ”Pekka uskoo veen päälle”, sanoivat ne, jotka hänestä puhuivat. Mie vielä halvaan lainata Raknaria, ko se kirjottaa isästä eelä mainitusa kirjassa. Sivula 20 seisoo näin: ”Kun Korteniemen Pekka oli peräsimessä, oli syytä pittää huolta, että aironkanto oli kunnolla kiinnitetty, sillä hän ei huitonu airohlaan tyhjää. Niinkuin useimmat väkevät miehet oli Korteniemikin luonnoltaan hyvin siivo ja säyseä.” Lisäksi Ragnar Lassinantti kirjoittaa Pekka Korteniemestä: ”Hän suhtautu erittäin sovinnollisesti kaikkia kohtaan. Elis Barsk Ruotsin Pellosta totesi, että ’tuo Pekka oon viisas mies, se ottaa rahan kaikela laila. Suomessa soon valkosten johtaja, ja meän keskelä soon täysi sosialisti’.” Näin Ragnari isästä.

Isä ulospäin suuntautuhneena oli aikapaljo menossa. Se halus tehä muutaki, ko viljelä maata. Isä tykkäsi kulkea mettälä suustalaattava pyssy olala. Ja koira, tietekki Piku-niminen, kintehreilä. Suojeluskunta Pellossaki oli isäle syämen asia. Näistähän mie olen eelä kertonu. Kolmivuotisen aikana isä oli touhunu ittele kohtalaisen koulutuksen. Sosas hyvin lukea, kirjottaa ja laskea. Soli saanu hyän toistuksen kolmivuotisen aikana käymästä koulusta. En tiä, vastasko se sillosta kansakoulua. Apua siitä kuitekki oli isän haluile, ko se halus olla päättämässsä yhteisistä asioista. Ja olla vähän joka paikassa matkassa. Ko met tulima jälheen Pelhoon, niin soli heti päättämässä Ylirannan koulunasioista. Aatelkaa, ittenäisyysmies oon OTK:n alasen Tornionlaakson Osuusliikkeen johtokunnassa. Oli isä ajamassa voimalaitostaki Konttajoen Könkhäässeen.   

Välhiin jäi semmonen tunne, että isä haki itteään parempaa seuraa. Se pärjäs hyvin apteekkaritten, nimismiesten, viskaalitten, lääkäritten, mettänhoitajitten ja Kemiyhtiön mettäpäälikön, Sunkunki, kansa. Vai oliko se niin, että net halus olla sopusan isän kansa tekemisissä. Tiesi vain! Hyvin isä tuli toihmeen tavalistenki ihmisten kansa. 

Jäi isälä kuitekki aikaa meile lapsile ja myöhemin lasten lapsilekki. Täytyy sanoa lapsista isä tykkäsi. Tietekki saapi sanoa päinvastoinki, lapset tykkäs isästä. Monesti isä joutu panheen lehen syrhjään, ko lapset valtasit sen sylin. Ko isä meni kranhiin, riipuit kläpit sen käsissä olit jopa olkapäiläki. Hevosen kyytissäki isälä oli aina täyslasti kläppiä silloin, ko olit pienet reissut kysseessä. 

Oli isä tietekki pahheensakki, niinko meilä kaikila oon. Kullaki omansa. Ei sitä nyt suohraan voi sanoa, että soli juoppo. Isä oli viihnaan menevä. Kyllä sillä oli aina pullo kaapissa. Ei sollu mikhään kaappijuoppo. Siloin ko se ryyppäsi, sotti kunnola. Muuten mie en ole koskhaan nähny issää päissä. Korkeinthaan se punotti pikkusen enemän, ja oli hyäntuulinen. Ei sille tarttenu mennä sanohmaan, että sie teit sitä ja tätä päissä. Isälä oli tarkoin muistissa, mitä hään oli tehny. 

Kerrothaan, ettäkö joku sattu tulheen sille tarjoahmaan ryyppyä, niin isä saatto ottaa koko pullon sen kahela ryypylä. Sano vain, ettei sinun taikka teän tartte pörrätä. Kerrothaan, että oli se kerran Havelan Kalle ollu liikheelä pullon kansa. Soli ryskin aikaa ja olthiin Rautiola ryskäämässä. Kalle oli poikenu tarjoahmaan ryskiryyppyä isänälle, Raution Jaakole. Kalle oli kuitekki ensin tarjonu meän isäle. Isä oli ottanu niin pitkän ryypyn, että puolelhaan ollu pullo oli tyhjeny. Kalle ja Jaakko kauhistuit, että nyt se otti kaikki. Isä oli sanonu, että hään otti, että saama Jaakonki elot ryskättyä. Isä tiesi, että Jaakko ei viinaa kestäny. Solis maholisesti ryskäys loppunu. Aina niin hyäntuulinen isä oli tullu entistä hyäntuulisemaksi.

Äitini, Kristiina Fredrika Korteniemi 

o.s. Anttila
Kristiina Anttila synty Muoniossa maalaistalhoon kesäkuun toisena päivänä 1876. Soli Anttilan Salkon ja Kreettan tyär. Anttilan Salkola ja Kreettala oli kaheksan lasta. Net olit ikäjärjestyksessä

Maria Kustaava 



s. 26.09.1893

(muutt. Amerikkaan 1891)


Johan August



s. 06.02.1865 
k. 12.01.1866

Emma Elisabeth

(Nilimaa)

s. 01.05.1866 
k. 21.10.1949

Johan Herman



s. 12.07.1868
k. 10.02.1943

Fanny





s. 28.01.1870
k. 20.03.1933

Kreeta Matilda

(Korteniemi) 
s. 16.03.1874
k. 21.08.1953

Sofia Kristiina Frederika
(Korteniemi) 
s. 02.06.1876 
k. 20.09.1940

Hilda Sofia


(Harjunpää) 

s. 28.05.1878 
k. 19.12.1957

Äitin Isä Salomon Johansson Anttila (Salkoksi kuttuttu) synty talonpoikana Muoniossa 23.12. 1832 ja kuoli puunhakumatkala Muonion Talvitiensaajossa 9.5. 1900. 

Äitin äiti oli Kreetta Ulriika Hietanen (=Örn). Soli syntyny 9.2. 1837. Muonion ämmi, niinkö met äitin äitiä kuttuima, oli jokivarressa kuulua Örnin sotilassukua. Kerrothaan, että Muonion ämmi kävi Pellossa silloin, ko äiti sai Helmin (synt. 27. 4. 1901) ja Tilda-täti (=Matilda) synnytti Eemelin ( 28. 4. 1901). Muonion ämmi tuli hoitahmaan lapsivuotheela olevia. Muonion ämmi kuoli 8.5. 1923. 

Äiti - koti-ihminen
Äiti oli koti-ihminen. Ko isä oli paljo poissa, piti jonku vastata koista. Se joku oli äiti. Minusta tuntuu siltä, että isä oli jättäny lasten kasvatuksen äitin halthuun. Vaikka isä oli jämerä mies, kuitekki se sano, että äiti tietää. Äiti tiesi. Ainaki meitä tyäriä osas äiti neuvoa ja opettaa työhön. Isän sannaa kuitekki paremin kuunelthiin. Äiti ruukaski sanoa, ko oli kysseessä vaikeampi asia: ”Ootama, ko isä tullee. Puhuma sitte”.  

Aatelhaampa kattoa koti-ihmisen, äitin, työpäivää. Ko se aamukuuelta alko, se jatku yhtämittaa ilta kaheksaan asti. Soli aluksi ja lopuksi navettatyöt. Ennenko soli vintanu aamula navettapaan täytheen ja pannu paan alle tulen, soli kello enimäkseen jo yhentoista huitteila. Sitte olit sisähommat, siivoukset ja ruanlaitot. Jos jäi aikaa, niin sitte leivothiin tai tehtiin käsitöitä. Silloinko oli isompia tyttöjä kotona, net teit sisätyöt. Silloin äitilä oli enemän aikaa käsitöihin. 

Tyhjän kylässäjuoksusta se ei oikein perustanu. Eikä sillä ollu aikaakhaan. Ei se riittäny, että äiti huolehti oman koin sakin vaatetarpheet. Se kansa kuto myynthiin. Sieppijärveläki ollessa äiti vaihto koulun käsityön opettajalta (nimeä en muista) kauhniin keinustoolin villatakila ja osti käsitöilä ja leipomisela saamilhaan rahoila Pääkön Aatelta piironkin, joka oon vieläki meilä etheisessä keittiön vastasella seinälä. 

Meilä oli jatkuvasti väävistoolit päälä . Väävistoolitten lisäksi äitin tärkeät vapaa-ajan työkalut olit karstat, lihta, loukku sekä tortti pellaville ja villoile sekä tietekki kuinpuikot. Pellavat ja villat meilä olit omasta takkaa. Äiti istu joka välissä, ko oli aikaa, kutohmaan mattoja, loimia, raanuja ja kankhaita. Kuto äiti sarkaaki kotivillasta. Net vanutethiin Oulussa.Viimesiä suuria kutomisia äitilä olit Purasen Iikan tarpheista kuotut neljä raanua hevosen loimiksi. Soli tietekki kolmekymmentä luvun alkua ennen äitin halvaantumista.  Kolmet loimet menit Iikale ja yhen äiti sai kutomapalkkaa ittele. Soli vielä evakhoonkilähön aikhaan käytössä. Muistan kuuhleeni, että loimi katosi evakkoreisule. 
Meän äiti ei pahemin tuonu itteään esile. Hyän tahtonen soli. Ko meile tuli viehraita, halus äiti kantaa parasta pöythään, mitä talossa oli. Sanothiin, että äiti oon viehraanvaranen. Se kansa tykkäsi, ko kävi viehraita, vaikka hään ei itte laukkonukhaan kyliä. 

Äitilä oli auttavainen syän. Varsinki heikompiosasia hään halus auttaa. Niitten tykönä se kansa halus vieraila. Yks täämönen oli, niinko jo ennen olen maininu, Karjalaisen Tilta. Sehän asu pienessä mökissä Topihaan mäessä. Tiltan kansa net yhessä leivoit. Net leivoit omhaan tarpheesseen ja myynthiinki. Äiti pruukas sanoa, että Tilta-riepuakhaan mies ei muistanu muussa ko lapsenteossa. Niitä kuitekki tuli runshaasti. Tilta tartti rualista ja rahalista apua. Siitä soli Tilta, että hään halus aina jollaki korvata saamaansa tukea. Mie halvaan sanoa, että yhessä net, Tilta ja äiti, halus Tiltan ja sen perheen elämää viä etheenpäin. 

Saatto äiti käyä vähin muualaki kylässä. Tietekki net kyläpaikat olit naapurissa. Muista kyläpaikoista mulla tullee miehleen Tukkiniemen Fiia ja isän sisko, Tuohinon Kustaava. Saatto se joskus lähteä isän matkhaan muualekki. Sitä kuitekki tapahtu harvoin. 

Jos jostaki saatto sanoa että koti-ihminen, niin soli meän rakastettu palveleva äiti. 

Saihrautta 

Mie olen ennemin kertonu meän perheeen saihrauksista kovan hinkuyskän Kaukola ja mulla Sieppijärvelä. Se saihraus vei perheestä Kaukon. Minut se vielä säästi. Soli vuotta 1916. Vuona 1920 kuoli Pekan ja Kristiinan perheen nuorin, Tauno Ilmari. Sanothiin, että Tauno kuoli heukoutheen. 

Kolmekymmentä luvula kohtasi meät saihrauet. Luvunalkupuolela äiti halvaantu. Isä alko kärssiin verenkiertohäiriöistä, niinko tohtori Korva sano. Lisäksi perheen toiseksi vanhin tyttö, Hilda sairastu 1934 keuhkotuthiin. Hildan saihrauesta mie kerron myöhemin. Nyt mie haluan kertoa isän ja äitin viimesistä vuosista. 
Korteniemen vanhanpuolen 

toinen sukupolvi

Jos aatelhaan,että Korteniemen Vanhanpuolen ensimäisen sukupolven muoostit Pekka ja Kristiina, meän isä ja äiti, niin met, niitten lapset, tietenki olima Korteniemen Vanhanpuolen toista sukupolvea. Aattelin tässä kattoa, mikä meistä kustaki tuli, ja mitenkä met elimä. Mie muistelen ikäjärjestyksessä vanhimasta alkain, niinkö mie meät muistan.

Helmi

Helmi oli meän väen lapsista vanhin. Se synty huhtikuun 27 päivänä 1901 Vanhassa Korteniemessä. 

Helmi ehti alottaa koulunkäynin Isorannan kansakoulussa, ennenkö met siiryimä Kolahriin. Ko koulunkäynti siihen aikhaan alko yheksänvuotihaana, kävi Helmi ensimmäisen luokan Isorannala. Sitte meilä tuliki 1911 siirtyminen Kolahriin, ko isä alko sielä tullimieheksi. Helmin koulunkäynti jatku sitte toiselta luokalta Kolarin Jokijalan kansakoulussa. Helmi sai päästötoistuksen Jokijalan kansakoulusta 1914. 

1915 meän perhe siirty Sieppijärvele. Isä jatko sielä tullimiehen hommia. Helmi oli silloin 14 vuotta vanha. Soli hyvä apu äitile ison perheen hoiossa. Olihan äitilä ja isälä silloin seittemän lasta Helmi mukhaan luettuna ja äiti ootti kaheksatta. Kaikesta päätellen apu kotona oli tarpheen. Tietekki äitin apuna oli Helmiä vuotta nuorempi Hildaki. 

Taisi se Helmilä olla hyät suhteet Iivarille, ko se kävi sieläki emäntää auttamassa. Ainaki välitysliikheen aikana Helmi oli Hildan kansa apurina, ko Iivarin riiheessä laitethiin ruokaa välitysliikheen kuskeile ja muilekin välitysliikheen miehile. Taisit net saaa siitä vähän palkkaaki. 

Ko isä astu takasi talonpoikassääthyyn ja heitti tullimiehen hommat pois lokakuussa 1918, palasima met takasi kotitilale Vanhaan Korteniehmeen. Helmi oli silloin 17-vuotias. Se alko hänen lapsuus olheen takana ja oma elämä eessä. Helmi taisi vielä silloin käyä piikomassa Iivarilla jonku aikaa. Kuitekki joskus18 - 19 vuotta vanhana Helmistä tuli Ojan myymälän hoitaja Tengeliössä. 

Soon ollu 1920 paikheila. Samhoin aikhoin Haapakoskele rakenethiin Aavasaksan massatehasta ja sitä rakenuttamassa oli muunmuassa turkulainen konemestari Filip Grönqvist. Fili, niinkö met Filippiä kuttuima, oli turkulaisen laivapäälikön poika. Filin isä ja äiti olit ruottinkielisiä, niin että äiti oppi vasta vanhana suomenkielen. Fili veljihneen, joita Filin lisäksi Haapakoskela oli Kunnari, Otto ja Yrjö, hallittit suomenkielenki. 

Helmi ja Fili aloit seurustelheen ja niin heät vihithiin 1922. Häät olit meilä täälä Vanhassa Korteniemessä lokakuun 1. päivänä. Viehraat oli kuttuttu kello viieksi iltapäivälä. Heät vihki Hannes Kaila. Kirjoitten mukhaan sen nimi oli Jorma Johannes Kaila, mutta Hannekseksi se itteään kuttutti. Kaila kävi meilä muutenki. Sen mie muistan, ko se tuli meile ja oli menossa Järvikylhiin, se tuli kysyhmään meän  Hannesta, kaimaa, kyythiin. No, olihan se kyllä meänki Hannes  oikealta nimeltä Toivo Johannes. 

Ko Helmi ja Fili vihithiin, olit Helmi  21 vuotta ja Fili 35 vuotta vanhat.  Mie olin niitten häitten aikhaan 14-vuotias. Olin Helmile ja Filile neulonu häälahjaksi kaksi pöytäliinaa. Net taisit olla niitä valmiiksi piirettyjä liinoja, jokka Helmi oli ostanu Ruottin puolelta. Soli antanu ne mulle neulottavaksi. 

Häistä mulle on jääny miehleen yksi kuttuvieras. Soli sillonen Pellon lääkäri Sydänmaa. Se käveli eestakasin tietä ja katto kelloa. Ko kello tuli justiin viis, se astu sisäle ja sano, etten tullu yhtään liian aikasin. Meile oli silloin lainattu koululta harmooni. Sydänmaa säesti sillä lauluja. 

Helmi ja Fili asetuit asuhmaan Haapakoskele Hannukkahlaan. Massatehas oli ostanu Heikan ja Hannukkalan tilat. Heikala oli yhtiön konttori ja sielä asuit insinöörit. Hannukkalassa asuit Grönqvistin veljekset. 

Mie olin aika paljon niitten tykönä. Varsinki silloin, ko niile alko synthyyn lapsia. Maaliskuun  27. päivänä 1924 synty Ensi Enid. Reilu vuosi oli väliä, ko synty Toini Lovisa. Sen syntymäpäivä on 25.08.1925. Vielä Helmi ja Fili sait pojan, Kosti Helgen, joka synty lokakuun 10 päivänä 1926. Kosti oli jo syntyeshään niin heikko, ettei se jaksanu ellää, ko vajhaan puoli vuotta. Kosti kuoli 19.02.1927. Kosti hauathiin Ylitorniolle Alkkulan hautausmaahan. 

Ko tyttäret tulit kouluikhään, muutti perhe Turkhuun, Filin kotiseuvule. Taisi se massatehaski mennä niihin aikhoin konkurssiin. Soon täytyny tapahtua 1930-luvun vaihteessa. Mie en muista muuttoa aivan tarkoin. 

Taisi olla hiljasen maalaiskylän tyärelle, Helmile, aikanen kokemus. Hän joutu siirtyhmään nyt pienistä ympyröistä ishoon maailhmaan. Fili oli eläny lapsuuen Turussa parempaa lähtöä olheitten ihmisten kansa. Net yhteyet sielä tietekki jatku. Kyllä se Helmiki näytti niihin soppeutuvan. Ko sielä kävi, näytti siltä, ko Helmi olis koko iän vaikuttanu Turussa. Oli Helmilä yhteyksiä täältä Turkhuun muutahneissiinki. 

Fili oli ollu konemestarina merelä ennen Haapakoskele tuloa. Nyt elämä merimiehenä jatku. Soli ylikonemestarina Suomen Höyrylaivain laivoissa. Tytöt kasvoit ja menestyit hyvin kouluissa. Kumpiki tulit ylioppihlaaksi ja jatkoit lukemista yliopistossa. 

Mutta sitte tulit saihrauet. Fili kuoli äkilisseen sairautheen helmikuussa 1950. Soli silloin 62 vuen ikänen. Muuten taru kertoo, että laiva, josta Fili joutu sairasvuotheele upposi samana päivänä. Mulle on jääny Filistä miehleen hyvä kuva. Soli perhettä rakastava, tarkka isä. Se piti perheestään hyän huolen. Ko merilä tienasi hyvin ja ko oli vielä tarkka rahanpitäjä, oli perheen pärjäys hyä. Vaimo Fililä oli täyellisesti kotirouva. 

Vanhempi tytöistä, Ensi, sairastu verisyöphään ja kuoli samana vuona, ko pappansaki, joulukuun toiseksi viimeisenä päivänä 1950. Ensi oli silloin kahenkymmenenkuuen ikänen. 

Vuen 1950 ikävien tapahtumien jälkheen 49-vuotias Helmi ja 25-vuotia Toini jatkoit elämää yhessä Humaliston kaula. Helmi oli kotona ja Toini maisterina hoiti opettajantyötä turkulaisessa kansakoulussa. Helmi kuoli maaliskuun 7. päivänä 1968. Kuolinsyy taisi olla suolisolmu. Soli kuolessaan 67 vuen ikänen. 

Helmilä oli elämän ohjeena isän suusta montakerta kuultut sana: 

”Älkää sanoko, että olette kristityt, 

 vaan eläkää kuin kristityt.” 

Näin Helmiki eleli suuressa mailmassa auttajana ja anto tyärelheenki saman neuvon elähmään. Soon kyllä näkynykki Toinin elämässä.
Hilda

Korteniemen vanhanpuolen toisen sukupolven toiseksi vanhin oli Hilda. Soli syntyny 1902 ja syntymä paikka oli Vanha Korteniemi. Hilda yheksän vuotta vanha, ko met siiryimä Kolahriin. Soli justiinsa tullu kouluikhään. Ko Helmi meni Kolarin Jokijalan kansakoulun toisele luokale, meni Hilda Jokijalan koulun ensimäisele luokale. Olen jo ennemin kertonu Helmin ja Hildan koulunkäynistä. Mainittakhoon vielä kuitekki, että niitten opettajat olit Lyyli Nikula ja nimismies Hakkaraisen vaimo. Hilda oli varhmaan ensimäinen meistä, joka pääsi käyhmään Helsingissä. Niinko olen kertonu, Hildan opettaja Nikula halus välttämättä saaa sen mukhaan, ko Nikula meni käyhmään kotohnaan Helsingissä. 

Hilda ehti saaa kansakoulun päästötoistuksen Kolarin Jokijalan koululta, ennenkö met siiryimä Sieppijärvele. Hilda oli silloin 13 vuen ikänen. Siitä oli jo paljo apua äitile koin hoitamisessa. Hildanki, niinkö Helminki, ensimäinen työpaikka oli Iivarin riihi Välitysliikheen aikana. Hilda oli 14 vuotta vanha, ko se kelpasi ruoan laithoon Iivarin riihheen. 

Hilda oli 16-vuotias, ko se Helmin, Hannan ja Hanneksen kansa toit meän kaksi lehmää taluttamalla Sieppijärveltä kotia Vanhaan Korteniehmeen. Soli silloin, ko isän tullimies kieros oli täyttyny ja meistä tuli Korteniemen Vanhanpuolen väkeä. 

Hilda oli silloin äitin apurina parhaimilhaan. Soli silloin etupäässä kotosalla. Saatto Hilda nuoresta iästä huolimatta käyvä pieniä piikomisreissuja kyläläki. Kävit net Uuenpuolen Hellin kansa taloissa pyykinpesussa ja tekemässä  pohjuniskorjuita. Niitten korjuureissut satuit juuri silloin, ko kylässä raivosi lentävä keuhkotauti. Naapurissaki oli semmonen ja sieläki Hilda ja Helli kävit tekemässä pohjuniskorjuun. Saikhaan net seiltä keuhkotauin siemenet, kun net kumpiki kuolit nuorina keuhkotauthiin. Tauit puhkesit kummalaki silloin, ko net olit synnyttämisten jälkheen heikossa kunnossa. Näin mie luulen. 

Joskus 1920-luvun alussa, ko Hilda tuli täytheen ikhään, se lähti piikohmaan Tornihoon. Aluksi soli sielä kotiapulaisena torniolaisen pankinjohtajan perheessä. Sieltä Hilda sitte siirty hoitahmaan sairasta vanhusta, eläkheelä olevaa konsuli Kuveniusta. 

Ko Hilda oli 24 vuen ikänen, Hildale synty tyttö, joka sai nimeksheen Lea Annikki Korteniemi. Annikki synty 28.5.1926. Annikista tuli meän äitin ja isän tyär. Annikki kasvo meän kansa, niinko solis ollu nuorin sisko meile. Ko Annikki synty, mie olin 18 vuotta vanha. Helvi oli 13 ja Eino 11 vuotta vahoja. 

Hildan Torniossa olo aikana se tutustu tulehvaan miehheensäkki, Laitisen Kalheen. Kalle oli syntyhjään Iistä. Hilda ja Kalle menit 1920 luvun lopula naimissiin. Niitten häät olit Iissä. 

Hilda ja Kalle asetuit asuhmaan Ouhluun. Kaikki niitten elämässä näytti hyvältä ja valosalta. Niilä oli mukava vuokra-asunto keskelä Oulua. Kalle kävi säänölisessä työssä tehtaassa. Mie muistasin, että soli sukkatehas lähelä Åhströmin nahkatehasta. Hilda taas oli hyä ruanlaittaja. Hilda kulki herrasväele ruanlaittajana. Uuenpuolen Väinö oli siihen aikhaan suorittamassa asepalvelusta Oulussa. Väinö sano, että hän kaikki vappaa-ajat oli niitten tykönä ja että sielä oli hauska käyä. Väinön sotaväki sattu siihen aikhaan, ko Pekka synty. Soli joulukuussa 1930. Uuenpuolen Väinöstä tuli Pekale yks kummi. Kaks vuotta myöhemin Hildale ja Kallele synty Kirsti Katariina. Soli elokuussa 1932. Kyllä meistä varhmaan joku oli sielä silloinki, ko Peka ja Kirsti synnyit, en muista kuka. Mie en ainakhaan ollu. Hilda ja Kalle löysit Oulusta hyviä perhetuttuja. Yks tämmönen hyvä perhetuttu oli Kästämät. Vielä toissa vuona (v. 1996) peräsi Kästämän Elsa-niminen tyttö tietoja Pekan ja Kirstin kohtalosta. 

Kaikki oli Hildan ja Kallen elämässä hyvin. Mutta sitte alko saihraus kohela ankarala käelä koko perhettä. Kalle sairastu. Hilda synnytti vielä marraskuussa 1933 tytön. Se kastethiin Elsaksi. Helvi oli Elsan syntymisen aikhoin hoitamassa niitten perhettä. Kalle yritti saihraana kulkea töissä, mutta voimat väheni, eikä se ennää jaksanu lähteä töihin. Hilda tuli saihraaksi. Vuen ikhään ehtiny Elsa sairastu ja se viethiin diakonissalaitokselle. Ko tulot meni heikoksi, ei net ennää pystyhneet asuhmaan kaupungissa. Hilda ja Kalle vuokras niittykämpän Tuirasta. Sinne oli Tuiran asemalta matkaa kaks kilometriä. Ensin tulthiin tietä myöten Asukhaan kaupan kohale ja siittä käänythiin niityle, jossa oli kaks niittypirttiä vastakkain. Toisessa niistä asu Hilda ja Kalle. Minusta niilä oli hyvä asunto, vaikka soli vähä syrjässä. 

Soli vuosi 1934 ja kevät. Meilä oli täälä kansa saihrautta. Äiti oli lievästi halvaantunu. Antti-seän ja Tilda-tätin lapsista Hanna kuoli keuhkotauthiin maaliskuussa 1934. Hanna hauathiin ensimäisenä pääsiäispyhänä. Ko met Helvin kansa tulima hautajaisista, oli isä porthaila vastassa. Se halus kertoa meile, mitä Oulusta oli soitettu kaupanpuolen puhelihmeen. Isä halus kertoa sen meile, ettei sairas äiti kuulis ikävää uutista. Siksi soli porthaila vastassa. Soli nimittäin Kalle soittanu, että Hilda oli viety Päivärintheen parantohlaan. Isä oli sitä mieltä, että meistä toisen on lähettävä Ouhluun hoitahmaan lapsia. Helvi käveli menheen ja sano, että hän ei ainakhaan. Olihan Helvi ollu sielä Elsan syntymisen aikhoin. Siinä ei auttanu muu, ko minun lähteä. 

Mie lähin heti ensi arkina Nivan Rennen ajamassa postiautossa Kaulirannale ja siitä junala Tuihran asemalle. Sitte matka jatku annettujen ohjeitten mukhaan kävelen pari kilometriä Asukhaan kaupale, josta käänythiin niityle ja sille niittypirtile, jossa Pekka, Kirsti ja Kalle ootit minua. Kyllä se elämä tuntu ankealta. Kaks perheestä oli sairaalassa. Kolmas ootti sinne joutumista. Kuitekki asunto tuntu minusta jokseenki viihtysältä, vaikka soliki vain niittypirtti. 

Se taisi olla jo huhtikuun alkua, ko mie sinne tulin. Ensin tuli surusanoma Elsan kuolemasta diakonialaitokselta. Kuolema on aina surua, mutta toissaalta taisi olla hyvä, että Taihvaan Isä otti saihraan lapsen kotia. Soli vielä lumikelin aika, ko Elsa siunathiin. Mie työnsin Kirstiä kelkala siunauskappehliin ja Pekka käveli vierelä. Met kävimä vain siunaustilaisuuessa. Kalle kanto puolentoista vuen vanhan Elsan hauthaan. 

Päivät kuluit hithaasti. Sitä ikhäänkuin ootethiin, mitä sitte. Kävin mie Päivärintheelä Hildaa kattomassa. Se kerto, huhtikuun alussa kantahneensa perunasäkkiä kellahriin. Hän tunsi verenmakua suussa. Sitte nousi kova kuume ja hänet tuothiin tänne parantuhmaan. Emmiekhään uskonu, että soli kuolehmaan vievä saihraus. Ko mie seuraavan kerran meni Hildaa kattohmaan, mie vein sille läninkin, jonka olin Hildale tehny, että se saatto sen vettää pääle, ko niitä viethiin parvekheele saahmaan aurinkoa. 

Huhti- toukokuun vaihteessa tuli Kallele määräys lähteä parantohlaan. Se joutu johonki muuhun parantohlaan, ko Päivärintheele. Mie muistasin, että soli Oulaisissa. Ainaki sinne menthiin junala. 

Mietithiin, mitä nyt tehhään. Se taisi kaikile meile vähitellen selvitä, saihraus on niin kova, ettei siitä ole ennää paluuta. Soli toukokuun alkua, ko mie pakkasin ja lähin Pekan ja Kirstin kansa junala kohti Pelloa. Soli siinä vaiheessa ainoa järkevä teko. Met tulima ensin junala Kaulirannale ja siitä sitte postiautola Pelhoon. Autokuskina oli nykki Nivan Renne. Postiljoonina oli Vikeväisen Jonne. 

Soli väylänvarrela jäitten lähön aikaa. Jäät olit lähtehneet ryminälä alas kohti merta. Huhtikuun puolenvälin maissa oli satanu ja tuiskuttanu lunta, joka paikat täytheen. Lunta oli tien pääläki niin paljo, että soli sen aikasila auroila mahoton aukasta. Tilda-täti se sano, että piti "kaikki Kaulirannan laiskakki tua tietä luohmaan auki". Sitte tämä lumi sulas yhtäkkiä ja väylän vesi nousi niin korkeale, että vaikka jäät olit vielä vahvat, net lähit voimala liikheele. Ko jäät lähit ensiksi ylämaista, synty patoja pitkin väylän vartta.      Juoksengissa met jouuima ensimäisen kerran turvautuhmaan tulvantakia venheesseen. Meät souethiin oijjaa myöten kuivale maale, ja auto pysty ajahmaan tyhjänä tietämyöten tulvaveen toisele rannale. Sitte taas jatkethiin matkaa postiautola. Päästiin Pelhoon. Hannujuntin vainiolla ootti taas tulvaveet.Mulla oon vähän hämärän peitossa, miten postiauto saathiin Hannujuntin navetanpäähän. Meät matkustajat kuitekki tuothiin venheelä sinne. Kuitekki met samala postiautola jatkoima matkaa Korteniemen päähän. 

Purasen Hanna hoiti siihen aikhaan Purasen perätuassa postia ja postiauto pysähty tietekki siihen. Postiljooni meni jakahmaan postia ja met lähimä siitä kävehleen kohti kotia. Nivan Renne otti Kirstin olkapäile ja kanto sen meile. Kurussa, tässä meän eteläpuolela, oli kansa isoja jääteliä ja vettä. Kuitekki siitä pääsi kahlamalla yli. Met Pekan kansa tulima kävelen. Pekka taisi taluttaa meän neljättä matkalaista. Soli 2 kiloa 800 grammaa painava koira. Pekka oli silloin neljänelä ikävuela ja Kirsti oli vähän alle kaks vuotta vanha. Soli kevät 1934.

Ennen parantohlaan lähtöä Kalle toi pienelä kuorma-autola Pelhoon heän huonekaluja. Kalle taisi tajuta, ettei het ennää ole kotia kokoamassa. Huonekaluista on vieläki jäljelä ,

Pekala oleva astiakaappi ja Annikilla olevat seinäkello ja Singer-merkkinen ompelukone. 

Net pelastethiin Lapin soan tuhoilta. 

Kesälä isä ja Hanna lähit Hiltaa kattohmaan Päivärintheele. Mie kuoin niiten matkhaan Hildale vietäväksi hartiosaalin, pitkät ja lyhyet villasukat. Aatteli, että ko tullee kylmät ajat, olis Hildala jotaki lämmintä pääle pantavaa. Ei Hilda niitä paljo tarvinu. Tarvittiko ollenkhaan? 

Syksyn koittaessa 32-vuotias Hilda pääsi taihvaan kothiin 1934. Isä järjesti hautajaiset Oulussa. Mie olin isän matkassa hautajaisissa. Hilda siunathiin ja laskethiin hauthaan Oulun hautausmaale. Siunauksen jälkheen isä järjesti kahvitilasuuen Kästämälle, jokka olit Hildan ja Kallen hyvät ystävät Oulussa asumisen ajalta. Kahvit isä tilas sinne naapurissa olevasta matkustajakoista, jonka omistajat isä tunsi ja jokka olit täältä päin. Taisit olla Ylitorniolta. Isä laitatti vielä Hildan hauale rautaristin nimikirjotuksihneen. Met emmä ymmärä, mihin se risti sieltä katosi. Kuitekhaan met emmä sitä ennää sieltä löytähneet. Se katos, ko tina tuhkaan. Jälkhiinpäin isä katu Hildan hautaamista Ouhluun. 

Kaks vuotta myöhemin vuona 1936 Kalle kuoli Oulaisten parantolassa 30 vuen ikäsenä. 

Hanna
Soli vuosi 1904 ja joulukuun 2 päivä, ko Vanhalepuolele synty kolmas tyttö. Se kasteen yhteyessä sai nime Beada Johanna. Hannaksi sitä sitte kuttuthiin. Helvin syntymävuona 1913 Hannaki tuli kouluikhään. Met asuima silloin Kolarin saaressa ja viien kilometrin päässä Jokijalassa oli kansakoulu. Koulumatka olis ollu pitkä ja ko Hanna oli syntyny loppuvuesta, katto isä, ettei se pane tyärtä vielä kouhluun. Ei Hannaa pantu vielä seuraavanakhaan syksynä kouhluun. Mie luulen, että isäle oli selviny päätös, siirtyä Sieppijärvele tulhiin ja sieläki oli koulu, joka varhmaan tuli olehmaan asumapaikkaa lähempänä. 

Hanna alotti koulunkäynin 11-vuotihaana Sieppijärven kansakoulussa yhtä aikaa kaks vuotta nuoremman Hanneksen kansa. Sieppijärvelä Hanna ja Hannes kävit kolme luokkaa. Viimesen, neljänen luokan net suoritit Pellossa Ylirannan kansakoulussa. Ko Hanna sai päästötoistuksen,  soli vuosi 1919 ja Hanna täytti sen vuen juolukuussa viistoista vuotta. Seuraavana vuona Hanna oliki jo rippikouluiässä. 

Soon tietekki ollu 1920, ko Hanna kävi rippikoulun. Turtolan kirkkoherrana silloin on ollu Lauri Johannes Laitinen. Tietekki Hannaki asu, niinko met kaikki Helviä lukhuun ottamatta olema kortteerahneet Vanhassa Matissa, Matin Iikan paikassa. 

Välittömästi rippikoulun jälkheen Hannasta tuli myymäläapulainen Jolman Alman kauphaan. Soli siinä monta vuotta. Ainaki Hanna oli Jolman kaupassa vielä 1924, ko ämmi kuoli sen vuen huhtikuussa. Mie muistan sen siitä, ko mie ja Hannes kävimä Jolman kaupasta hakemassa hevosella jotaki tavaraa ja Hanna oli sielä myymässä. 

Hanna oli meistä Vanhanpuolen toisen polven väestä ainoa, joka kävi muunki koulun, ko pelkän kansakoulun, jos ei nyt pieniä kurssia lasketa mihinkhään. Hanna haki ja pääsi Ylitornion kristillisseen kansanopistoon. Soli yks vuotinen. Mie piän, että soon ollu vuosina 1925 - 1926 kansanopiston oppihlaana. 

Kansanopistossa oloaikana Hanna tuli tuntehmaan Eemil Arvid Lakkapään. Se tapahtu niin, ko Hannan asuntokaveri seurusteli Lakkapään Heikin kansa. Ko soli lähössä Heikin tykö, se pyysi Hannaaki matkhaan. Pienen vastaan pyyristelyn jälkheen Hannaki oli lähteny Lakkapääle. Seuraukset olit Hannan kannalta hyät. Siitä se sitte alko Hannan ja Arvidin seurustelu, joka johti aina avioliithoon asti. Asuntokaverista ja Lakkapään Heikistä ei koskaan tullu paria. 

Soli vuosi 1928 ja heinäkuun 22 päivä, ko Hanna ja Arviiti viettivät häitä. Hanna oli silloin 23 ja 1901 syntyny Arviiti 27-vuotias. Häät piethiin Lakkapään omistamassa Klupissa. Soli sillonen  "matkustajakoti - kahvila" nykysen Kievarin paikala. Pellosta met tietekki olima häissä, naapureista ei kukhaan lähteny. Olihan häät sillosen mittapuun mukhaan niinki kaukana ko Ylitorniolla. Mie en aivan varmasti muista, mitä met veimä häälahjaksi nuorele parile. Äiti kuitekki anto Hannale Muonion ämmiltä saamansa kapiokirstun, joka vieläki oon Leenala tallessa. 

Kirkonkirjoitten mukhaan Hanna muutti Ylitorniolle heinäkuun 30. päivänä samana vuona, 1928. Hannasta tuli miniä jokivarren kuuhluun Lakkapäähän. Lakkapää, josta Lakkapään pappa ja mamma johit talon hoitoa, oli mäessä. Soli valtatien ja rautatien välisen aluheen puolessa välissä. Aluksi Hanna ja Arkki (niin met Arviitia kuttuima) asuit mäessä Lakkapään pikkupuolela (perätuassa), tai ainaki kävit nukkumassa silläpuolen. Päivät net olit pirtinpuolela talontöissä.  Taisi Hanna toisihnaan olla Klupilaki hommissa, varsinki käräjäaikana. Silloin Klupila oli elämää, ko soli kihlakunnan käräjäpaikka. Minusta tuntu, että Lakkapäälä tykäthiin miniästä. Olihan Hanna pystyvä työntekijä maalaistalhoon ja osasi Hanna tarttua raskaamphaaki työhön. 

Oli perintheinen Johanneksen päivän vastaanottoyön vietto Aavasaksala. Soli kesäkuun 23 päivän ilta 1929. Mieki olin sielä. Sielä kohtasin Arkin sisaren Helenan ja Arkin veljen Paulin. Net kerroit, että Hanna oli  saanu terhakhaan tyären. Het vaait, että minun oon lähettävä Alkkuhlaan hoitahmaan Hannaa ja huushollia. Mie panin vastaan. Niin kauan net piuvas, että mie suostuin. Eihän mulla oikesthaan ollu mithään erikoista syytä olla lähtemättäkhään. 

Soli se entinen juhanusaatto 23 päivä kesäkuuta 1929, ko Leena synty. 

Mieki osasin tehä työtä. Olinhan mie silloin toukokuussa täyttäny jo 21 vuotta. Olin mie käyny ennenki Hannan tykönä, joten mie jokseenki tunsin talon tavat. Nykki mie olin monta päivää. Kävin mie vähän auttamassa talonki puolela, ko mie vain satuin lapsivaimolta joutahmaan. Kyllä Lakkapään papala ja mammala oli omastaki takkaa työntekijöitä. Olihan niilä palveliat erikseen sisälä ja navetassa. Muttako mamma oli lupsakka mamma, niin sielä kävi huvikseen ja saatto sitä jotaki tehäkki. 


Mulle on jääny miehleen Lakkapäältä yksi ruokailu. Mamma oli vanhuuthaan menny hithaaksi syöhmään. Kaikki muut oli jo nousseet pöyvästä. Mamma eikö jatko syömistä. Sisäkkä oli korjanu pöyältä kaikki ruoat ja astiat ja osittain pyhkinykki pöyvän. Mamma eikö jatko syömistä. Silloin sisäkkö laski mamman eestä kiivun ja sano, että nyt on kiivu laskenu. Mamman oli pakko silläkertaa lopettaa syöminen. Mamma tuumi vain, että johan tuota tuliki. 

Ei siinä menny montakhaan vuotta, ko Hanna ja Arkki aloit suunittelheen  ommaa pihhaa  Arkki osti vanhat rakenukset jostaki. Olisko sollu Turtolasta joltaki poliisilta? En ole aivan varma - minusta ainaki tuntuu siltä. Net tuothiin kuitekki hirsinä paikale ja pystytethiin Lakkapään rannanpuolele valtatien vartheen. 

Oma koti tuntu nuorile tärkeältä. Hannaki työtelihäänä oli pytinkiä pystyttämässä. Kerranki ko Arkki ei ehtiny muurarin sälliksi, Hanna  otti ja teki rapinkin ja kanto sen ja tiilet katole muurarille. Silloin sattu Lakkapään pappa tulheen mäestä ja näki Hannan kantamassa tiiliä. Soli huutanu, että tule äkkiä alas. On täälä miehiäki siihen homhaan. 

Kolmekymmentä luku oli jo pitkälä, ko Hanna ja Arkki asetuit asuhmaan omhaansa. Navetassa niilä oli kymmenkunta lypsävää, tietekki hevonen ja muutama lammas, sika. Saattopa olla kanojaki. Karjanhoito niinkö sisätyötki olit Hannan hommia. Palvelijoita ei tarttettu. Hevosen hoito ja maatalon muut työt kuuluit Arkile.Hällä oli lisäksi pieni valtionvirkaki. Soli käräjitten aikana oli vanginvartija. Arkki oli sitä jo silloin, ko net asuit Lakkapään perätuassa. Siinäkö oli kolme huonetta. Oli tupakeittiö, kamari ja niitten välissä pikkukamari. Pikkukamari oli käräjitten aikana vankisellinä. Ko Hanna ja Arkki muutit omhaan talhoon, tehtiin  pirtin nurkhaan putka. Vangit oli siinä vain käräjöitten ajan. 

Arkki oli vireä käyhmään kylässä. Aina silloin tällöin se ilmesty meilekki Pelhoon. Mulle on jääny miehleen Arkin menohalut. Ei se pysyny kauvoakhaan aikaa yhessä paikassa.

Melkein heti ko se meile tuli, sotti kinthaat ja sano lähtevänsä kathoon, mitä Uutheen Korteniehmeen kuuluu. Ei sollu kauvoa poissa, ko se tuli takasi, istahti vähä aikaa ja lähti taas. Soli menossa Purasele kathoon, mitä sielä tapahtuu. Niin käythiin naapurit talo talolta. 

Pruukas se Leenaki aina silloin tällöin tulla meitä kathoon. Leenan reissuista mulle on jääny miehleen se, ko se kanto kaikki matkarahat Grapin kauphaan. Net menit etupäässä makkeisten ostoon. Tuli aika, ko piti lähteä kotia. Mutta mites menet, ko ie ollu rahhaa. Hannes kiusasi Leenaa, että sen täytyy oottaa kessää ja lautta aikaa. Hannes aiko suotaa silloin Leenan lautale. Hannes sano, että kyllä net lauttamiehet soutavat sinut Alkkulassa maihin. Mie sitte annoin Leenale rahat, että se pääsi kothiin. Rahoitten tuhlaus oli varhmaan Leenaa kiusanu. Ko soli tullu kotia, soli ilmottanu, että on hällä oikeataki tavaraa, koon sukat ja kumipallo. 

Sitte tuli sota-aika. Arkki joutu omalta osaltaan vastaahmaan maan ittenäisyyestä. Arkki kaatu Sallan Märkäjärvelä heinäkuun 18 päivänä 1941. Soli silloin 40 vuen ikänen.  Sankarivainaja Eemil Arvid Lakkapää siunathiin Ylitornion  kirkkotarhaan kirkon sankarivainajile pyhitethyyn maahan. 

Arkin kaatumisen jälkheen Hanna joutu olehmaan isäntänä ja emäntänä. Kyllä seki käytti työtä pelkäämättömältä Hannalta. Joskus Hanna kiihreisimpinä aikoina piti renkinä Kariniemeä ja Leukumaata. Ko Hanna ei sattunu saahmaan mistään Hevosen kengittäjjää, saatto se itekki siihen homhaan tarttua. 

Kuvaavaa Hannan jämeryyestä oli, ko syksylä 1944 piti lähteä Ruothiin evakhoon, sian vieminen Ruottin puolele. Hannala oli rantalaolla, valtatien joenpuolela, kevhäälä otettu lihasika. Se piti saaha jollaki konstila Ruothiin.  Elävänä sitä ei voinu kuljettaa, ko soli niin iso. Ei auttanu muu, ko ottaa kirves ja puukko, ja lähteä laskehmaan sialta veret. Hanna oli sian aitauksessa touhuamassa, ko siitä ajo pyörälä Savikujan Eelis. Soli pysähtyny ja kysyny, mitä Hanna oon tekemässä. Eelis oli tullu Hannale avuksi. Net olit saahneet sialta laskettua veret. Ennää ei ollu, ko verisen sian raahaaminen venheesseen, Ruothiin soutaminen ja sieltä löytää kollaaja. Ruothiin vienissä Hannala olit apuna Helmin tyär Ensi (ikä 20 vuotta); Hiltan tyär Annikki (18 vuotta) ja oma tyär Leena (15 vuotta). Ko net olit tulheet Ruothiin, Hanna lähti hakheen kollaajaa. Sillä aikaa Ruottin tullimiehet olit tulheet vasthaanottahmaan tulijoita. Net olit kysyhneet tytöiltä, kenen tämä sika oon. Tytöt ei viittihneet omistaa veristä sikkaa. Hanna oli juossu törmältä ja huutanu, että sika oon hänen ja että hän hakkee kollaajaa sialle. Varhmaan Hanna sai sian kollattua. Joutukhaan tullimiehet töihin? 

Hanna teki ahkerasti töitä. Hoiti koko tallouen. Ei hään oikein joutanu kylästelheen. Kuvvaavaa on seki, että ko Hanna kävi Pellossa entisessä koissaan, se tapahtu ilta- ja aamulypsyn välissä. Hanna tuli meile linja-autola iltalypsyn jälkheen ja lähti aamula linja-autola kotia aamulypsyksi. Yö siinä meni praatatessa. 

Kova työ kulutti Hannaa. Karja jouuthiin lopettahmaan. Hanna halvaantui lievästi. Siitä Hanna kuitekki jotensakki selvisi. 1965 Hannan syän ja verisuonitauit tulit niin kovina, että Beata Johanna Lakkapää kuoli kotia maaliskuun 5. päivänä 1965.

Hannes (= Toivo Johannes Korteniemi) 

Korteniemen Vanhalapuolen oli jo kolme tyttöä, mutta pojat puutuit. Neljänen lapsen kohala seki korjaantu, ko Hannes synty. Soli kesäkuun toinen päivä 1906, ko Korteniehmeen synty poika, joka kasteen yhteyessä sai nimen Toivo Johannes Korteniemi. Hannekseksi sitä kuttuthiin. 

Hannes oli viien vuen, ko Pekka Aukusti  otti ja lähti Kolahriin tulhiin. Olen jo ennemin kertonu Lanton Feeliksen, meän vuokratalon isänän pojan, ja Hanneksen tempuista. 

Hannes ehti Kolarissa tulla kouluikhään, 9 vuotihaaksi. Silloin isä muutti Sieppijärvele tullimieheksi. Sieppijärvelä koulu oli meän vuokra-asunon vieressä. Hannes meni yhessä kaks vuotta vanhemman Hanna-sisarensa kanssa Sieppijärven kouhluun ensimäsele luokale. Hanna ja Hannes kävit Sieppijärven koulua kolme vuotta. Soli vuosi 1917 syksy, ko mieki olin täyttäny yheksän vuotta ja pääsin Sieppijärven kouhluun ensimäsele luokale. Hannes oli silloin täyttämässä jo kakstoista ja Hanna tuli täyttähmään vuen lopussa neljätoista. Net menit silloin kolmanele luokale. Meiltä oli silloin yhelä kertaa kolme koululaista Sieppijärven koulun oppihlaana.

Seuraava vuosi oliki 1918 ja isä valmisteli Pelhoon siirtymistä. Soli lokakuun 17 päivä 1918, ko meät kirjoitethiin oppihlaiksi vuona 1917 perustethuun Ylirannan kansakouhluun. Koulu oli silloin Ylisaukkojan perätuassa, ja opettajana oli Bergmannin  (Lanton) Signe, niinko olen ennemin kertonu. Vuona 1919 Hannes sai päästötoistuksen kansakoulusta.

Päästötoistus kerto Hanneksesta paljon. Toistus oli, että sitä kehtaa vieläki kattoa. Toistuksen keskiarvo lähenteli yheksää, vaikka hanttiaihneet piirustus, kaunokirjotus ja laulu olit seittosia. Voimistelu oli peräti kutonen.  Ikkää Hanneksele tuli silloin alkavan kesäkuun toisena päivänä kolmetoista vuotta. 

Ikkää hällä oli niin paljon, että Hannes pääsi isän matkhaan savothaan. Sitä hommaa sitte piisasiki sotaaikhaan asti. Kävi hän tietekki rippikoulun 15 vuotihaana. Soli syksy vuona 1921, ko Hannes alotti rippikoulun. Se käythiin Turtolassa ja asuthiin Matin Iikassa, niinko meilä pruukathiin. Rippikoulua käythiin yhestä parhiin viikhoon syksylä ja kevhäälä. Rippikoulun pittuus taisi olla papin päätettävissä; -niin mie ainaki luulen. 

Soli muuten sama vuosi, ko mie pääsin koulusta. 

Hannes vanhimpana poikana joutu tekheen aina enemän ja enemän kotitöitä. Isä ei menevänä niihin tahtonu joutaa. Ko Hannes oli rippikouluiässä, niin toinen elossa olevista poista, Eino, oli vasta kuusvuotias. Hannes joutu käyhmään hevosen kansa koin ulkopuolelaki töissä. Kesälä soli, senko kotitöiltä jouti, enimäksheen tietöissä. Oli Hannes uittohommissaki jos sattu pääsheen, -vireäkö oli, niin pääsihän se. 

Kuulu meille pätkä kruununtietäki pittää kunnossa. Tie oli jaettu tiloile pätkittäin. Meän numerolle osuva pätkä oli Sammalvaarassa. Sielä meänki miehet kävit tien korjuussa. Niitten piti vastata tien kunnosta. Se tarkotti, että piti ajjaa tiele sorraa, haravoija kivet  pois ja tasottaa kuopat. Konrolli oli semmonen, että vallesmanni ajjaa hurhautti korjattavan tien kiesilä luijjaa vauhtia,  jos vallesmannin lakki pyssyy päässä, tie oon silloin kunnossa. Mutta jos vallesmannin lakki putoaa, jouuthiin tie uuestaan kunnostahmaan.  

Sanothaan, että kortemiemiläiset ei ossaa mithään tehä. Kirhveeläkhään net ei ossaa muutako puun halkasta. Voimaa vaativa ruuhmiillinen työ on niitten miehleen. Hannes oli siinäki suhteessa niistä poikkeus. Hannes osas ja uskalsi muutaki tehä. Sen minkä Hannes teki, se kansa kesti. Ei net tekehleet niin siroja olheet, mutta lujat net ainaki olit. Ko Hannes naulasi jotaki, niin aina se muisti kokkeila, oliko lauta tarttunu kiini. 

Sen aikasen nuorenmiehen koulutukseen kuulu kansakoulun ja rippikoulun lisäksi sotaväen (asevelvollisuuen) suorittaminen 21 vuotihaana. Hanneski sai käskyn Turkhuun suorittahmaan sotaväkeä vuosina 1927-1928. Ko Hannes pääsi sotaväestä, soli 22-vuotias. Einoki oli pääsemässä 13 vuen ikäsenä kansakoulusta. Hanneksen johola Eino ja Hannes olit kotitöitten lisäksi kesilä tietöissä ja uitossa. Talvet menit   jokivarren tukkisavotoissa.  

Vuosi 1939 oli meän perheen elämän kääne kohta. Isän syän oli reistailu jo usseita vuosia. Sitte tuli se kohtalon kuukausi, lokakuu. Isä oli, senko sairauelta oli jaksanu, seuranu Suomen Venäjän kansa käytyjä neuvotteluita. Lehet isä luki tarkoin ja kävi naapurissa, Saukkoriipin Juhon tykönä, kuuntelemassa ratiosta neuvotteluja. 

Lokakuun alussa isä tuli kotia huolestuhneena ja sanoi: " Neuottelut oon katkehneet tuloksettomina." Soli raskas isku syantautiselle isälle. Saihraus otti kovan otheen. Yks syy oli tuleva sota, joka rupes tunthuun ylittepääsemättömältä. Siinä ehkä jo houriotilassa isä sano pojile: "Alaspäin se tuletta tekki. Teillä oon kuitekki paremat asseet." Lopulisesti isän syän petti ja isän maallinen elämä päätty lokakuun kuuentena päivänä 1939. 

Kahta päivää ennemin oli isä ja äiti  tehneet kauppakirjan Hanneksele ja Einole Korteniemi nimisestä perintötilasta. Tilan hinnaksi olit sopihneet 45 000 mk, josta 22 000 kuitathiin heti maksetuksi. 

Tyttärille Helvile ja mulle, Taimile, ostajien vaadittaessa piti maksaa 8000 markkaa kummalekki  sen aikasta rahhaa myyjitten kuoleman jälkheen. Siinä sitte kävi niin, että emmie (tuskimpa Helvikhään) kehanu pyytää perintöossuutta, vaikka siihen joskus olis ollu tarvettakki. Kyllä mie ootin, että net olis itte hoksahneet sen hoitaa. Varsinki Hanneksen kuoleman jälkheen asia oli monesti mielessä. 

Kauppahinnasta loput 7000 markkaa olis pitänyt maksaa vaadittaessa myyjile. Sitä ei hekhään ehtihneet vaatia. Isä kuoli heti kaupanteon jälkeen (6.10.1939) ja äiti kuoli vajjaa vuosi myöhemmin (20.9.1940). Isän ja äitin sairauksista myöhemmin. 

Kolmantenatoista päivänä lokakuuta tuli liikekannalle pano. Pojakki sait määräyksen ylimäärässiin kertausharjotuksiin Kemhiin. Isä siunathiin hauanlephoon 22. päivänä lokakuuta. Pojat sait kaksi yötä olla kotona hautajaisten aikana. 

Hannes oli silloin mies parhaassa iässä. Ikkää hällä oli 33 vuotta. Kemistä Hannes ja Eino siirethiin Kaihnuuhseen ylimääräishiin kertausharjotuksiin. Paikat olit Suomussalmi ja Kuhmo. Sinne ilmesty kansa viholinenki, joka oli matkala Ouhluun pelastahmaan Suomea. Siitä pelastuksesta suomalaiset ei oikein perustahneet. Näin syttyi sota, niinkuttuttu talvisota. 

Syksylä 1939 alkanu sota-aika kesti Hanneksella välirauhaa lukhuunottamatta syksyyn 1944. Tuohon aikhaan mahtu kolme erilistä sottaa. Ensiksi 'talvisota', sitte oli vuen mittanen 'välirauha', reilun 3 vuen mittanen jatkosota ja vielä Lapin sottaaki muutama viikko. 

Mahtu sota-aikhaan kaksi haavottumista. Ensimäinen haavottuminen oli joulupäivänä Suomussalmela 1939. Luoti meni rinnasta niin, että puseron riekahleita löyty keuhkoistaki. Toisen kerra Hannes haavottu Vuorijärvelä. Se tapahtu heinäkuun 11 päivänä 1941. Silloin luoti meni vyön kohalta suolistoon. Toinen näistä luoteista jäi ruuhmiiseen ja vaivasi koko loppu elämän. 

Hannes kuulu niihin rohkeissiin suomalaissiin, joka katto, että isänmaa kaipasi häntäki etulinjoissa. Siksi Hannes ei jääny haavottumisia sairastelehmaan, vaan oli heti, ko pysty, menossa takassiin sotihmaan. 

Tässä tullee talvisoan aikhainen tapahtuma miehleen. Soli joulun jälkheen, ko Hannes oli toipumislomala ensimäisen haavottumisen jälkheen. Meillä oli pirtin vintile orrele piilotettu kotona kasvatettua vehnää ja ohraa, ettei niitä takavarikoia yhteisseen käythöön. Pojat olit net nostahneet piihloon ennen sothaan lähtöä. Hannes aiko ottaa orrelta säkin alas. Tulihan se sieltä. Muttako haavottumisen takia vasen käsi ei oikein pelanu. Vaikka Hanneksela oli normaalia paremat voimat ja yrityshalut, satakilonen säkki pääsi putoahmaan valtoihnaan välikatole. Silloin pikkuköökin välikatto romahti kakluunin varhaan. Uuenpuolen Sampan kansa net korjasit sen, ennenko Hannes lähti takasi rintamalle. 

Hanneksesta sanothiin, että soli pölkäämätön sotilas. Soli kuuleman aina valmis lähtehmään sinne, missä miestä tarvithiin. Itte Hannes kyllä sano kaikki, sielä pölkäs, toiset ei vain sitä näyttähneet. Sano se Hannes senki, että hän uskoo, ettei sielä ollu yhtään, joka ei hään paikassa ja muuloinki, kääntyny Jumalansa puohleen. Soli minusta paljon sanottu karskilta mieheltä. 

Hannes oli tykätty lasten ja nuorten joukossa. Meilä istu iltakauet nuoria miehiä ja vähä vanhempiaki kuuntelemassa Hanneksen praataamista. Saatto se joskus panna vähän omiaanki joukhoon. Saattopa sitä lähteä viatonta valheen tapasta tarinaaki liikheele. Kävipä niinki Ketolan Eino joutu pojihleen sanohmaan uskottaki kaikki, mitä Hannes teille syöttää. Ko taas tuli ilta, olit pojat korvat hörhöölä kuuntelemassa Hanneksen tarinoita.

Vaikka sillä ei omia lapsia ollukhaan, oli sillä kasvatettavia. Kyllä Hannes oli miehen esikuvana niin Pekale kuin Juhanilekki. Olipa se Kirstin ja jopa Annikinkin huoltaja. Minusta tuntuu, että Hannes ei perustanut omasta perheestä. Luulen, että solis vaimonki löytäny, mutta soli liian ranttu vaimon suhteen, eikä se kaikkia naisia völhjyynsä huolinu. Kaiken lisäksi se halus olla siskojensa lasten kasvattajana. Siinäki hommassa Hannes oli tykätty. 

Olen tässä muistelu Hannesta miesten miehenä. Mutta soli viinan orja. Korteniemen päässä tuon tuostaki kuulu raitilta -"reilusti elän elämäni tään, jos en sitä ennen kuole...", tai Hannes käveli oikea käsi heiluen pitkin raittia. Päissä soli menossa naissiin. Enimäkseen kohteena oli Paavolan Sanna. Saattopa se muka mennä muitaki kattohmaan. Viinapäissä pörräämistä saatto olla muutama päivä ja sen kyllä huomas. Viinamies tahtoo tua kothiinsa toisia samalaisia. Niitäki pakkasi aina silloin tällöin ilmestyhmään. Mie en jaksanu niitä hyväksyä. Ylen monta kertaa mie jouuin tyyräähmään niitä ulos. Pahimissa taphauksissa jouin othaan niskasta kiini ja kanthaan pulloihneen ulos. Miä piän ihmeemä, että Hannes melkein aina hyväksy minun teot. Viimenkö Hanneksen sain selviämään, makasi se monta päivää täkki niskassa pirtin perälä. Sillä oli valtava rapula -oli ruuhmiilista ja henkistä. Mistään asiasta ei kestäny puhua. Jos jotaki tapahtuneesta sano, kuulu vastaus: "Ole hiljaa!"  

Viimenen ylitte pääsemätön rapula kesäkuun 1. päivänä 1962. Soli niin kova, että kahen eellisen päivän päivän juonin jälkheen Hannes ei ennää halunu ellää, vaan lopetti oman käen kautta aamuyöstä maallisen vaelluksen omassa karjalaossa. 

Olise mulle kauhea näky. 

Mie, Taimi Vilhelmiina 

Pekan ja Kristiinan lapsista olen mie viies vanhimastapäästä. Olen jo kertonu omasta lapsuuesta koulun päättymisheen asti. 

Seuraava tärkeä tapahtuma oli rippikoulu. Sen mie kävin, niinku siihen aikhaan käythiin, Turtolassa. Olihan Turtola silloin seurakunnan keskus, kirkonkylä. Siellä asu sillonen vt kirkkoherra Marttiini, ”pikkupappi” Alatorniolta ja tietekki kanttorihomman isälthään periny Otto Eero. Soli hyä veisaaja. Net ne olit rippikoulun pitäjiä meilä. 

Ko mie kevhäälä 1923 olin täyttäny 15 vuotta, minut pakathiin syksylä kieshiin (vai rishlaan?) evhäitten ja kirjoitten kansa. Evhäänä olit äitin leipomat kuumanveen limput ja puolivahva sekä kilosen kimpale voita.  Kirjat olit raamatunhistoria, katekismus ja virsikirja.

Matka Turtohlaan ja sielä vanhaan Mathiin, Matin Iikhaan, alko. Sielä net olit meänlaiset, ainaki Hanna ja Hannes, ennen minua kortteerahneet. Matin Iikka ja emäntä, etunimeä en muista, kuitekki soli Knuutilta, olit meän perheen tuttuja. Net pruukasit käyä meilä ja meän isä ja äiti kävit vanhassa Matissa. 

Ensimäisenä, kö mie menin Matin pirthiin, mulle pisti silhmään peräseinälä kaksi isoa plakaattia. Toisessa luki: 

”Kun astut vaaliuurnalle, niin muista: 

Kansan vapaus, verellä ostettu, 

on turvattava. 

Ja kansan varoja, raskailla veroila koottuja, 

on säästettävä. 


Äänestä sen tähden 

Kansallista Kokoomus Puoluetta.” 

Toisessa taas oli Svinhufvudin kuva ja alla luki: 

”Ukko-Pekka uudelleen.” 

Kuvat kerroit, että olin astunu sisäle oikeistolaisheen talhoon. 

Matin talossa oli minua vähän vanhempi poika Heikki, soli jo käyny rippikoulun ja kouluikänen Leena. Oli Matila kaksi nuorempaa poikaa sekä yksi Leenaa nuorempi tyttö. Net taisit olla alle kouluiän. 

Sillä kertaa Matin Iikhaan tuli kortteeria neljä poikaa ja meitä tyäriä oli kans neljä. Pojat majotethiin pirthiin. Net nukuit kahessa laiastaveettävässä sängyssä. Met tytöt olima tuassa. Meitäki panthiin kaks aina yhtheen sänkhyyn. 

Rippikoulua käythiin kaksviikoa syksylä ja toiset kaksviikkoa kevhäälä. Rippikoulu oli pappilan pikku puolela ja soli kokopäivän. Aamula menthiin ja illan koitheessa tulthiin kortteeripaikhaan. Illalla luethiin läksyjä ja jos oli aikaa autethiin talonväkeä. Mie pruukasin joka aamu letittää Leenan tukan ennen kuohluun lähtöä. 

Sittekkö syysossuuspäätty met kysyimä tietekki, paljonko olima korteerin hyyrystä velkaa. Mulle Matin emäntä sano, että olet tuonu niin paljo evästä, että het oon maksunpuolela. Emäntä pani Leenan hakheen Mattilan kaupasta mulle esiliinan. Leena toi mulle kaupasta mustan esiliinan kampauspalkkaa. 

Kevhäälä kaksviikkoa ennan pääsiäistä alko tytöillä rippikoulun toinen kaksviikkonen. Pojila oli kevätrippikoulu erhiin aikhaan. Met tytöt olima kirkonperälä pääsiäisenä. Mulla oli silloin päälä Hannan tummansininen läninki. Mutta ko olthiin kirkonperälä, olit kovat pakkaset, eikä kirkossa ollu lämmityslaitteita, kirkko oli kylmä. Matin emäntä anto mulle oman turkkinsa pääle kirkonperhään enkä mie tarenu ottaa sitä poies päältä. Mie olin ehtoolisellaki Matin emänän turkissa. 

Meiltä ei ollu kethään, ko mie olin ripilä. Sitte minut haethiin Turtolasta kothiin. Eikä nykhään multa peritty kortteeripaikan hyyryä. 

Ko mie pääsin rippikoulusta, soli vuoen 1924 kevättä. Helmikuun 14. päivänä oli ämmi kuolu. Isä ja Hannes olit sinä kevhäänä Kienajalla tukinajossa. Tupapää oli annettu hyyryle Säipän kaupale. Kaupanhoitaja asu pikkukeittiössä ja peräkamarissa. Meilä ittelä olit käytössä pirtti ja porstuankamari. Vanhanpuolen sakki oli silloin 

isä Pekka (50v.), 

äiti Kristiina (48 v), 

Helmi (23 v) naimisissa Tengeliössä, 

Hilda (22 v) piikomassa Torniossa, 

Hanna (20 v) kauppa-apulainen Jolman kaupassa, 

Hannes (18 v) isän matkassa koti- ja savottatöissä, 

mie, Taimi (16 v) äitin apulaisena, 

Helvi (11 v) kansakoulun toisela ja 

Eino (7 v) syksylä alottamassa koulua. 

Silloin elimä normaalia maalaisperheen elämää. Vanhemat lapset olit menossa mailmale kokkeihleen omitten siipien kantavuutta. Nuoremat oli kotona isän ja äitin apuna hakemassa ilmaa omitten siipien alle. 

Niin päästhiin seraavalle vuosi kymmenelle. 1930-luvun alussa ei kaikki tuntunukhaan ennää niin valosalta. Vanhan Korteniemen väestä olit naimisissa nyt Helmi, Hilda ja Hanna. Net olit muuala poissa meän perheen ruokakunnasta. 

Mieki olin jo täytheen ikhään päässy. Mie siinä vaiheessa kansa suunittelin diakonissakoulutuksesta. Olikhaan Hannes kaukonäkönen vai oliko se sattuma, ko se sano mulle, ettet sie tästä mihinkhään jouva. Äitilä oli jo silloin havattu pieniä halvaantumisen oihreita. Eikä isänkhään syän ollu mitenkhään friski. Vaikka Hanna oli lähteny kotoa Ylitorniolle, väen luku pysyny entiselhään, ko Hildale 1926 syntyny Lea Annikki oli tullu meile isän ja äitin tyäreksi. 

Sitte yhtenä kesäpäivänä 1933 putos kahvikuppi äitin käestä ja se lyhisty lattialle. Siitä se sitte alko. Äitin työt oli tehty. Mie jouvuin ottahmaan enemän vastuuta perheen emänän paikala. Helvi oli kyllä silloin kansa kotona, mutta se halusi käyä ulkopuolela töissä. Vieläkö Hilda sairastu kuoleman vakavasti. Niinkö jo Hildan yhteyessä olen kertonu. Ko 1934 meä perhe lissäänty kahela lapsela, Pekala ja Kirstilä, ja ko äiti joutu lopulisesti sänkhyyn, olit Hanneksen sanat, et sie tästä mihinkhään jouva, totta. 

Mulle alko selvitä, mikä minua ootti. Mulle kansa selvisi, että minun oon jostaki löyettävä ittele kotona tehtävissä oleva homma, josta oon maholisuus saaa vähän ommaa rahhaa. Miekö olin innostunu kutohmaan ja neulohmaan, aattelin, että sieltä mie löyän sopivan lisätyön. Tiesin, että Neistenkankhaala oli yhelä miehelä kutomakone. Mie lähin sinne viikoksi ophiin ja samala tutusthuun, olisko se minun työ kotia. Soli. Mie lähin Helsikhiin Neoviuksele neulekursile ja ostin sieltä kutomakonheen. Soli omila jaloila oleva kookas kone. Niin mie aloin kotitöitten ohela, senko jouvin, kuthoon ihmisile välihousuja, villapaitoja, sukanvarsia ja muuta kuottavaa niitten omista langoista. Työtä oli aivan riitähviin. Lankoja tuothiin kuottavaksi Ruottin ja Suomen puolelta. Mie sain ittele vähän taskurahhaa. Kotitöistä ei rahhaa tullu ei nyt eikä myöheminkhään. 

Kyllä mie tunsin olevani diakonissa, vaikkaki kouluttamaton. Hoithooni kuulu sänkhyyn hoiettava äiti. Isän syänkohtaukset tihenit. Meilä olit vielä Hildan kolme lasta, oista vanhin alko olheen kymmenvuotias. Sitte mulle ittele 1936 synty poika, jolle met annoima nimen Yrjö Juhani ja jota isän toivomuksesta alethiin kuthuun Juhaniksi. Sanothaan kyllä, olithaan täälä Hannes, Eino ja Helvi. Kyllä pojat hoiit kotona miesten työt, heinä- ja puuhommat. Muuten net olit talvet savotoissa kevhäät uitossa ja kesät tietöissä. 1936 Eino meni suorittahmaan asevelvolisuutta ja oli sillä reissula parisen vuotta. Isä huolehti seenko jakso lämmittämisestä. Kylläpä se sitte loput hommat jäit mulle. Tietekki Helviki oli apuna senkö jakso ja viehraan töiltä jouti. 

Sitte tuli vuosi 1939. Alku vuosi meni kohtalaisen hyvin. Isälä kyllä askel lyheni. Muutma askel ja sitte taas piti pysähtyä. Syähmeen kävi ja vähä väliä piti hakea tohtori Korvaa aphuun. Äiti oli samalainen, ko ennenki. Useaman kerran päivässä piti kuivittaa. 

Kesä 1939 oli varhainen ja hyä. Isä kylvätti pojila muun viljan lisäksi vehnää. Siitäki tuli hyä sato. Ko vehnät jauhettiin Tutolan myllyssä, saathiin paljo hyviä jauhoja ja säkeittäin vehnänlesseitä. 

Annikilla oli parin aarin kokonen hoiettu kasvimaa. Siinäki kaikki kasvit kasvoit hyvin. Mulla oli eellisen vuoen puolukoita ja Annikki toi kookhaita harvennettuja porkkanoita. Mie laitoin niistä monta viien litran lasipurkkia heelmävoita. Kurpitsatki kasvoit isoiksi.  Mulla ittelä kasvo kaksi isoa kurpitsaa. Plantingin rouva, viskaalin vaino, toi yhen lissää,  ko itte oli kyllästyny niitä laithaan. Mie laitoin niistä itte kurpisa salaattia. Laurin Elvi piti kerhoneuvojana kerholaisile ruanlaittokurseja. Kursseilta, johon Annikin kansa osalistuma, mulle oon jääny miehleen hillosipulit. Net laitethiin hopeasipuleista ja olit net hyviä. 

Isä osti syyskesästä sianporssaan Purasen kujalta autosta porsaskauppihaalta. Meiläkö oli ohra- ja vehnäjauhoja ja oli lesseitä ja pottuja siale. Se tietekki kasus kovasti. Joulun alla huomathiin, että sika oon salvamaton. Joulun jälkhiin mie sain Kurtin Antin salvahmaan sikkaa. Soli tammikuu, ko mie tyhjensin jyvätynnyrin. Kolmen miehen voimin met saima sian pääeellä tynnyhriin. Työnsä tetyhään miehet tulit äkkiä aian yli pois karsinasta. Maaliskuussa 1940, ko sika kollathiin, se paino ilman päätä 136 kiloa. 

Lokakuussa 1939 isä kuoli ja syttyi sota venäjää vasthaan. Järjestimä hautajaiset. Niitten jälkheen Hannes ja Eino jouuit rintamalle. Helmi ja Hanna menit lapsittensa kansa kotiansa. Pellon kothiin, Vanhalepuolele, jäit: 

halvaantunu äiti  
(63 v), 

mie Taimi 

(31 v), 

Helvi 


(26 v), 

Annikki 

(13 v), 

Pekka 

( 9 v), 

Kirsti 


( 7 v) ja 

Juhani 

( 3 v) 

Helvi kävi töissä Tornionlaakson leipomossa. Mulla oli työmaana Pellon koin hoito. Annikki oli kevhäälä päässy kansakoulusta. Siittä oli jo apua sisätöissä. Pekka oli alottanu kolmanen luokan kansakoulussa ja Kirsti meni ensimäisele luokale. Juhani oli kakara. 

Toinen työmaa oli navetan puolela: kuus lypsävää, vasikat, lamphaat ja sika karsinoissa sekä tamma ja varsa tallissa. Kaiken lisäksi talvesta tuli pakkastalvi. Kaivot jääjyit. Vesi navethaan piti aijaa väytästä tai sulattaa lumesta. Mie jouvuin sulathaan, ko meilä ei ollu veen ajajaa. Piti siinä päivässä raahata monta ruumenkorilista lunta navettapathaan ja piti siinä puupoikihneen kantaa paan alle. 

Kyllä se tuntu hyältä, ko Uuenpuolen Samppa ja tullivartia Kanniainen tulit tahtomatta aphuun. Soli toisenluokan nostomiehet ja tullimiehet, nuorekki, saahneet ainaki toistaiseksi jäää kotirintamalle. Annethiin määräys, että koit piti pimentää pommitusten takia. Samppa tuli ja laitto pimenysverhot ja monta muutaki apua saima Sampalta. Kanniainen piti huolta varsasta. Se kävi sitä taluttamassa. Teki se pikkupuitaki. Kanniainen oli huolissaan tammasta. Miksi se laihtuu, vaikka tallin porstuassa oli säkki ohrajauhoja ja vehnänlesettä, oli sielä jyväsäkkiki. Kangas Paavo oli määrätty aihaan tammaa. Se lähti aamula ja tuli illala. Sen ajot oli komenettuja. Paavo nukku yöt meilä pirtin ovisängyssä. Mie tulin siihen tulokseen, että Paavo oli sairas, eikä jaksanu hoitaa hevosta. Hevosenki hoito jäi minun huoleksi. 

Itärajalta ja etelästä alko tulheen väylänvartheen evakoita sottaa ja pommituksia pakhoon. Ilmotti se Helmiki tyäritten kansa tuelevan tammi - helmikuun vahteessa Pelhoon. Meile oli majotettu tupapäähän Puljun perhe, kymmenkunta henkeä, jostaki Sodankylästä. Porstuan kamari asuit Nuutisen pari. Net olit tulheet Rovaniemeltä. Meilä ittelä oli vain pirtti asuntona. 

Joulun lähestyessä tulit kysyhmään, voivakko tua Länsi-Lapin kaupan meän tupapäähän. Sanoin, että minun puolesta saapi tulla, mutta mihis evakot laitetthaan. Puljun sakki siirethiin Malmiströmin Akselin talhoon ja Länsi-Lapin kauppa tuli tuphaan ja kaupanhoitajalle meni asunoksi pikkukeittiö ja kamari. 

Tammikuussa Nuutisen pari muutti Kemhiin. Rötkösen kamarissa asusti Helsingistä hammasteknikko, rouva Pavio kahen lapsen kansa. Hän tykkäsi, että meän on pakko ottaa porstuan kamahriin evakot. Sanoin, että siihen tullee sisko Turusta kahen lapsen kansa. Rouva Pavio pani tullivartia Torikan asiale. Mie vastasin samala tavala. Sitte se laitto polisi Väisäsen meile. Selvitin Väiseselle, minkälainen porukka meitä on. Halvaatunu sairas makkaa pirtinperälä. Saihraala tullee kaikki alle. Sisko tullee tammi-helmikuussa kahen lapsen kansa. Meitä muita assuu tässä kuus henkeä. Väisänen sanoi, ettei tule kuuhloonkhaan, että meän pittää antaa toinen huohneista evakoile. 

Tammikuun alussa Hannes tuli toipumislomale, ko soli joulupäivänä 1939 haavottunu. Se helpotti vähäksi aikaa kotitöissä. Hannes tunsi ittensä, niin tarpheeliseksi linjoissa, että se palasi jo tammikuun lopula takasi rintamalle. 

Kuitekki met pärjäsimä täälä omalalailama päivästä toisheen. Helmi tuli helmikuussa 1940 tyäritten kansa meile. Se helppasi kovasti sisätöitä. Minun ei tarttenu niihin kajota. Olihan Helmilä jo isot tyäret apuna. Ensi oli jo kuuetoista, Toini viientoista ja Annikki oli 14 toista. 

Sitte tuli maaliskuun 13 päivä 1940. Soli suuri päivä. Sotaloppu ja alko välrauha. Ennen kessää Hannes tuli kotia, mutta Eino joutu jäähmään vielä. Se vishiin jäi kouluttahmaan sotihlaita. Eino tuli kotia vasta joskus kesälä. Helmiki lähti takasi Turkhuun. Oli se hyä, Hannes ja Eino sait olla kesälä kotitöissä. Varsinki pelto ja heinätyöt kaipasit miehiä. Riitti niilä aikaa vielä uithoon ja tietöihin. Talvela net menit savothaan. Jos mie en väärin muista, niin soli Sorvavaarassa. Syksylä 1940 äiti kuoli. Täytyy sanoa, että äiti pääsi pois. 

Hautajaisten jälkheen elämä jatku entisseen malhiin. Pojat olit kotona. Menit kyllä viehraale töihin. Mutta kuitekki olo tuntu turvalliselta, ko net olit täälä. 

Sitte tuli kevät. Soli ennen juhanusta. Pojat menit vierithään pölliä väyhlään Teikosuanolla. Silloin tuli käsky rintamalle. Miehet lähit. Nyt net tiesit, mihin olit menossa. Ko net juhanuksen tienoissa 1941 lähit, työmaata riitti jatkosoan ja Lapin soan merkeissä aina jouhluun 1944 saaakka. Mitä nyt kävit lyhyilä lomila. Hanneksela meni luoti vyön kohalta suolisthoon heinäkuussa 1941. Silloin Hanneksela oli toipumisloma. 

Helvi oli aluksi Tornionlaakson leipomossa. Sitte viethiin venäläisiä sotavankia Käsivartheen tietöihin. Helvi ja Oikaraisen, nykynen Enbuskan, Aune menit sinne leiphoon niile leipää. Sitte myöhemmin, ko Helvi sieltä tuli, niin se meni savottakokiksi.  

Minun huoleksi jäit kotona huushollityöt ja karjanhoito. Kyllä mie jouuin tiukale nykki, vaikka meilä ei ennää ollu saihraita. Meitä täälä kotona jatkosoan aikana olit nuorimasta päästä alkain minun oma poika, Juhani. Se meni 1943 syksylä Yliranan kansakouhluun ensimäisele luokale Pikkaraisen Elsan oppihlaaksi. Soli silloin täyttäny 7vuotta. Toiseksi nuorin oli Hilda-siskon tyär Kirsti. Soli alottanu koulun 1939 ja meni jatkosoan syttyessä 1941 syksylä kolmanele luokale. Ko Juhani alotti, Kirsti oli viiesluokkalainen. Sota-aikana Pekka pääsi kansakoulusta. Soli 1943 kevättä, ko Pekka sai toistuksen kuuenelta luokalta. Pekka tuli silloin joulukuussa kolmentoista vuen ikäseksi. Pekka oli Hilda-siskon poika. 

Vanhimpana lapsista oli Annikki. Soli päässy kansakoulusta kevhäälä 1939. Jäljelä oli vain jatkokoulu. Rippikouluikhään 1941 päässy Annikki kävi rippikoulun vuosina 1941 - 42. Hänki kortteerasi Matin Iikassa, niinko met kaikki muutki. Talvela soli Helvin matkassa Sorvavaaran ja Pakajärven savotoila. Loppuvuesta 1942 Annikki kävi konttori- ja konekirjotuskursit Turussa. Sitte marraskuussa 1943 Anniikki valithiin 17 vuotihaana Ylitornion kunthaan toimistoapulaiseksi. 

Mie solin Pekan, Kirstin ja Juhanin kansa kotona. Kaikkein raskaimaksi mulla muoostuit maataloustyöt kotona, varsinki kesälä. Kyllä maataloustöihin avuksi määräthiin kotirintamalle jäähneitä miehiä. Minun täytyy sanoa, että mie itte pystyin paremhaan ko net. Oli tietekki poikkeuksiaki. Muistan yhenki kerran, ko olima järvelä suovaamassa. Hankoamisesta ei tullu mithään. Mie tulin alas suovan päältä polkemasta ja käskin töihin määrätyn naapurin nousta suovaa polkehmaan. Mie aloin hankoahmaan, mutta ko  polkemisestakhaan ei tullu mithään, siihen suohvaan ei olis saatu heiniä mahtuun ko korkeinthaan häkilinen. Met jouvuima jäthään työn siksheen. Seuraavaksi päiväksi mie sain järvele Marjetan Hennen. Niin met saima suohvaan heinät. Töitä se teetti. Soli vuosi 1943. Kortetta ja luhtaa tuli niin paljo, että suovasta saathiin hakea kaheksan häkilistä heiniä ja soli paljo. Suurin osa meän niityistä niitethiin vikatheela. Kyllä mie jouvuin siihenki tarttuhmaan. Vastasin varmasti yhtä miestä siinäki. 

Sota jatku ja met tuhersima kotona. Sitte tulthiin syyskeshään 1944. Se muutti kaiken. Ryssän kansa saathiin aselepo, vai oliko se jo rauha. Kuitekki sota ryssää vasthaan loppu ja ryssän  määräyksestä aseveljien, saksalaisten, karkottaminen alko. Soli muutaman viikon mittasen Lapin soan alku. Meänki pojat jouuit suohraan itärajalta Lapin sothaan ajhaan saksalaisia poies maasta.

Olen tuossa ennemin kertonu kuinka evakot etelästä ja itärajalta tulit tänne pommituksia ja sottaa pakhoon. Sanothaan, että tullee se vuoro vuolevinki. Nyt se vuoro tuli. Mekki olima joutumassa soan jalkhoin ja evakhoon. 

Mie muistelen tässä, miten se meiän kohala tapahtu. Alotan siitä, ko alethiin enteilä,  mitä oli tapahtumassa. Vilja oli jo puitu, koulut olit alkahneet. Ensiki Turusta oli vielä meilä, eikä Helvikhään ollu menny mihinkhään. Seki oli kotona. Koulusta oli annettu varhmaan jo potunnostoloma. 


Suomesta oli valtuuskunta neuvottelemassa Venäjällä. Rovaniemellä oli toiminassa oma ratioasema. Sieltä kuulutethiin, että Lapin lääni luovutethaan Venäjälle. Oli kuin olis kylmää vettä kaaettu niskhaan. Talot tyhjenit. Maantielä väki parveili ja mainoit, mihinkhään met jouuma. Varmaan monet aattelit, että met emmä lähe mihinkhään kauemaksi. Menemä vain väylän poikki. Onhan sielä meilä monela sukulaisia. Helvi ja Ensi heitit kuokat ja ämpärit tallin vintile ja sanoit , että sielä  olkhoon potut maassa. 

Asia kuitekki rauhottu. Ratiossa ilmotethiin, että soli väärä tieto. Ihmiset jatkoit potunottoa. Niin meiläki. Ensi lähti Ylitorniole. Se toivo, että pääsisi kotia. Tiet olit kuitekki sujetut. Ensiki pääsi Turkhuun vasta Ruottin kautta. Mekki saima potut maasta.

Outoa liikehtintää näky rajan molemin puolin. Mulle ainaki tuli miehleen, että jotaki erikoista oon tapahtumassa. Saksalaisten autokolonien ja marssijien suunta oli kohti pohjosta. Tielä oli vilskettä. Vilskettä soli väylän tuola puolenki. Ruottalaiset sotihlaat ja sotilasautot liikuit väylän länsipuolela. 

Sitte se tuli, käsky evakhoon. Isoja karjoja alko vyöhryyn Ounasjokivarresta aina Soankyllää myöten tänne rajale suuntana ruottin puoli. Ruottalaiset sotihlaat laitoit ponttooni lauttoja, färejä, niinko net itte sanoit. Niitä oli pitkin väylänvartta. Ruottalaiset varrautuit kymmenien tuhansien evakoitten vasthaanothoon. Meänki pohjoispuolel oli yksi färi. 

Yhtenäki iltayönä tuli ounasjoelta iso karja. Räntää sato ja oli muutekki kylmä. Lehmitten saattajat olit väsyhneitä ja kyllästyneitä. Saattajat panit lehmät Suomen puolen hakhaan oottahmaan aamua ja Ruothiin pääsyä. Itte net tulit meile nukhuun. Net sanoit, ettei het jaksa lypsää, vaikka olisit ikänsä lypsämättä. Sinäki yönä oli kauhea huuto. Soli suuret haat väylän molemin puolin. Niissä lehmät huusit kylmishään ja taisi se olla niilä nälkäki. Haassa lehmiä sairatu ja osa saato sielä poikiakki. 

Met rajan asukhaat löysimä elukoittemme suojaksi katosta. Olimahan me entuuesthaan rajan asukhaitten kansa. Evakointi piti tapahtua lyhyessä ajassa. 

Mekki aloima siirthään tavaroita turvhaan. Färin ranthaan ei saanu viäkkö evhäitä karjale ja ihmisille. Huonekalut, jos niitä halus saattaa turhvaan, piti muuten piilottaa tai viä venheelä Ruothiin. Mekki aloima evakoihmaan. Mulla ja Helvilä oli apuna 13-vuotias Pekka ja saman ikänen viskaalin rouvan siskon poika, Saku, Helsingistä. Met veimä ja peitimä jänkkälathoon sohvan ja pyören pöyän ja kuus toolia sekä komuutin. Niitttokonheen met peitimä Kuusijärven Leevin laonlaiale Akajokivartheen. Aattelimma, että meän oma lato oon liian lähelä tietä. 

Saukkoriipin Kalle tuli Meile. Sillä oli huonekalukuorma pitkässä lavassa. Ko huonekaluja ei saanu viä, ja ko hevonenki piti saaa Ruottin puolele, se tuli meiltä pyythään heinäkuormaa, etteivät ota hevosta kuskaahmaan suomenpuolela tavaroita färile. Mie ehotin, että met Helvin kansa viemä sinun huonekalut venheelä Ruothiin, jos otat pikhään lavhaan meän hellän, sirolien, ja sitte hankoama häkin täytheen täytheen heiniä. Kalle kyllä pikkusen pölkäsi, mutta suostu kuitekki. Niin väänethiin raskas hellä kärhyyn. Vähä ne muuraukset kärsit, ko hellä rojahti lavanpohjale ylösalasin. Niin met kuitekki saima hellan Ruothiin Viinikalle. Met, Helvi ja mie, kuskasima Kallen mööpelit venheelä Ruothiin.

Helvin kansa veimä omiaki kevveimpiä mööpeleitä, sänkyjä ja muita huonekaluja, venheelä väylän poikki. Ruothiin vienti tapahtu syyspimeässä. Yheläki reissula Helvi keikahti Ruottin rannala jokheen selähleen. Syysvesi oli kylmä. Met nostima sängyn ranthaan ja juoksima Eelin Kalhaan sisäle. Sieltä Helvi sai kuivat vaatheet pääle ja met jatkoima evakointia. Navetan takana olheeseen olkilathoon met hautasima oljitten alle hevosten neuvoja ja muita maatalouskaluja varkhailta piihloon.

Navetassa meilä oli karjan lisäksi kaksi aika isoa sikkaa. Uuenpuolen Samppa oli saihrauen takia päässy pois rintamalta. Se laitto sapihlaila kannettavat laatikot sioille. Net menit näin elävänä Ruothiin. Helvi meni muun karjan kansa Ruottin puolele. Pekka siinä vaiheessa sairastu kuuhmeeseen. Pekka lähti kuitekki Ruothiin viehmään hevosella ruokia lehmile. Se joutu hevosen kansa jäähmään ruottinpuolelle ajahmaan tavaroita maale. Helvi kävi hakemassa Juhaninki Ruottin puolele.  

Eino oli jatkosoan alkuaikona menny Nikun Martan kansa naimissiin. Martta ja Eino voimasit 1943 tupapään. Martta jäi sinne asuhmaan. Sotti Kirstin kaverikseen. Ko tuli evakhoon lähtö, met käärimä rullale tupapään korkkimatot, jokka Eino ja Martta olit voimauksen yhteyessä laittahneet. Viemä net vintin orsile, ettei saksalaiset polje niitä alppikengilä. Kirsti meni Einon Martan kansa Viinikalle evakhoon. 

Mie vielä jatkoin touhuja kotona. Säkitin jyviä ja pottuja Ruothiin vietäväksi. Jyvät ootit viejää makasiinissä ja potut pirtin loukossa. Luvathiin kyllä, että net haethaan. Vielä mie korjasin navetan. Pesin hinkalot, tyhjensin lamphaan ja sian karsinat ja pesin net. Net olit minun mielestä niin puhthaat, että karjan voipi talvipakkasellaki tua puhthaasheen navethaan. Tallinki mie korjasin, mutta en ehtiny vielä pestä. 

Mäkituohmaan Leevi ja Välimaan Kalle aattelit viä karjansa Hannurannale, mutta poliisit ei antahneet siihen luppaa, vaan käskit mennä karjoihneen Ruothiin. Illala saksalaiset ei antahneet luppaa evakointhiin. Ei saahneet Leevi ja Kallekhaan silloin illala viä karjaansa väylän poikki. Soli juuri sama päivä, ko mie olin tehny navetassa korjuun. Niitten karjat tuothiin meän navethaan ja talhiin oothaan aamua ja Ruothiin pääsyä. Lehmiä oli navetassa, tallissa, laossa ja halkohuohneessaki. Niitä oli niin siottu joka paikhaan, mihinkä vähänki saathiin kiini. Kyllä mie aattelin, että navetan korjaus meni aivan hukhaan. 

Soli muuten sama päivä, saksalainen partio kulki tielä. Yksi nuori mies tuli ovele ja ilmotti  huonola suomenkielelä: ”Teilä hyvä Ruotsi. Hyvä koti, kaunis koti, huomena täytyy lähte, ylihuomena pakko lähteä.” Sanoin, että lähteä hänenki. Vastaus oli: ”Sota, sota, sota!” 

Yön jälkheen Leevi ja Kalle sait karjansa väylän tuole puolen. Mullakhaan ei ollu ennää aikaa uutheen navetan korjaukseen. Aattelin kuitekki hakea Karamaan laon suulta munalukon ennen Ruothiin lähtöä. Tarttin sitä Ruothiin laon ovele, mihinkä met olima saahneet huonekalut säihlöön. Mie otin kiveskalsun polkupyörän tarakhaan, ko aatteli hakata vähä havuja tukki ja muitten reitten pääle, jokka olima poikain, Pekan ja Sakun, kansa pusikhoon raahahneet. 

En tienykhään, että saksalaiset olit Purasen kujala tukkihneet Konttajärven tien. Tiele pääsi vain kiertämällä tien reunasta. Siinä olit vartiomiehet pyssyitten kansa. Silloin mie pölkäsin. Menin kuitekki. Kuopavainiossa oli kauheasti miehiä, autoja ja tynnyreitä. Niitä oli ilman määrää. Rinnuki oli suljettu tynnyreilä ja siinäki olit vartiomiehet pyssyihneen. Tuli miehleen,että voisin pyörtää takasi. Mutta aattelin, että ko olen kerta lähteny, niin menen. Onhan mulla kirveskalsu hollarissa. Mie kävin hakemassa munalukon laon suulta ja lähin syän kourassa takashiin. Reet jäit havuila peittämättä, enkä käyny kellarikankhaalakhaan, niinko olin aatelu. 

Tuon  reissun jälkheen olin valmis lähtheen. Mattisen täti oli varanu , että ko sie lähet, ota hänekki mukhaan. Mie menin Mattisen emänän tykö ja sanoin, että mie meinaan ny lähteä. ”Mieki sitte lähen”, sano täti. Soli laittanu net kaksi huonetta, mikkä sillä siinä olit hyvhään jäjestyksheen. Liinat pöyile ja muutenki tiptop. Täti sano, että sotihlaat ei särje paikkoja, ko sielä oon hyä järjestys. 

Oli kehotettu jäthään ovet lukittematta, ko lähtee. Niin mekki jätimä koit ja lähimä evakhoon. Meiläki jäi paljo huonekaluja huohneisiin, ko niitä ei jaksanu eikä keriny evakoihmaan. Jäit sinne säkitet jyvät ja potutki nurkhiin.Ei niitäkhään kukhaan tullu hakheen. 

Met asetuima asuhmaan Johteen Kalhaan. Olihan se meän sukulaistalo ja ottit meät vasthaan. Siinä met olima kaikki, mie, Helvi, Pekka ja Juhani. Kirsti oli Einon Martan matkassa Viinikalla. Meän lisäksi Johteen Kallassa olit marjetalaiset. Niitäki oli puolisen tusinaa. Lisäksi vielä oma väki, neljä henkeä. Pitkälti toistakymmentä henkeä oli sullottu kahen huohneen mökhiin. Met olima muistaakseni kolme yötä. Ensin siitä lähit Helvi ja Pekka karjan matkassa. Sitten lähimä met, mie ja Juhani. 

Johteen Kallasta oon jääny yksi yö miehleen. Se taisi olla se ensimäinen, ko mie olin tullu poikki. Suomalaiset sissit yritit räihäyttää Jolman puthaan sillan. Silloin oli vähän soan tuntua, ko saksalaiset ampu valorakettia koko yön. Räihäyttäminen jäi vain yritykseksi.

Siitä soli ny hyä, ko ei itte tarttenu tietää mithään. Meitä vain siirethiin, niinko karjalaumaa. Ny meitä olthiin viemässä kuorma-autola Mäntymaahan. Sielä oli kokohnainen parakkikylä. Oli asumaparakkia, ruokaparakki, huoltoparakki ja navetatki olit parakkinavetoita. Olipa sielä sairaalaparakkiki. Tuntu siltä, että niitä ei ollu rakenettu evakoile. Net olit valhmiiksi paskaset, ko met niihin menimä. Solit varmasti Ruottin sotihlaat asuhneet niissä jo pitkhään, taikka olit net likasina jostaki tuohneet. 

Ko met tulima Mäntymaahan, oli ensiksi likasten suomalaisten pesu. Sotihlaat riisutti kaikki alsti ja otit vaatheet verkkopushiin ja veit net johonki syöpäläisten hävityspaikhaan  Oli se nöyryttvvää kulkea alasti sotihlaitten eessä. Niitä oli löyly- ja pesuteltoissa. Olit muka antamassa vettä vathiin, niinko emmä olis sitä itte saahneet. Oli sitä vaile, etteikö net olis porstahneetki meät. Tuon saunomis reisun jälkheen mie uskon, että met olima likasempiä ko ennen saunaa. Sitte meät viethiin ootustelthaan. Sielä annethiin pieni pyheliina ja mantteli. 

Ko meän vaatheet oli höyrytetty, ja olima saahneet net pääle, meät viethiin lääkärin syyhniin sairaalaparakhiin ja eehleen ruokaparakin kautta matka jatku vankkureila meän asumaparakhiin. Välissä oli kapeat raot. Siinä oli kolme - neljäkymmentä kaks kerroksista laverisänkyä päät seihnään päin. Eessä oli paperisen patjapussin täyttäminen oljila olkivarastossa. Ko istahti omale petile olkipussin pääle, tuntu olo vähän ankealta. Tämmöstäkö se sitte tullee olheen. Ympärilä oli pimenevä ilta ja tuhrunen parakki. 

Suomalaiset varsinki Tornionjokiset rakastit puhtautta. Aamun koitheessa alko parakin putsaus. Parakissa olit jonkulaiset siivousvälihneet. Panthiin hihat heihluun ja ennen iltaa haisi parakki puhtaale ja isokorjuu oli tehty. Olit Helvi ja Pekka kansa Mäntymaassa. Net olit vain eriparakissa. Net asuit lähempänä navettaa, ko niitten piti hoitaa lehmät ja hevonen. 

Sitteko saathiin tieto, että Pello oon palanu, alko meän siirto etehlään. Evakoijat tietekki aattelit, ettei meitä voia viä heti kotia. Pittää saaa ensin asuinolot kunthoon. Niin porukka kertaansa lastathiin authoon ja matka kohti Matarengin asemaa alko. Sieltä sitte junala Keski-Ruothiin. 

Met, mie ja Juhani jouuima olheen vielä muutaman päivän Mäntymaassa, ko Juhani joutu kuuhmeen takia sairaalaparakhiin. Soli, ko sotasairaala. Sielä oli suomalaisia haavottuhneita sotihlaita pitkät rivit. Minusta soli kauhea näky, millä olit raajat paketissa, millä pää käärittynä ja osa valitti tuskissa. Olit kuulema etupäässä miinojen raatelemia. Kyllä mie aattelin, että oon sota julmaa. Makasi se Juhaniki sielä parakin perälä. Juhani joutu olheen muutaman päivän sairaalassa, 

Helvi ja Pekka olit jo siiretty johonki karjaleirile Elvspyyhyn. Sinne menthiin Kammelstaatin kautta. Osa meänki parakista oli  viety. 

Meät jäljelejäähneet siirethiin kapulasillan taka oottahmaan ommaa lähtövuoroa. Jäi semmonen tuunne, että ruottalaiset sotihlaat halusit meile siivouttaa tämänki parakin. Ko met olima saahneet sen puhtaaksi, tulit sotihlaat sanhoon, että huomen aamula kello viis oon oltava ruokalaparakila ja että oon lähtö eessä. 

Aamun koitheessa kuorma-auto vei meät Matarenkhiin. Siinä sitte lastathiin junhaan. Meän tuleva leiripaikka oli Lotteforssin uusi koulu. Kouhluun majotethiin 250 evakkoa. Leiripäälikkö, olikhaan sen nimi Söderberg, emäntä ja terveyssisar olit ummikoita ruottalaisia. Tulkkina oli Auvoja Jarhoisista. Hänki oli ruottalainen. Soli meän evakoitten matkassa. 

Isot perheet majotethiin kellarikerrokseen voimisteli- ja käsityösalhiin. Net olit sullotussa tilassa. Met pääsimä Juhanin kansa ensimäisen kerroksen piehniin luokhiin. Meitä oli vain kuustoista siinä luokassa. Halusit varhmaan säästää luokkia liialta kulutukselta, ko sinne majotethiin vain pieniä perheitä. 

Juhanile tarjothiin paikkaa yhessä opettaja perheessä Landaforsista. Mie lupasin, jos Juhani halvaa lähteä. Se halus ja niin sitä tulthiin hakheen. Tuntu se vähän karmealta. Aattelin kuitekki, että jos soon Juhanile parempi näin. Ei se leiriläkhään raposta ollu. 

Ennen Joulua kysythiin multaki haluanko lähteä authaan Rouvalin Elsaa Bolnäsin vanhainkoile, ko Elsa oli niin väsyny.  Sielä oli eristetty kaksi huonetta suomalaisile äiteile synnytysosastoksi. Mie lupasin lähteä. Soli minun elämäni  ensimäinen palkalinen työpaikka. Sinne tuli vielä minun lisäksi Lassilan Eevi suomalaiseksi auttajaksi. Mie olin tyytyväinen työpaikhaani. Niin soli Eeviki. Se tykkäsi jäää sinne evakon jälkheenki työhön. Viimeksi ennenkö tulin kotia, mie tuurasin ruottalaisia piiträätiä , ko net olit kesälomila. Syyskesästä mieki tulin kotia viimesten evakkoin kansa. 

Niinkö olen jo ennemin kertonu, otti Einon Martta Kirstin matkaansa. Net jäit Viinikalle asuhmaan. Martta määräthiin Tornihoon pankhiin. Martta ei voinu ottaa Kirstiä sinne mukhaan. Kirsti joutu meilä asuhneen Pyykkösen  Liljan matkassa Alftaan evakkoleirile ja sieltä Viksjöforssiin maanviljelijä perheeseen evakkolapseksi. Siitä sitte myöhemin tuli Kirstin koti. 

Evakosta pallaaminen alko pikkuhiljaa tapahtua 1945 puolela. Meän kohala se tapahtu ensiksi Hanneksen ja Einon kohala. Net olit tulheet jo marraskuula oman koinsa raunioile. Olit kuulema kummalaki valahtaneet kyynelheet silhmiin, ko olit kattohneet savuavia raunioita. Sitte olit varhmaan toehneet Gartrenin Oton taphaan, että koit menit, mutta konstit jäit. Ko pojat ennen joulua vaphautethiin armeijasta. Net menit Väylänmukhaan Eelin Jonheen, sukulaistalhoon asuhmaan. 

Kevhään tultua net aloit rakenthaan vanhan palahneen saunan perustale lautasaunaa. Siinä oli vain yksi huone. Ovi vei suohraan ulos. Iän pääthyyn net laitoit ikkunan ja eteläisele seinäleki, jossa oviki oli, laitethiin kansa ikkuna. Sisälä oli lämmityslaithena se siroliesi, jonka met veimä evakhoon, ja piisi. Hellä nyt oli tosi tarpheen. 

Siihen mekki sitte pikkuhiljaa aloima valua evakosta, kukin omalta taholtama. Ensin tulit Helvi ja Pekka lehmitten ja hevosen kansa. Sitte tuli Kirsti ja loppukesästä mie ja Juhani. Pieni sauna kävi ahtaaksi, ko meitä aluksi siinä asu omia kaheksan henkeä ja vielä lisäksi Tukkiniemen Kalle. Ko kaikki ei sopinu sisäle nukhuun, piti osan kivuta pienestä luukusta saunan vintile, ja nukkua sahanmuhitten päälä. 

Vaikka met Helvin kansa soan aikana olima tiukila, jäi meilä kuitekki aikaa lottatyölekki.  Emmie tietekhään joutanu mihinkhään vartihoon, niinko muut lotat. Kuthoon mie jouivin. Mie kuoin villasia  sukkia, tikkuria ja ja välihousuja rintamamiehile. Net menit nimettöminä paketteina  tuntemattomille sotihlaile. Panima met niihin vaatheitten lisäksi evästäki, leipää ja pullaa, ja mitä nyt sattu olheen syötäväksi kelpaavaa. Helvi se niitä paketoi ja  lähetteli kenttäposthiin. Kiitoskirhjeistä päättelemällä net menit perilekki.   

Soon hauska, ko kehuthaan. Jälkikätheenki tuntu mukavalta, ko sai tunnustusta soanaikhaisesta kotirintamatyöstä. Mullekki annethiin sotainvalidien veljesliiton muistoristitoimikunnan puolesta kotirintamanaisen mitali. 

Soat oli soittu. Nyt alko niinkuttuttu jälheenrakenusaika. Kesän 1945 aikana Hannes rakensi navetan. Ko lähethiin talvele, olit Einon ja Hanneksen lehmät navetassa. Talhiin tuothiin Kosken lehmät. Hevoselle tehtiin rantalaon laiale losoista koppero. Siinä Hevonen sai tuulensuojan talveksi ja pakkasten aikhaan heitethiin hevosen pääle loimia. Niin se vain sielä tarkeni. 

Eino toi silloin kesän aikana Konttajärveltä hirsisen rakenuksen. Siinä olit pirtti, kamari ja porstua. Syksylä 1945 Einoki pääsi Martan kansa siihen asuhmaan. Kirstiki siirty sinne niitten kansa. Sauhnaan tuli nyt enemän asuma tillaa. Meitä ei nyt ennää ollu ko viishenkeä. Tukkiniemen Kallaki suuttu ja lähti muuale asuhmaan. Kalla suuttu siitä, ko talhiin otethiin Kosken lehmät, eikä hään saanu sielä nukkua. 

Seuraavana kesänä, soli vuosi 1946, Eino rakennutti navetan ja Hanneksele alethiin rakenthaan tätä meilä nyt olevaa päärakenusta. Hanneksen puolitoista kerroksinen rakenus valmistu syksylä 1947 ja met, Hannes, mie, Pekka ja Juhani, muutima siihen asuhmaan. Oli siinä Helviki, jos se ei sattunu olheen muula paikkakunnala töissä tai ei asunu työmaahlaan. Vähät Helvi täälä meän kansa oli. 

Neljäkymmentä luvun loppu ja viiskymentä luvun alkuki minun kohala meni entisheen taphaan. Mie olin Hanneksen palkaton tallouenhoitaja. Ei mulla ollu ommaarahhaa, ko se mitä satuin saahmaan kutomalla, jos siihen oli aikaa. Net rahat menit Juhanin ja minun vaatheisiin. Jouuimpa niilä joskus osthaan ruokaaki. Pekka siitä viiskymmentäluvun alussa siirty Keravalle. 

Met jäimä kolmesthaan asuhmaan aina viiskymmentäluvun puolivälhiin asti. Juhani yritti käyä koulua ja saiki se viimein yhteiskoulun viieneltä luokalta toistuksen. Sitä taiethiin sanoa keskikoulun päästötoistukseksi. 1955 Juhania tuurasi se pääsi Raahen semihnaariin. Silloin mieki jouuin hakheen ittele koin ulkopuolelta töitä ja sainki työpaikan Keskuskansakoulun keittäjänä. Siitä mie saan olla kiitolinen Uuenpuolen Eemelille. Mie saatoin vähän auttaa Juhanin koulunkäyntiä. Tietekki se joutu othaan velkaa. Mutta oli se minunki tuki tarpheen. Mie olin koulula töissä aina vuotheen 1959 saakka, niin kauan että juhani valmistu opettajaksi. Soli toinen kerta, että mie olin viehraan palkalisessa työssä. 

Seminaariaikana Juhani vihithiin Oivin kansa. Soli joulun tienoo 1958. Näin jälkheen päin aateltuna, Juhania oon onnistanu. Oivi hyväksyy minutki. Minun mielestä met sovima hyvin yhtheen. Oivista ja Juhanista tulit minun pelastajat. Aluksi Juhani jäi Raahheen opettajaksi ja Oivi oli Oulussa valmistumassa saihraanhoitajaksi. Synty niile poikaki syksylä 1959. Sille annethiin nimeksi Olli Veli Juhani. Soli Oivin sairaanhoitokouluaikana Raahen mummun hoiossa. 

Vuotta 1962 ei olis tarttenu tulla. Vaikka minun elähmään oon sattunu raskaitaki aikoja, kaikkein raskain oli kesäkuun ensimäsen päivän näky aamuvarhasella 1962. Soon vieläki minun silmissä, ko mie aukasin karjalaonoven ja näin Hanneksen sielä riippuvan suitten perhäisissä. Huutaen mie hain Einoa aphuun. 


Meni vuosikausia, että mie siitä selvisin. Vieläki mie näen painajaisia. Onneksi Oivi ja Juhani  tajusit tilantheen ja tulit heti syksylä tänne pohjosseen. Juhani pääsi opettajaksi Saukkoriipin kouhluun. Opettajana soli aluksi Oiviki, ennenkö se meni sairaahlaan töihin. 

Mulla ei ollu ommaa asuntoa. Mie sain jäää tähän asuhmaan ja oothaan, että asiat järjestyy. Sainhan mie ostamalla talon, navetan ja Hanneksen saunaossuuen ilman tonttia ittele 15 000 mk:n hinthaan. Tontti talon alle erotethiin minun omasta ossuuesta. Hanna anto Hannekselta perintönä tulheen maaossuuensa Einole, eelyttäen, että Einole minun ei tartte maksaa talo-osuutta. Mulle oon jääny semmonen tunne, että jos mie olisin alkanu hinnothaan ommaa työtäni talon hyäksi 30 vuen ajalta. Ei siitä muile olis tainu jäää jakhoon. Mie en kuitekhaan tehny sitä. Mie vain ootin, että toiset huomais, mitä mie olen tehny. Tietekki minunki olis silloin pitäny lähteä ja mennä diakonissakouhluun, niinkö mie suunittelin, eikä jäää tähän. Olisin aatellu vain, että sielä pärjäkhööt. Mie halusin totteuttaa Hanneksen toivetta, että jää tähän, et sie tästä mihinkhään joua. 

Olisit ees isän ja äitin perintöossuuena meile, Helvile ja mulle, merkityt   kaheksantuhatta markkaa sen aikasta rahhaa kummalekki antahneet Hanneksen kuoleman jälkheen. Eino oon kyllä jälkheen selittäny, että hään oon toistettavasti antanu rahat Hanneksele. Mie olen vasta nyt tästäki kuulu ja olen pitäny sen pahana. Aivanko olisin ollu Hanneksen holhouksessa. Olis ees kysyny, olenko mie saanu rahat ja toiminu sen mukasesti. 

Mulle oon jääny semmonen tunne, että ainoastaan Helvi ymmärsi, minkä työn mie olen tehny. Jos Hanneksele ei olis tullu nuin yhtäkkistä lähtöä, olis asiat olheet toisin. Hannes aiko järjestää perintöasiat ja samala palkan mulle talonetheen tehystä työstä. Mutta siitä ei kestäny puhua. 

Mahtuu sitä hyviäki vuosia minun elähmään. Semmonen oli vuosi 1967, ko Oivi ja Juhani voimasit tämän rakenuksen ja muutit minun kansa saman katon alle. Nyt mie saan tuntea, että minusta oon hyötyä. Mie saan vaphaasti touhuta keittiössä, ko Oivi ja Juhani oon töissä. Sitte mulla oon vintilä huone, johon mie saan mennä omhaan rauhhaan. Kyllä mie olen saanu olla Jumalale kiitolinen, että soon antanu mulle pojan ja sille sopivan vaimon, jokka pitävät minusta huolta lophuun asti. Niin non kuitekki luvahneet. 
Helvi Dagmar 

Helvi oli Korteniemen Pekan ja Kristiinan elhoon jäähneistä lapsista toiseksi nuorin. Olen Helvin syntymisen kertonu juurtajaksain Kolarissa olon yhteyessä. Sehän tapahtu Kolarissa 6.12.1913. Soon muuten minun ensimäisiä muistikuvia. Taisin mie olla katheelinenki niistä kummilahjoista. 

Olen mie kertonu, ko met tulima samassa kyytissä Sieppijärveltä Pelhoon syksylä 1918. Helvihän oli silloin tulossa viisvuotihaaksi. Helvin koulunkäyntiki oon kerrottu. Soli niinko mieki Mäkikyrön opettajan oppilas ja meni viimesele luokale 1925 syksylä Ylirannan vasta valmistuneesseen uutheen kouhluun. Vuopion Maiju pruukas sanoa, että het Helvin kans kuuluit niihin ensimäishiin oppilaishiin, jokka sait kevhäälä 1926 Ylirannan uuessa kansakoulussa päästötoistuksen.  

Rippikoulu se teki meän perintheestä Helvin kohala pokkeuksen. Sei asunukhaan Matin Iikassa niinko me muut. Helvi meni rippikoulu ajaksi asuhmaan Knuutile. Se taisi johtua siitä, ko Tuohinon (myöhemin Granathin) Eliina ja taisi se olla vielä joku muuki, jokka menit Knuutile kortteeria. Helvin piti päästä samhaan paikhaan. 

Net, Eliina ja Helvi, kävit yhessä koulua ja olit parhaita kavereita. Helvi kyllä pääsi vuotta ennemin koulusta, ko soli saanu eelisenä vuona syntyhneenä alottaa koulun vuotta aiemmin. Rippikouhluun net kuitekki menit yhtä aikaa. 

Ko tyäret 16-vuotihaana pääsit rippikoulusta, olit net melkein aina yhessä. Heile tulit tutuiksi Torpan Hyltä, Malmiströmin Yrjö, Lakkalan Alpiina, Kasvilan Roope, Tuan Iisko ja Juhanerkin sekä Räsäsen paikat. Net kulit sielä kuulemassa kummitusjuttuja ja muita tarinoita. Ko ratioita ja ei siihen aikhaan juuri ollu, soli ajankulu istua ja kuunela tarinoita piisitulen loistheessa. Sittekö piti kotia tulla syyspimeässä, pölkäsit tietekki ja juoksit ko viimestä päivää. Varsinki vanhoitten riihitten sivvuuttaminen tuntu kauhealta. Niissäkö oli säilytetty ruuhmiita. Vanhat sanoit, että sielä kummittellee. Kerranki jokku pojan vintiöt olit menheet riihheen ja pölätit niitä valkonen lakana niskassa. Silloinkos vauhtia riitti.  Sanoit, että tuntu, ko pörö olis ollu niskakarvoisa kiini. 

Helvi muisteli aina silloin tällöin Lakkalan Alpiinaa. Sen piti kaikessa köyhyyessä yrittää säästää, että olis huomenaki ollu syötävää. Pottua kyllä oli, mutta leivästä pakkas olheen puute. Ko aloit syöhmään, kehotti Alpiina poikia: ASöy pottua, syö. Älä leipää haaskaa, älä!@ 

Alkhuun Helviki oli kotona äitin apulaisena ja opissa. Äitistä voi sanoa, että sillä oli hyä jauhopeukalo. Net olit, äiti ja Karjalaisen Tilta, oikein tunnettuja leivänpaistajia. Äitiltä Helviki peri leivän ja nisun teon taion. Opetti äiti tietekki ruanlaittoaki, niinkö meile muilekki tyäriä. Helvi oli kans oppivainen siihenki. Tietekki Helvi kävi niinko muukki piikomassa tarvittijoila, ko vain kotoa jouti. 

Helvi oli erilaisempi, ko met toiset meänlaisista.  Met olima turhan ykstotisia, emmekä oikein tahtohneet ymmärtää leikkiä. Helvi oliko Uuenpuolen täti. Net nauraa hekotit niin, että vatta hötky.  Soli naurua vattanpohjasta. Helvi oli muutenki ko täti. Se tykkäsi kylästelä ja olla ihmisille apuna ja muutenki niitten kansa tekemisissä. Vei minukki joskus matkhaan. Vaikka Helvi oli ilonen menijä, soli kansa vakava auttaja. Sille olit soanaikhainen lottatyö sekä lisäksi myöhemin martat, Ylitornion sos.lapsi-kylä ja kirkon diakoniatyö lähelä syäntä. Niitten parhaaksi se kansa työskenteli. 

Helvi haki ittehleen leipää ruantekijänä ja myyjänä. Se kans opithiin tuntehmaan maukhaan ruan kokkina. Soli kysytty kokki savotoila ja rakenustyömaila. Helviä vois kuttua meän liikevaimoksi. Soli kysytty apulainen kaupoissa. Uuenpuolen pikkupuolela oli Tornionlaakson kauppa. Siinä soli paljo Pulkkisen Yrjön ja sen siskon Elinan apurina. Harjotteli se kauppahommia Säipän kaupassaki, ko soli meän tuassa. 

Talvisoan kynnykselä Helvi pääsi Tornionlaakson leipohmoon töihin. Sieltä se siirty Kilpisjärvele. Sielä leivothiin leipää sotavangeile. Net olit ryssäläisiä ja net olit tienteossa Kilpisjärvelä. Leipomossa kaverina Helvilä oli Oikaraisen Aune, nykynen Enbuskan Aune. Niilä meni varhmaan hyvin, ko Aune, ainako se näkkee, kehhuu Helvin huumorin tajua. 

Sieltä Helvi siirty sitte savottakokiksi Kemiyhtiöle. Oli se kokkina ainaki Pakajärvessä ja Sorvavaarassa. Taisi se olla muualaki. Envain satu muistahmaan missä. Ainaki soli niissä hommissa evakhoon asti. Annikkiki oli Helvin matkassa rippikoulutalvena ennenkö lähti Turkhuun konekirjotus- ja kirjanpitäjäkurssile. 

Jälheenrakenusaikana Helvi piti työmaaruokalaa Kemiyhtiölä. Oli sillä vielä ruokalat vanhainkoin rakenustyömaala Kittisvaaran alla ja Keskuskoulula. Kittisvaarassa ja Keskuskoulula työmaaruokalat olit parakeissa. 

Ko ruokaloitten pito työmaila loppu, alko Helvi ittenäiseksi yrittäjäksi. Ensin sillä oli ruokalan Gastrenin parakissa entisen Purmannin paikala. Parakki jouuthiin purkahmaan, ko teitä oiothiin Isolarannala. 

Liikenainenko oli, se osti 1955 entiseltä Vuopion Hannalta (Pasasen Johanalta) ja sen mieheltä lossin tienvarresta tontin. Helvi laitto siihen kioskin. Se ei varhmaan tuntunu hyältä paikalta, ko Helvi ei alkanu siihen enempää rakenthaan. Eihän se ollu ees valtatien varressa. Helvi myi tontin myöhemin Holopaisen Pekale ja Hilkale.

Tonttikaupasta meni muutama vuosi, ko Mattisen emänän kuoleman jälkheen vuona 1959 tuli myynthiin Mattisen paikka meän krannista. Nyt Helvilä oli maholisuus päästä valtatien vartheen. Se myythiin huutokaupala. Uuenpuolen Eino ja Helvi sitä etupäässä kilvottelit. Huusi sitä Uuenpuolen Eemeliki. Helvi oli kuitekki päättäny sen huutaa. Se huusi sen 900 000 sillosen markan hinthaan. Soon nykymarkkoja 9 000 markkaa. Nyt Helvilä oli oma talo omala tontila ruokalaksi ja asunoksi. Ei tarttenu ennää kenenkhään nurkissa asua. 

Helvin huutama tontti oli Korteniemen kantatilasta erotettu. Isoisä oli samana vuona, ko mie olen syntyny, vuokranu kysseisen palstan tullivartia Mattisele ja myyny sille Korteniemen perätuan, jonka Mattinen oli siirtäny vuokrapalstalheen. Heinäkuun 30 päivänä 1910 oli Mattinen ostanu vuokrapalstan ittelheen 300 Suomen markan hinnasta. Entisen Korteniemen perätuan saksalaiset poltit. Mattisen emäntä rakenutti siihen evakon jälkheen uuen kämpän. Se tehtiin hirsistä ja vanhan rakenuksen perustale. Leinosen Eetu, entisen Puskan (Alasaukko-oja) Hannan mies, kyhäsi siihen pohjoispääthyyn lauoista kaupan. Mattisten hallussa palsta oli viitisenkymmentä vuotta.

Helvile tuli siihen ruokala, Raja-Baarin nimisenä. Siitä tuli kysytty ruokapaikka autoilijoile ja muilekki. Siinä oli vakinaisia syöjiä Suomen ja Ruottin puolelta. Varsinki ruottalaiset puunostajat mittamiehihneen kulit siinä syömässä. Silloin oijothiin teitä ja uusia rakenethiin. Soli Raja-Baari niittenki ruokapaikka. Teitten oikominen tiesi kansa sen, että Helvin ruokalaki jäin sivutien vartheen. Kuitekki kävijöitä siinä riitti. Syy oli varhmaan se, että Helviltä sai kuulusan hyvvää ruokaa. 

Helvi piti siinä nuoria tyäriä baariapulaisina. Olin mieki joskus Helvin palkalisena apurina. Sitte tulit saihrauet, ensin verenpainetauti. Kyllä soli raskasisku Helvile, lääkäri ilmotti, että oon parempi jäää eläkheele. Siihen loppu Helvin ruokalan pito. 

Soli 1970 luvun vaihheila, ko Helvi jäi eläkheele. Nyt Helvilä oli aikaa, antautua harrastustensa parhiin. Net Helvi löysi seurakunnan diakoniatyöstä. Polku seurakuntakoille tuli tutukisi ja rakhaaksi. Laitto Helvi kansa pitoja. Soli etupäässä hautajaisten laittoa. 

Oli se kyllä vuen toista loppuaikoina maaherra Lassinanti rouvan, Friitan, kaverina, ko se halvaantu. Helvi, niinko met muukki, olima niitten tuttuja  jo lapsuuesta asti, siksi Rangnar halus Friitale tutun kaverin. Samala soli Lassinanttien ruanlaittajana Luuleossa. Helvi tykkäsi sielä olosta. Jouuin mie siinäki  Helviä tuuraahmaan varsinki loppuaikoina, ko saihraus paino pääle. Mie en ollu Luuleossa. Mie olin vain täälä Lassinanttien huvilalla. 

Verenpainetauin lisäksi Helviltä löyethiin suolistosta kasvain syksylä 1981.  Se puhkesi ennen joulua. Siitä Helvi ei ennää selviny. Kuolema vei Helvin taihvaankothiin helmikuun 8. päivä 1982. 

Eino Evald 

Pekan ja Kristiinan perheeseen synty kaikihaan neljä poikaa. Net olit ikäjärjestyksessä vanhimasta alkain Toivo Johannes (Hannes), Kauko Pietari, Eino Evald ja Tauno Ilmari. Näistä lapsina kuolit Kauko viisvuotihaana 1916 hinkuyskhään Sieppijärvelä ja Tauno alta kolmen vuen 1920 heikkoutheen Kotona Pellossa. 

Meile jäit Hannes ja Eino. Net kasus täytheen ikhään. Hanneksen elämän vaiheista mie olen jo kertonut. Nyt vuorossa Eino. Eino Evald synty Johaneksen tienola 26.6.1915 Sieppijärvelä. Soli yli kolmenvuen, ko met siiryimä takasi Pelhoon syksylä 1918. Toiseksi nuoriman, Helvin, kansa niilä oli puolentoista vuen ikäero. Net kuuluit samhaan ikäkasthiin. Net onki lapsuuen leikkihneet yhessä.

Mulla ei ole oikein kuvvaa Einosta alta kouliän. Kouhluun menon mie muistan ja olen siitä vähä kertonukki Ylirannan koulu yhteyessä. Eino tuli kouluikhään, 9-vuotihaaksi, 1924. Sen koulunkäynti alko Uuelapuolen (Uuessa Korteniemessä) Saukkojan Hannan (Jolman Hannan) oppihlaana. Ko Eino meni 1925 toisele luokale otethiin Ylirannan uusi kansakoulu käythöön. Einoki sai päästötoistuksen Mäkikyrön opettajalta kevhäälä 1928. 

Ko Eino pääsi koulusta, soli jo kolmentoista vuen ikänen. Siihen aikhaan se tiesi sitä, että mies oon tululossa työikhään. Hannes oli käyny sotaväen siihen mennessä, ko Eino pääsi koulusta. Net menit nyt yhessä, Hannes ja Eino, tienaahmaan. Tietekki net teit kotonaki miesten työt. 

Viistoistavuotihaana, vuosina 1930-31, Einoki kävi rippikoulun ja kortteerasi niinko met muukki Matin Iiskossa. Opettajana rippikoulussa oli kirkkoherra Gummerus. Kanttori meilä meilä muila oli Otto Eero. Mulla oon semmonen kuva, että Einon rippikouluaikhoin kanttori vaihtu. En ole varma, oliko se vielä Stobbekhaan. Olikhaan se joku nainen, joka siinä välissä hoiti kanttorin tehtäviä. En ole varma. 

Einon pippikouluaikhoin ja sen jälkhiin olit Eino ja Hannes viehraan töissä, senko kotitöiltä jouit. Net olit talvet savotoilla tukinajossa, kevhäät ja alkukesät uitossa. Net vieritit tukkia ja panit pölliä vetheen. Olit kuluttamassa puita puroissa ja väylässä. Ko koin heinähommat olit tehty ja pellot korjattu, lähit miehet tietöihin hevosen kansa. Kolmekymmentä luvun alussa jatkethiin tien rakentmista Saukkoriipiltä Raanujärven suunthaan. Ainaki net olit hevosen kansa sielä monttuhommissa. 

Vuona 1936 Einola täytty 21 vuotta. Se tiesi, että sen oli lähettävä sotaväkheen. Paikka oli Karjalassa Kiviniemi. Vishiin soli Viipurin lähelä. Samhoin aikhoin sielä oli meän krannin poika, Saukkoriipin Kauko. Sielä sitte kävi niin, että ennen alokaskauen päättymistä Einola meni painissa jalkapoikki. Soli juuri silloin, ko piti lähteä aliupseerikouhluun. Jalan paraneminen vei aikansa. Mutta ei Eino päässy sotamiehenä sotaväestä. Se joutu  menheen aliupseerikouhluun seuraavan erän kansa. Net sielä olit päättähneet tehä Einosta jonkulaisen esimiehen sotaväkheen. Ennen vuen 1937 päättymistä Eino sai kuitekki sotaväen palveltua ja pääsi jälheen kotia.  

Kotona olo tiesi entistä tahtia, ensin kototyöt ja joutoaikana viehraantöihin, savothaan, uithoon ja tietöihin. Nethän ne olit niitä viehraantöitä. Mulla oon semmonen tunne, että Eino ja Uuenpuolen Samppa kävit jossaki kivimiehinä siltatöissä. Soli ammatti miehen töitä. Taisi Eino olla apurina tiekarhussaki Tornion ja Pellon välilä. Siitä en ole varma, olitko nuot hommat ennen vai jälkhiin sotaväkeä. Olit kuitekki. 

Sitte tuli vuosi 1939 ja syksy. Sitä ennen pojat, Hannes ja Eino jouuit kertaahmaan sotataitohjaan. Kertaukset olit merkki tulevista vaikeista ajoista. Niin net vaikeuet tulitki. Lokakuun lopula pojat jouuit taas kertaahmaan. Oikeastaan soli jo määräys sothaan. Sitä ennen oli kuitekki isän syän loppunu. Pojat kävit lomala hautaamassa isän 22 päivä lokakuuta. Senjälkhiin niitten piti lähteä itärajale Suomen ittenäisyyttä puolustahmaan. Välirauhaa lukhuunottamatta sitä työmaata piisas aina vuen 1944 lophuun asti. Jos jostaki niin Einosta voi sanoa, että soli soan alusta lophuun asti matkassa ja koko ajan etulinjoissa. Uuenpuolen pojista Väinöstä voi sanoa sammaa. Meän Hannes kansa alotti ja lopetti sotahommat samhaan aikhaan. Se kuitekki pääsi välissä kevyemphiin homhiin haavottumisten jälkheen. Eino säily sota-ajan haavottumatta. 

Eino alotti soat alikersanttina ja oli soassa aluksi ryhmänjohtajana. Kohosi sitte kersantiksi ja joukkuheen varajohtajaksi. Ko Eino 1944 ennen joulua vappautethiin Lapin soasta, soli väpeli ja sillä oli joukkeue komenossa. 

Sitä soon kuitekki katunu, ko ei jääny armeijan homhiin. Net pyysit Einoa kouluttajaksi, ko sota loppu. Soli varhmaan saanu tarpheeksi silloin armeian vaatheista ja halus päästä niistä irti. 

Sota-aikana Eino ja Nikun Martta vihithiin kesälä 1941. Soli ennen kesäsoan alkua. Martta oli Nikun tyttäriä Konttajärveltä. Soli muuttanu Pelhoon asuhmaan, ko siitä tuli pankkivirkailija veljensä johtahmaan pankhiin. Martta asu silloin Mukan huopissa. Ko Eino joutu sothaan, jäi Martta vielä Mukale asuhmaan. 

Kesälä 1943 Martta ja Eino voimasit meän tupapään. Lattihaan laitethiin korkkimatot. Tapetit panthiin seihniin. Kaikki paikat, mikkä olit maalia vaila, sait maalin pinthaan. Ko tupapää oli  vuosikausia ollu kaupana ja ko soli talvisoan aikhaan ollu evakoilekin majapaikka, niin huohneitten voimaaminen oli tarpheen. 

Vuenpäästä (v. 1944) syksylä piti jättää talo ja suurin osa tavaroista ja lähteä Ruothiin evakhoon. Martan kansa met yritimä laittaa niittenki tavaroita piihloon lathoin ja muualeki, missä luulima niitten säilyvän. Uuet korkkimatot met käärimä rullale ja veimä vintin orrele, ettei saksalaiset niitä alppikengilä polje. Niinko kaikki tiämä, net  työt olit turhia. Saksalaiset osas polttaa talot ja varastot ja heinälaot mettän keskeltäki. Mikhään ei säilyny. 

Martta meinas olla evakkoajan Väylänmukassa Viinikalla. Sotti sinne Kirstin kaveriksheen. Mutta pankki oli toista mieltä. Martta sai määräyksen mennä soanjaloista selvihneesseen Tornihoon hoitahmaan Kansalispankin Pellon asioita. Kirsti sai mennä Pyykkösen rouan matkhaan Polnääsin tienole evakhoon. 

Soan jälkhiin aloit Martta ja Eino kansa jälheenrakentahmaan. Hannes ja Eino sovit talonpaikat Vanhapuolen pihamaala. Hannes rakensi pirtin vanhan navetan paikheile ja Einon talo nousi entisen pirtin kohile. Ensiksi Einonki oli saatava väliaikanen asunto. Se tuothiin Konttajärveltä hirsinä. Hirsikehikko oli vishiin Martan koin peruja. Sen Eino pystytti rakenuksen tontin pohjoisreuhnaan Kivimäen rajale. Siinä oli pirtti ja pieni kamari. Se valmistu 1945. Seuraavana vuona net rakensit navetan. Siitä muutaman vuen päästä rakenethiin nykynen päärakenus. Net asuit vielä väliaikasessa rakenuksessa, ko niile synnyit lapset, tyttö ja poika. 

Vanhempi lapsista oli vuen 1946 lopula syntyny Kristiina. Pertti  synty pari vuotta myöhemin, syksylä 1948. Kristiina oon merkonomi ja oon töissä mettähallituksessa. Kristiinan nykynen sukunimi oon Koskenniemi, ko soon vihitty Koskenniemen Erkin kansa. Erkki oon syntyny Sieppijärvelä. Pertti meni ylioppihlaaksi tulon ja armeijan jälkhiin Helsinkhiin opiskelheen. Siitä tuli valtiotietheen maisteri ja soon Helsingissä töissä. Pertti oon vihitty Marja-Liisan (o.s. Aalto) kansa. Marja-Liisa oon syntyhjään helsinkiläinen. Oon Martala ja Einola viis lastenlastaki. 

Sota-ajan jälkhiin, ko jälheenrakentaminen oli saatu lophuun suoritettua, ainaki melkein, Eino oli maanviljelyksen lisäksi oli mettätyönjohtajana Isomaala ja sitte myöhemin suntiona  Pellon kirkossa Rötkösen Eelin kuoleman jälkhiin. 

1970-luvun alussa Eino sai syänkohtauksia ja joutu jäähmään eläkheele. Siinä soon sitte pärjäny, muuta oon kuitekki joutunu paljo olheen sairaalassa. Martan vasenpuoli halvaantu muutama vuosi sitte. Taisi olla kessää 1987. Martta oon siitä lähtien ollu laitoshoiossa. Ko Kristiina oon töissä ja ko Einokhaan ei ole aivan terve, niin ei ollu kotona hoitajaa. Kuitekki Martta oon aina silloin tällöin saanu olla kotonaki, ko Kristiinalla oon ollu aikaa ja ko Pertti  Marja-Liisan kansa oon ollu käymässä. Eino kuitekki vielä pystyy yksin olheen kotona.

